
20.52 - Dia hoy i  Mosesy namaly: “Any amin’ny Tompoko ny 
fahafantarana mikasika azy ireny, izay ao amin’ny Boky. Tsy 
manao hadisoana, na manadino ny Tompoko.

20.53 - Izy no manome anareo ny tany ho toy ny fandriana, ary 
namaritra làlana teo amin’izany ho anareo, nampidina rano avy 
eny an-danitra Izy, hampitsiry ireo karazan-javamaniry maro 
tsiroaroa”.

20.54 - Mihinàna ianareo, ary ampihinano ihany koa ireo biby 
fiompinareo. Fa tena famantarana ho an’ny olona misaina 
izany.

20.55 - Avy aminy (tany) no naharianay anareo, any aminy no 
hamerenanay anareo, ary avy aminy no hamoahanay anareo 
indray.

20.56 - Nasehonay azy tokoa ireo zava-mahagaga rehetra avy 
Aminay, saingy nolaviny izany, ary tsy nety nino izy.

20.57 - Ka hoy izy: “Ry Mosesy! Moa ny handroaka anay hiala 
amin’ny taninay amin’ny a la lan’ny maj ika va, no 
nahatongavanao aty aminay?”.

20.58 - Hitondranay majika mitovy amin’izany tokoa ianao. Ka 
aoka àry isika  hifanome fotoana, ka tsy hisy handika izany, na 
izahay na ianao.

20.59 - Dia hoy Mosesy: “Amin’ny andro fety fihaingona no 
fotoana  hihaonanareo. Koa aoka ho tafavory amin’ny maraina 
ny olona”.

20.60 - Nisintaka i  Faraona, nangoniny daholo ny hafetseny 
(fahaizany), avy eo, dia niverina izy (teny amin’ny toerana 
fihaonana).

20.61 - Dia hoy i  Mosesy tamin’izy ireo: “Loza ho anareo! Aza 
mamorona lainga hanoherana an’Andriamanitra ianareo, raha 
tsy izany, dia haringany amin’ny alalan’ny famaizana ianareo. 
Very tokoa izay mamoron-dainga”.

20.62 - Tamin’izay dia niady hevitra izy ireo, ka nanafina izany.

20.63 - Hoy izy ireo: “Indreo misy mpanao majika roalahy, 
manao izay handaozanareo ny taninareo, sy hamelanareo ny 
fomba amam-panaonareo mendrika, amin’ny alalan’ny majika”.

20.64 - Atambaro ny hafetsenareo, dia avia miara-milahatra. 
Fa izay mandresy androany no hanana ny fahombiazana. 

20.65 - Hoy izy ireo: “Ry Mosesy, na ianao no hanipy, na izahay 
no hanipy voalohany?”.

20.66 - Hoy izy: “Atsipazo àry”. Dia indro ny tadin’izy ireo sy ny 
tehiny, fa toa mandady, vokatry ny majika.

20.67 - Nahatsiaro tahotra tao anatiny ihany i  Mosesy.

20.68 - Dia hoy Izahay taminy: “Aza matahotra ianao, fa ianao 
no ambony,

20.69 - atsipazo izay amin’ny tànanao havanana, hitelina izay 
nataon’izy ireo izany. Hafetsen’ny mpanao majika ihany no 
nataon’izy ireo, ary tsy mahita fahombiazana ny mpanao majika, 
na aiza na aiza misy azy”.

 20.70 - Lavo niankohoka ireo mpanao majika, sady niteny hoe: 
“Mino ny Tompon’i Harona sy Mosesy izahay”.

20.71 - Dia hoy i  Faraona: “Mino azy va ianareo mialohan’ny 
hanomezako alalana anareo amin’izany? Izy no lehibenareo 
nampianatra majika anareo. Ka hotapahiko tokoa ny tànanareo, 
sy ny tongotrareo amin’ny andaniny avy mifanohitra, ary 
hofantsihiko amin’ny vatan’ny hazo palma ianareo, fa ho 
hitanareo izay mafy famaizana indrindra aminay, sy izay 
maharitra kokoa”.

20.72 - “Amin’ny anaran’Ilay Nahary anay”, hoy izy ireo, “tsy 
hatakalonay izao porofo mazava tonga eto aminay izao ianao. 
Avoahy àry izay lalàna tianao havoaka, fa tsy mahakasika afa-
tsy ny fiainana an-tany ny lalànanao”.

20.73 - “Mino ny Tomponay izahay, fa hamela ny hadisoanay, sy 
ny majika noterenao hataonay Izy. Fa mendrika indrindra, sady 
mandrakizay Andriamanitra”.

20.74 - Izay rehetra manatona ny Tompony, ka meloka, dia ho 
azy ny afobe, ka sady tsy ho velona izy any, no tsy ho faty.

20.75 - Fa izay rehetra manatona Azy kosa, ka mino sy manao 
asa soa, dia izy ireny no hahazo ny toerana ambony indrindra,

20.76 - ireo zaridaina ho fonenan’izy ireo  (mandrakizay), izay 
misy renirano mikoriana eo ambaniny, ka hitoetra ao 
mandrakizay. Ary izany no valisoan’ireo izay midio.

20.77 - Nambaranay tamin’i  Mosesy hoe: “Mandehana amin’ny 
alina, mitondra ireo mpanompoko ianao, ka mamarita làlana 
maina, eny an-dranomasina ho azy ireo, fa tsy misy atahoranao 
hanenjika, ary tsy misy zavatra ahiana”.

20.78 - Ka nanenjika azy ireo niaraka tamin’ny miaramilany i 
Faraona, nefa voasaron’ny ranomasina tanteraka.

20.79 - Noverezin’i  Faraona tamin’izany ny vahoakany, ka tsy 
notarihiny tamin’ny làlana mahitsy.

20.80 - Ry zanak’Israely! Efa navotanay teo am-pelantanan’ny 
fahavalonareo ianareo, ary efa nomenay fotoana teo amin’ny 
ilany havanan’ny tendrombohitra ihany koa. Ary mbola 
nampidininay teo aminareo ny mana sy ny kibobo.

20.81 - “Mihinàna amin’izay zavatra tsara nomenay anareo, ary 
aoka ianareo hahay mankasitraka, raha tsy izany dia hianjera 
aminareo ny hatezerako, fa izay ianjeran’ny hatezerako, dia ho 
any amin’ny fahapotehana tokoa.

20.82 - Ary Mpamela heloka tokoa Aho, ho an’izay mibebaka, 
mino, manao asa soa, ka mizotra amin’ny làlana tsara”.

20.83 - “Fa ahoana no nalaky nandao ny vahoakanao ianao, ry 
Mosesy?” 

20.84 - Manaraka ahy ao izy ireo, hoy i Mosesy. Ary dia 
nihazakazaka aty Aminao aho Tompo, mba ho hankasitrahanao. 

20.85 - Hoy Andriamanitra: “Nosedrainay tokoa ny vahoakanao, 
taorian’ny nandehananao. Ka noverezin’i Samiri làlana izy ireo, 
(tamin’ny nitarihiny azy ireo, hanompo ilay zanak’omby 
volamena)

20.86 - Dia niverina teo amin’ny vahoakany i Mosesy, tezitra 
sady nalahelo. Ka hoy izy: “Ry vahoakako! Tsy efa nanome 
fampanantenana anareo va, ny Tomponareo? Sa lava loatra 
taminareo va ny fifanekena? Sa irinareo ny hianjeran’ny 
hatezeran’ny Tomponareo aminareo, noho ny famadihanareo ny 
fifanekenareo tamiko?”.

20.87 - Hoy izy ireo: “Tsy dia sitraponay loatra ny nivadihanay 
tamin’ny fifanekenay taminao. Saingy novesaran’ireo ravaky ny 
vahoakan’i  Faraona izahay, ka nodoranay izany, araka ny 
hevitra natsipin’i Samiri”. 

20.88 - Dia namoaka (namboatra) zanak’omby ho azy ireo izy, 
vatana mitrena. Dia hoy izy ireo: “Io no andriamanitrareo sy 
andriamanitr’i Mosesy, fa adinony angamba”.

20.89 - Fa nahoana! Tsy hitan’izy ireo va, fa tsy miteny izy io 
(zanak’omby), ary tsy manana fahefana hanisy ratsy, na hanao 
soa azy ireo akory?

20.90 - Efa nilazan’i Harona tokoa izy ireo hoe: “Ry vahoakako! 
Latsaka tao amin’ny fakam-panahy ianareo (noho ilay 
zanak’omby). Nefa Ilay be Fiantrana no Tomponareo. Koa 
manaraha ahy àry ianareo, ary ekeo ny didiko”.

20.91 - Hoy izy ireo: “Tsy hitsahatra ny hifikitra amin’io izahay, 
raha tsy miverina aty aminay i Mosesy”.

20.92 - Dia hoy Mosesy: “Inona no nisakana anao, ry Harona, 
rehefa hitanao nivily làlana izy ireo, 

20.93 - ny hanaraka ahy?  Nandika ny didiko va ianao?”.

20.94 - Dia hoy izy (Harona): “Ry zanaky ny Reniko, aza 
raisinao amin’ny volombavako aho, na amin’ny lohako. 
Natahotra aho ny hitenenanao amiko hoe: nozarainao ny 
zanak’Israely, ary tsy nanaraka ny didiko ianao”.

20.95 - Hoy izy (Mosesy): “Inona no zavatra notetehinao ry 
Samiri?”.

20.96 - Ka hoy izy:  “Nahita izay tsy hitan’izy ireo aho, ka naka 
iray tànana tamin’ny dian’ilay Iraka, ary nafafiko. Izany no 
nobitsihin’ny fanahiko tamiko”.

20.97 - Mandehana ianao, hoy Mosesy. Amin’ny fiainana, dia 
izao hatrany no hambaranao amin’ny olona rehetra hoe: “Aza 
mikasika ahy ianareo”. Ary hisy fe-potoana homena anao, izay 
tsy azonao idifiana. Jereo ny andriamanitra izay notompoinao 
fatratra, fa hodoranay tokoa izy, avy eo dia hafafinay any 
amin’ny onja.

20.98 - Hamafisina, fa Andriamanitra irery ihany no 
Andriamanitrareo, ka tsy misy andriamanitra hafa, ankoatra 
Azy. Feheziny amin’ny Fahaizany avokoa ny zavatra rehetra.

20.99 - Toy izany no fitantaranay aminao izay niseho.Tena 
fampahatsiarovana avy Aminay tokoa no nentinay taminao. 

20.100 - Izay misintaka aminy (Kor’any), dia hitondra enta-
mavesatra amin’ny andro fitsanganana,

20.101 - hitondra izany mandrakizay izy ireo, ary tena enta-
mavesatra ho azy ireo tokoa izany, amin’ny andro 
fitsanganana,

20.102 - Amin’ny andro izay hitsofana ny trompetra (anjomara), 
dia hangoninay ny mpanao ratsy rehetra, ho mangan’ny 
tahotra.

20.103 - Hifampibitsika izy ireo hoe: “Tsy nijanona afa-tsy folo 
andro ihany ianareo”.

20.104 - Fantatray tsara izay hambaran’izy ireo, rehefa hilaza 
ny iray amin’izy ireo, izay tsara fitondrantena indrindra hoe: 
“Andro iray ihany no nijanonanareo”. 

20.105 - Ary hanontany anao mikasika ny tendrombohitra izy 
ireo. Ka lazao hoe: “Haparitaky ny Tompoko tahaka ny vovoka 
izany,

20.106 - ary avelany ho toy ny tany lemaka ngazana,

20.107 - izay tsy ahitanao, na fiolakolahana na lemaka.

20.108 - Amin’izay andro izay, dia hanaraka ny Mpiantso tsy 
misy olakolaka izy ireo, ka hihamora ny feo eo anatrehan’Ilay 
be Fiantrana. Ary tsy handre, afa-tsy bitsibitsika ianao.

20.109 - Amin’io andro io, dia tsy hisy hahazo tombontsoa 
amin’ny fanelanelanana, afa-tsy izay nomen’Ilay be Fiantrana 
alalana, ka nankasitrahany teny.

20.110 - Fantany izay eo aloha sy aorian’izy ireo, nefa izy ireo 
dia tsy mahafehy Azy amin’ny alalan’ny fahaizany.

20.111 - Ary manetry tena eo anatrehan’Ilay Velona ny endrika 
rehetra, Ilay tsy miankina na amin’iza na amin’iza,  ary dia 
halahelo izay hiatrika Azy, ka nanao ny tsy rariny.

20.112 - Fa izay nanao asa soa kosa, sady mpino, dia tsy 
hatahotra, na ny tsy rariny izany, na ny tsindrihazolena.

20.113 - Toy izany no nampidinanay ny Kor’any amin’ny fiteny 
arabo, ka nanaovanay maro ny fampitandremana, hahatonga 
azy ireo ho tia vavaka, na hahatonga azy ireo hifananatra.

20.114 - Fa an’Andriamanitra ny fahamboniana, Ilay tena 
Mpanjaka! Aza maika hamaky ny Kor’any ianao, raha tsy efa 
vita tanteraka ny fanambarana azy aminao. Ary lazao hoe: “Ry 
Tompoko! Ampitomboy ny fahalalako”.

20.115 - Nampitandrina an’i Adama tokoa Izahay taloha, saingy 
adinony izany,  ary tsy nahita fanapahan-kevitra hentitra tao 
aminy Izahay.

20.116 - Ary rehefa niteny tamin’ireo Anjely Izahay 
hoe: “Miankohofa amin’i Adama ianareo”, dia niankohoka 
avokoa izy rehetra, afa-tsy iblis izay nandà.

20.117 - Dia hoy izahay: “Ry Adama, tena fahavalo ho anao sy 
ny vadinao tokoa izy. Ka mitandrema ianareo, sao avoakany ao 
amin’ny Paradisa, fa hampalahelo tokoa ianao.

20.118 - Fa tsy hahatsiaro hanoanana ianao any, na mitanjaka,

20.119 - tsy hahatsiaro hetaheta ihany koa ianao ao, na 
main’ny hafanan’ny masoandro”.

20.120 - Nefa dia naka fanahy azy ny devoly, ka niteny hoe: “Ry 
Adama! Hatoroko anao va ilay hazon’ny mandrakizay, sy ny 
fanjakana tsy mety rava?”. 

20.121 - Nihinana tamin’izany avy izy roa (Adama sy Eva). Dia 
tsapany, fa nitanjaka izy ireo, ka nitafy izay ravina tao amin’ny 
Paradisa. Toy izany no nandavan’i Adama ny Tompony, ary dia 
nivily làlana izy.

20.122 - Avy eo anefa, dia nofidin’ny Tompony izy, ary 
Nankasitrahany ny fibebahany, ka Notarihiny làlana izy.

20.123 - Hoy Izy: “Midina teto ianareo, ny andaniny aminareo 
ihany no fahavalon’ny ankilany. Ary raha misy mpitari-dàlana 
avy Amiko tonga eo aminareo, dia tsy ho very làlana izay 
manaraka azy, ary tsy halahelo.

20.124 - Fa izay misintaka ny fampahatsiarovako kosa, dia 
hiaina fiainana feno fahasahiranana, ary amin’ny andro 
fitsanganana, dia hatsanganay anaty fahajambana izy.

20.125 - Hiteny izy hoe: “Ry Tompoko! Nahoana no 
natsanganao anaty fahajambana aho, nefa dia nahiratra 
taloha?”.

20.126 - Hiteny Izy (Andriamanitra) hoe: “Tahaka ny 
nahatongavan’ny famantarana teo aminao avy Aminay, ka 
nanadinoanao izany, dia toy izany koa no hanadinoana anao 
androany”. 

20.127 - Toy izany no anasazianay ireo mpihoa-pefy, izay tsy 
mino ny fanambarana avy amin’ny Tompony. Ary mafy tokoa ny 
famaizana any an-koatra, sady maharitra.

20.128 - Tsy ampy ho torolàlana ho azy ireo va, ny 
nandringananay taranaka maro talohany, tao amin’ireo 
fonenana, izay handehan’izy ireo ankehitriny? Tena anatra 
lehibe ho an’ny olona misaina izany!

20.129 - Raha tsy noho ny lalàna efa noraisin’ny Tomponao 
mialoha, sy ny fotoana farany efa voafaritra, dia tsy afaka niala 
ny famaizana (avy hatrany) izy ireo.

20.130 - Hiareto izay lazain’izy ireo, ary hobio ny fiderana ny 
Tomponao, alohan’ny fiposahan’ny masoandro, sy mialohan’ny 
hilentehany, ary mandritra ny alina, ary derao ny voninahiny, eo 
ampiandohan’ny andro sy ny fiafarany. Fa  hahazo fahafahampo 
ianao.

20.131 - Ary aza atopinao any amin’izay fahafinaretana 
mandalo nomenay hifalian’ny mpivady sasany amin’izy ireo ny 
masonao, tahaka ny ravaka ny fiainana hisedrana azy ireo 
ireny.Tsara sady maharitra izay omen’Andriamanitra.

20.132 - Ampirisiho hanatanteraka vavaka fanompoana (soalat) 
ny fianakavianao, ary mahareta amin’ny fanompoana ihany koa 
ianao, tsy mangataka anjaram-pivelomana aminao Izahay, fa 
Izahay no manome anjaram-pivelomana anao. Fa ny fiafarana 
tsara, dia voatokana ho an’ny fitiavam-bavaka.

20.133 - Ary hoy izy ireo: “Ahoana izahay no tsy hitondrany 
fahagagana avy amin’ny Tompony?”, tsy tonga tamin’izy ireo va, 
ilay Porofo misy ireo soratra tranainy.

20.134 - Ary raha naringanay tamin’ny famaizana talohan’ny 
hahatongavany (Mohammad) izy ireo, dia hiteny tokoa hoe: “Ry 
Tomponay ô! Nahoana no tsy nandefasanao iraka izahay, 
hanarahanay ny fampianaranao mialohan’ny hahafeno henatra, 
sy fahafahambaraka anay”. 

20.135- Lazao hoe: “Samy miandry avokoa ny tsirairay, ary 
miandrasa ihany koa ianareo! Fa ho fantatrareo tsy ho ela, izay 
olon’ny làlana mahitsy, sy voatari-dàlana tsara”.

FIZARANA FAHAFITOAMBINIFOLO
TOKO - 21
AL-ANBIYA

(IREO MPAMINANY)
Andininy  112: Nidina talohan’ny fifindra-monina (Hidjrah)

Amin’ny anaran’Andriamanira, Ilay be Fiantrana, Ilay be 
Indrafo.

21.1 - Manakaiky ny olombelona ny fotoam-pitsarana azy, nefa 
izy ireo dia tsy miraika, sady manome lamosina izany.

21.2 - Tsy misy fampahatsiarovana (fanambarana) vao 
haingana tonga tamin’izy ireo avy amin’ny Tompony, ka tsy 
nohainoin’izy ireo amim-pamazivaziana.

21.3 - Manadino ny fon’izy ireo, nefa manao resaka an-
tsokosoko, ireo mpanao ny tsy rariny: “Moa va izy io tsy 
olombelona mitovy aminareo, ka hirona hanao majika ianareo, 
nefa mahita tsara?”.

21.4 - Hoy izy: “Fantatry ny Tompoko avokoa izay teny voalaza 
any an-danitra sy eto an-tany. Izy no Ilay Mandre sy Mahalala 
ny zavatra rehetra”.

21.5 - Fa hoy izy ireo: “Nofy maro mifangaro izany, na hoe koa 
noforonony fotsiny, na mpanao tononkalo izy, koa aoka 
hitondra aminay famantarana izy, sahala amin’ny nanirahana 
ireo Iraka teo aloha”.

21.6 - Tsy nisy na iray aza tanàna tsy nino tamin’ireo izay 
naringanay talohan’izy ireo (amin’ny fahitana ireo 
fahagagana), ka moa va hino izy ireo?

21.7 - Tsy nandefa Iraka talohanao Izahay, raha tsy olona izay 
nandefasanay ireo fanambarana, koa anontanio àry ireo olona 
mahay ny fanambarana raha tsy mahafantatra ianareo.

21.8 - Tsy nataonay ho vatana tsy mihinana sakafo izy ireo, 
ary tsy natao haharitra mandrakizay.

21.9 - Avy eo, dia notanterahinay ny fampanantenana izay 
nataonay taminy, ka novonjenay izy ireo, niaraka tamin’ireo 
izay tianay ho vonjena, fa naringanay ireo mpihoa-pefy.

21.10 - Nampidininay taminareo ny Boky, izay misy 
fampahatsiarovana ho anareo; tsy mandinika va ianareo?

21.11 - Firifiry moa ireo tanàna mpanao ny tsy rariny 
nopotehinay, ka namoronanay vahoaka hafa taorian’ny 
nanjavonan’izy ireo.
21.12 - Lasa nandositra haingana izy ireo, rehefa nahatsapa ny 
hamafin’ny fanasazianay.
21.13 - Aza mandositra ianareo! Fa miverena amin’ny soa izay 
nisy anareo, sy ao amin’ny fonenanareo, mba ho hanontaniana 
ianareo.
21.14 - Ka hoy izy ireo: “Lozanay izany! Tena olona mpanao ny 
tsy rariny tokoa izahay”.
21.15 - Tsy nitsahatra izany antsoantson’izy ireo izany, mandra-
pahatonga azy ireo nataonay potika sy maina.   
21.16 - Tsy kilalao no Naharianay ny lanitra sy ny tany,  ary izay 
rehetra eo anelanelan’izy ireo.
21.17 -  Raha naniry fialam-boly Izahay, dia hohitanay eo 
aminay ihany izany, raha hanao izany tokoa Izahay.
21.18 - Ny mifanohitra amin’izany anefa, alefanay hanohitra ny 
hadisoana (hevi-diso) ny fahamarinana, izay hanitsaka ny 
lohany, ary indro ny hevi-diso fa nanjavona. Koa lozanareo 
amin’ny zavatra izay lazainareo!
21.19 - Azy avokoa izay rehetra any an-danitra sy eto an-tany, 
ary izay rehetra any Aminy, ka tsy mihevitra ny tenany ho 
lehibe manoloana ny fanompoana Azy, ary tsy sasatra manao 
izany izy ireo.
21.20 - Fa mankalaza ny voninahiny andro aman’alina tsy 
ankijanona izy ireo.
21.21 - Sa moa izy ireo, naka ireo andriamanitra izay afaka 
manangana (amin’ny maty) ny olona avy amin’ny tany?
21.22 - Raha ohatra ka nisy tompo hafa, ankoatra 
an’Andriamanitra tany an-danitra sy tety an-tany, dia 
nikorontana izy roa ireo, koa voninahitra anie ho 
an’Andriamanitra, Tompon’ilay Seza Fiandrianana, ary Izy dia 
ambony lavitra noho izay lazain’izy ireo.
21.23 - Tsy hisy hanontany Azy amin’izay Ataony, fa izy ireo no 
hanontaniana (amin’ny asa nataony) .
21.24 - Moa nifidy andriamanitra ankoatra Azy va izy ireo? Dia 
l az ao azy i r eo hoe : “En to a t y ny po ro fona reo ! 
Fampahatsiarovana ho an’ny olombelona izay miaraka amiko 
ity, ary fampahatsiahivana ihany koa ho an’izay talohako, fa 
maro amin’izy ireo no tsy mahalala ny fahamarinana, ka dia 
miala amin’izany izy ireo.

21.25 - Tsy nandefa Iraka Izahay, na iray aza talohanao, ka tsy 
nambaranay azy hoe: “Tsy misy andriamanitra hafa, afa-tsy 
Izaho, koa aoka ianareo hanompo Ahy”.

21.26 - Ka hoy izy ireo: “Nanan-janaka Ilay be Fiantrana!”. 
Voninahitra anie ho Azy! Fa mpanompo mendri-kaja ihany izy 
ireo.

21.27 - Tsy mialoha làlana ny Teniny izy ireo, fa manatanteraka 
araka izay Baikony.

21.28 - Fantany izay eo anolohan’izy ireo, sy izay eo aoriany, 
tsy manelanelana izy ireo raha tsy amin’izay Ankasitrahany, ary 
torakovitra izy ireo amin’ny fahatahorana Azy.

21.29 - Ary izay milaza amin’izy ireo hoe: “andriamanitra 
ankoatra Azy aho”, dia ny afobe no valiny homenay azy, ary toy 
izany no hamalianay ireo mpanao ny tsy rariny.

21.30 - Moa tsy hitan’ireo tsy mpino va, fa mitambatra ho 
vaingana iray ny lanitra sy ny tany? Avy eo, dia nosarahinay izy 
ireo, ary nataonay avy amin’ny rano, ny zava-manan’aina 
rehetra, moa tsy mino izany va ianareo?

21.31 - Nasianay tendrombohitra tahaka ny andry teny 
ambonin’ny tany, mba tsy hampihozongozona azy, ary 
nofaritanay ireo làlana midadasika, hitari-dàlana tsara azy ireo,

21.32 - ary nataonay tafo voaaro ny lanitra, nefa mbola 
manome lamosina ireo famantarany ihany izy ireo.

21.33 -  Izy no Nahary ny alina, sy ny andro, ary ny 
masoandro, sy ny volana, samy milomano amin’ny toerana 
hiodinany avy ny tsirairay.

21.34 - Tsy nisy olona na iray aza talohanao, nataonay tsy ho 
tratran’ny fahafatesana, moa va raha ho faty ianao, dia tsy ho 
azon’ny fahafatesana izy ireo? 

21.35 - Samy hanandrana ny fahafatesana avokoa ny olona 
tsirairay, amin’ny ratsy sy ny tsara no hitsapanay anareo, ho 
fakam-panahy, ary any Aminay no hiverenanareo.

21.36 - Raha mahita anao ireo tsy mpino, dia tsy manao afa-tsy 
ny maneso: “Moa izy ity va, no ilay miteny ratsy ireo 
andriamanitrareo?”, nefa izy ireo dia minia tsy mahatsiaro Ilay 
be Fiantrana.

21.37 - Toetran’ny olombelona ny fahamaikana, ka ho asehoko 
anareo ireo famantarana avy aty Amiko, koa aza manafaingana 
Ahy ianareo .

21.38 - Dia hoy izy ireo:  “Rahoviana ny fanatanterahana ny 
fampanantenana, raha mpilaza ny marina ianareo?”

21.39 - Raha fantatr’ireo tsy mpino ny fotoana izay tsy 
hahafahany manakana ny afo amin’ny tarehiny, na amin’ny 
lamosiny, ka tsy ho hisy mpamonjy izy ireo.

21.40 - Tsia! Fa ho tonga amin’izy ireo tampoka izany, ary dia 
ho gaga izy ireo, nefa tsy afaka hanosika izany, ary tsy homena 
fe-potoana na kely aza.

21.41 - Noesoina ireo Iraka talohanao, fa ireo naneso azy ireo, 
dia voaeson’ny nataon’izy ireo ihany.

21.42 - Dia lazao hoe: “Iza no miaro anareo andro aman’alina, 
eo anatrehan’Ilay be Fiantrana?”. Nefa izy ireo tsy miraharaha 
ny fahatsiarovana ny Tompony.

21.43 - Moa manana andriamanitra hafa, ankoatra Anay, afaka 
miaro azy va izy ireo? Tsy afaka mamonjy ny tenany izy ireny, 
ary tsy manana namana afaka hanohitra Anay.

21.44 - Nomenay hafaliana mandalo izy ireo, sy ireo 
razambeny, ka nanjary lava tamin’izy ireo ny taona. Moa tsy 
hitan’izy ireo va, fa ho avy amin’ny tany Izahay, ka ho ahenanay 
ny sisiny rehetra, moa ho mpandresy va izy ireo?

21.45 - Lazao hoe: “Izaho dia tsy manao afa-tsy ny 
mampandre anareo ny fanambarana”, nefa tsy mandre ny 
antso ireo marenina, raha ampitandremana izy ireo.

21.46 - Raha andalovan’ny tsiokan’ny sazin’ny Tomponao izy 
ireo, dia tsy maintsy hilaza izy ireo hoe: “Lozanay! Nanao ny 
tsy rariny tokoa izahay”.

21.47- Hapetrakay ny mizana marina, amin’ny andro 
fitsanganana, tsy hisy olona ho tratran’ny fitongilanana na kely 
aza, eny fa na dia toy ny voatsinampy, dia ho asehonay, ampy 
ho Mpitsara tokoa Izahay.

21.48 - Nomenay an’i  Mosesy sy Harona tokoa ny Boky 
fanavahana, ho fahazavana sy fampahatsiarovana ho an’ireo 
vontompinoana,

21.49 - izay matahotra miafina ny Tompony, ary matahotra 
ihany koa ilay Ora.

21.50 - Ary ity (Kor’any) dia Fampahatsiahivana masina 
nampidininay, ka moa mankahala izany va ianareo?

21.51 - Nomenay toro-làlana mahitsy i Abrahama taloha, ary 
fantatray tsara izany.

21.52 - Hoy izy tamin’ny Rainy sy ny vahoakany: “Inona ireto 
sarivongana izay tena mahasondriana anareo ireto?”.

21.53 - Dia hoy izy ireo namaly: “Hitanay nanompo azy ireo ny 
razambenay”

21.54 - Hoy izy: “Tena ao anatin’ny fahaverezana miharihary 
ianareo, sy ireo razambenareo”.

21.55 - Ka hoy izy ireo: “Moa tonga eto aminay miaraka 
amin’ny fahamarinana va ianao, sa isan’ireo izay 
mamazivazy?

21.56 - Dia hoy izy: “Ny mifanohitra amin’izany! Ny 
Tomponareo dia ny Tompon’ny lanitra sy ny tany, ka Izy no 
Nahary azy ireo, ary izaho dia isan’ireo mijoro ho 
vavolombelona amin’izany.

21.57 - Koa marina eo anatrehan’Andriamanitra! Fa hanao 
tetika amin’ireo sampinareo aho, aorian’ny fotoana 
handehananareo.

21.58 - Ka notorotoroiny izy ireo, afa-tsy ilay lehibe indrindra 
tamin’izy ireo. Angamba hiverina aminy izy ireo.

21.59 - Dia hoy izy ireo: “Iza no nanao izao tamin’ireo 
andriamanitray? Fa tena  isan’ireo mpanao ny tsy rariny izy”.

21.60 - Ary hoy izy ireo namaly: “Naheno tanora iray manaratsy 
azy ireo izahay, Abrahama no anarany”.

21.61 - Hoy izy ireo: “Ento ety imason’ny olona rehetra izy, mba 
hahafahan’izy ireo mijoro ho vavolombelona”.

21.62 - Dia hoy izy ireo: “Ianao va no nahavita izao, tamin’ireo 
andriamanitray ry Abrahama?”. 

21.63 - Ka hoy izy: “Ity lehibe indrindra amin’izy ireo ity no 
nahavita izany, koa anontanianareo izy ireo raha afaka miteny”. 

21.64 - Niverina tamin’ny tenany izy ireo, ary samy nilaza hoe: 
“Marina fa ianareo no tena mpanao ny tsy rariny”.

21.65 - Avy eo, dia niondrika izy ireo (ary nilaza tamin’i 
Abrahama hoe): “Fantatrao tsara, fa tsy miteny izy ireto”. 

21.66 - Hoy izy: “Hanompo hafa ankoatra an’Andriamanitra va 
ianareo, izay tsy afaka hanao soa na hanao ratsy aminareo?”.

21.67 - Eisy! Ho anareo, sy izay tompoinareo ankoatra 
an’Andriamanitra, moa tsy mandinika va ianareo?  

21.68 - Dia hoy izy ireo: “Doroy izy, ary avoty ny 
andriamanitrareo, raha hanao zavatra tokoa ianareo”

21.69 - Hoy Izahay: “Ry lelan’afo! Aoka ianao hangatsiatsiaka, 
sy ho tony amin’i Abrahama”.

21.70 - Dia nikasa ny hanao tetika izy ireo hamelezana azy, 
nefa izy ireo no nataonay maty antoka indrindra.

21.71 - Novonjenay izy, tahaka izany koa i Lota, ka nentinay 
any amin’ny tany, izay nosoavinay ho an’izao tontolo izao.

21.72 - Ary nomenay azy i Ishaka, ary nampiana an’i Jakoba, ka 
nataonay isan’ny olo-mendrika izy ireo.

21.73 - Nataonay ho mpitondra izay hitarika ny olona araka ny 
didinay izy ireo. Ary nandefasanay fanambarana izy ireo, mba 
hanao ny tsara, sy hanatanteraka ny vavaka fanompoana 
(soalat), ary hanome ny harena fiantrana (zakat), fa 
mpanomponay izy ireo.

21.74 - Nomenay fahendrena sy ny fahalalana i Lota, ary 
navotanay izy, tamin’ny tanàna izay nanao asa maloto. 
Hamafisina, fa vahoaka ratsy sy maloto fitondrantena izy ireo.

21.75 - Nampidirinay anatin’ny famindram-ponay izy, fa 
isan’ireo olo-mendrika tokoa izy.

21.76 - Ary Noa, raha nangataka taminay izy taloha, dia 
novalianay, ary novonjenay izy, sy ny fianakaviany tamin’ny 
fahoriana mahatsiravina.

21.77 - Ary navotanay izy, tamin’ny vahoaka izay nilaza ny 
famantarana avy aty Aminay ho lainga, hamafisina, fa olona 
ratsy tokoa izy ireo, ka narendrikay avokoa.

21.78 -Ary (tsaroanao va) i Davida sy i Salômôna, raha nitsara 
mikasika ilay tany voavoly, izay handehanan’ny ondrin’ireo 
mponina sasany amin’ny alina, fa miatrika ny fitsaran’izy ireo 
Izahay.

21.79 - Nampahafantarinay an’i Salômôna izany raharaha 
izany, samy nomenay fahafahana hitsara, sy fahalalana izy 
ireo. Ary nataonay hiaraka amin’i Davida, ny tendrombohitra sy 
ny vorona, hidera Anay, ary nataonay tokoa izany.

21.80 - Nampianarinay azy ny fanamboarana akanjo vy ho 
anareo, mba hiaro anareo amin’ny herisetra hifanaovanareo, 
moa mahay mankasitraka izany va ianareo? 

21.81 - Ary nataonay teo ambany fifehezan’i Salômôna ny 
rivotra mahery, izay mitsoka ny tany nomenay fahasoavana 
araka ny baikony, fa Izahay no Mahafantatra ny zavatra 
rehetra,

21.82 - ary misy amin’ireo satana no miantoraka (any an-
dranomasina) ho azy, ary manao asa hafa ankoatra izany, fa 
Izahay no manara-maso azy ireo.

21.83 - Ary i Joba, rehefa nangataka tamin’ny Tompony izy 
hoe: “Eny, nianjady tamiko ny ratsy, nefa Ianao no be indrafo 
indrindra amin’ireo mpamindra-fo”.

21.84 -  Dia nekenay ny fangatahany, ka noesorinay ny ratsy 
teo aminy, ary nomenay azy indray ny fianakaviany, ary mbola 
nampiana mitovy amin’izany, ho famindram-po avy Aminay, 
ary fampahatsiahivana ho an’ireo mpanompo.

21.85 - Ary i  Ismaela sy Idris, ary i Zoul  Kifl, izay samy 
manam-paharetana avokoa.

21.86 - Ary nampidirinay anatin’ny famindram-ponay izy ireo, 
satria hamafisina, fa isan’ny olo-mendrika izy ireo.

21.87 - Ary Zou Noun (Jonasy), lasa tamin-katezerana izy, 
noheveriny, fa tsy hanao na inona na inona aminy Izahay. 
Nitalaho taminay tao anatin’ny aizina izy hoe: “Tsy misy 
andriamanitra hafa, afa-tsy Ianao! Voninahitra ho Anao! 
Marina fa isan’ireo nanao ny tsy rariny tokoa aho”.

21.88 - Nekenay ny fangatahany, ka dia navotanay tamin’ny 
fahoriany izy, ary toy izany no anavotanay ireo mpino.

21.89 - Ary i Zakaria, raha nitalaho tamin’ny Tompony izy hoe: 
“Tompo ô! Aza  avelanao irery aho! Fa Ianao no tsara 
indrindra amin’ireo mpandova”.

21.90 - Nekenay ny fangatahany, ka nomenay azy i  Jaona 
(Yahya), ary nositraninay ny vadiny. Nifaninana tamin’ny 
fanaovana ny tsara izy ireo, ary nangataka Taminay tamim-
pitiavana, sy tamim-pahatahorana, ary nanetri-tena teo 
anatrehanay izy ireo.

21.91 - Ary ilay vehivavy izay nanaja ny fahadiovam-
pitondrantenany (virijiny), ka notsofonay tao aminy ny fanahy 
avy Aminay, dia nataonay ho famantarana (fahagagana) ho 
an’izao tontolo izao, izy sy ny zanany.

21.92 - Hamafisina, fa ity vahoakanareo ity, dia vahoaka 
tokana, ary Izaho no Tomponareo, ka aoka ianareo hanompo 
Ahy.

21.93 -  Nizarazara samy nanana ny heviny izy ireo, nefa ny 
rehetra dia hiverina aty Aminay,

21.94 - ary na iza na iza manao asa soa, ka mpino izy, dia ho 
ankasitrahina ny ezaka nataony, ary ho soratanay ho azy izany.

21.95 - Voarara ho an’ny (mponin’ny) tanàna iray izay 
noravainay ny hiverina,

21.96 - mandra-pahatongan’ny famotsorana an’ny Ya jouj sy 
Ma jouj, ary izy ireo dia hiazakazaka hamonjy isaka ny 
havoana.

21.97 - Manakaiky ny fampanantenana marina, ary indro fa 
mihamaizina ny fijerin’ireo izay tsy mino (ary milaza izy ireo 
hoe): “Lozanay! Tsy niraika tamin’izany izahay, fa nanao ny tsy 
rariny tokoa”.

21.98 - Ianareo sy izay notompoinareo ankoatra 
an’Andriamanitra, no ho kitay fandrehitry ny afobe, ary ho any 
avokoa ianareo.

21.99 - Raha andriamanitra tokoa izy ireny, dia tsy ho alefa ao, 
nefa honina ao mandrakizay izy rehetra.

21.100 - Hitaraina mafy izy ireo ao, nefa dia tsy haheno na 
inona na inona,

21.101 - fa ireo rehetra izay efa nampanantenanay valisoa 
kosa, dia ho lavitra izany izy ireo.

21.102 - Tsy haheno ny feony izy ireo, ary hifaly mandrakizay 
amin’izay iriny.

21.103 - Tsy hampalahelo azy ireo ny tahotra lehibe, fa ho 
raisin’ny Anjely izy ireo: “Ity ilay andro izay nampanantenaina 
anareo”.

21.104 - Ny andro izay hamalonanay ny lanitra, sahala amin’ny 
amalonana taratasy hanoratana, tahaka ny nanaovanay ny 
famoronana voalohany no hamerenanay azy indray, 
fampanantenana noraisinay izany, ka ho tanterahinay tokoa.

21.105 - Nosoratanay tao amin’ny Zabora taorian’ny 
fampahatsiahivana, fa handova ny tany ireo mpanompoko 
mendrika.  

21.106 - Ao amin’izany, dia misy filazana (fampianarana) ho 
an’ny vahoaka mpanompo.

21.107 -  Fa tsy nalefanay ianao, raha tsy ho famindram-po ho 
an’izao tontolo izao.

21.108 - Lazao hoe: “Ny hany nambara tamiko dia, 
Andriamanitra tokana ny Andriamanitrareo, ka moa mankato va 
ianareo? 

21.109 - Ary raha tsy miraharaha izy ireo, aorian’izany, dia 
lazao hoe: “Efa nampitandremako anareo ny zavatra rehetra, 
tao anatin’ny fitoviana tanteraka, ary tsy fantatro ny zavatra 
nampanantenaina anareo, na akaiky, na ho lavitra,

21.110 - fa fantany tokoa izay teny avoakanareo ankarihary, sy 
izay afeninareo.

21.111 - Ary tsy fantatro izany, raha fakam-panahy ho anareo, 
sy fahafinaretana amin’ny fotoana voafetra”.

21.112 - Dia hoy izy hoe: “Tompo ô! Aoka  Ianao hitsara araka 
ny rariny, fa ny Tomponay dia Ilay be Fiantrana, izay 
angatahinay famonjena amin’ny famaritana tsy marina 
ataonareo”.

TOKO - 22
Al-HADJ 

(NY FIVAHINIANANA MASINA)

Andininy 78: Nidina taorian’ny fifindra-monina (Hidjrah) 

Amin’ny anaran’Andriamanitra, Ilay be Fiantrana, Ilay be 

Indrafo.
 
22.1 - Ry olombelona! Matahora ny Tomponareo ianareo, fa ny 
horohorontany amin’ilay Ora, dia zavatra mahatsiravina tokoa.

22.2 - Amin’ny andro izay hahitanareo, ny vehivavy mampinono 
rehetra, hanadino (ny zazakely) izay ampinonoiny, ary ny 
vehivavy bevohoka rehetra, hanala izay ho entiny (ao 
ambohoka). Ary ho hitanao ny olona sahala amin’ny mamo, 
nefa tsy mamo izy ireo, fa mafy ny sazin’Andriamanitra.  

22.3 - Ary misy amin’ireo olona no miady hevitra mikasika 
an’Andriamanitra, nefa tsy manana fahalalana, fa manaraka ny 
devoly rehetra mpikomy.

22.4 - Araka ny voasoratra, fa izay mifandray aminy, dia ho 
entiny any amin’ny fahaverezana, sy tarihiny any amin’ny 
sazin’ny afo.

22.5 - Ry olombelona! Raha misalasala mikasika ny 
fitsanganana ianareo, dia fantaro fa Izahay no Nahary anareo 
tamin’ny vovoka, avy eo, tamin’ny tsirinaina indray mitete, avy 
eo, tamin’ny vaingan-drà, ary avy eo, tamin’ny vainga-nofo izay 
manana endrika, na tsy manana endrika, mba hampisehoanay 
anareo (ny Fahefanay), avy eo, dia hapetrakay ao anatin’ny 
vohoka araka izay tianay, mandritra ny fotoana voafetra, 
aorian’izany dia avoakanay ho zazakely ianareo, mba 
hahatraranareo ny fahamatorana, misy aminareo no maty 
(tanora), ary misy koa no tratra antitra, ka lasa tsy mahafantatra 
na inona na inona, amin’ireo zavatra izay fantany teo aloha, ary 
hitanao karakaina ny tany, nefa raha vao handatsahanay rano, 
dia mihetsika sy mibontsina, ary mampitsiry karazan-javamaniry 
tsara mpivady.

22: Al-hadj

22.6 -  Dia toy izany satria, Andriamanitra dia fahamarinana, Izy 
no mamelona ireo maty, fa Mahefa ny zavatra rehetra Izy.

22.7- Fa ho avy tokoa ilay Ora, tsy misy isalasalana ny 
amin’izany, ary Andriamanitra dia ampitsangana amin’ny maty, 
izay rehetra any am-pasana.

22.8 - Fa misy amin’ireo olona no miady hevitra momba 
an’Andriamanitra tsy amim-pahalalana, na mpitarika, na boky 
mpanazava.

22.9 - mampiseho fireharehana izy, hamereny ny olona, tsy 
hizotra amin’ny làlan’Andriamanitra. Ho azy ny fahafaham-
baraka eto an-tany, ary hampanandramanay azy amin’ny andro 
fitsanganana ny sazin’ny afo.

22.10 - Izany dia vokatry ny nataon’ny tànanao roa, fa tsy 
miangatra amin’ireo mpanompony Andriamanitra. 

22.11 - Ary misy amin’ny olona no manompo an’Andriamanitra 
amim-pisalasalana, ka raha misy zavatra tsara tonga amin’izy 
ireo, dia mifaly izy, fa raha misy fitsapana tonga aminy kosa, dia 
manodina ny tarehiny izy, ka ho maty antoka (amin’ny 
fahasoavana) ety an-tany, sy any an-koatra; izany no tena 
fatiantoka miharihary.

22.12 - Mangataka amin’ny hafa, ankoatra an’Andriamanitra izy 
ireo, izay tsy afaka manao na ratsy, na tsara aminy akory, ary 
izany no fahaverezana tanteraka.

22.13 - Mangataka izy ireo, amin’izay ny ratsy no akaiky kokoa 
noho ny tombontsoa, mpiahy ratsy sy namana ratsy tokoa 
izany.

22.14 - Ampidirin’Andriamanitra ao amin’ny zaridaina izay 
ikorianan’ireo renirano eo ambaniny, ireo mino, sy 
manatanteraka asa soa. Fa manao araka izay Tiany hatao 
Andriamanitra. 

22.15 - Ireo izay mihevitra, fa tsy hamonjy azy Andriamanitra 
ety an-tany, sy any an-koatra, dia aoka izy hanantona tady 
mandra-pahatonga eny an-danitra, avy eo, dia aoka ho 
tapahiny izany, ka jereo raha toa nahavita nanafoana, ny 
zavatra nahatezitra azy ny tetika nataony. 

22.16 - Toy izany no nampidinanay azy ho famantarana 
mazava, ary Andriamanitra dia mitari-dàlana izay tiany.

22.17 - Hamafisina, fa ireo mpino, ireo Jiosy, ireo Sabeana, sy 
ireo Kristianina, ary ireo magy (mpanompo afo), sy ireo izay 
nampitambatra an’Andriamanitra amin’ny hafa, dia 
hampisaraka azy ireo tokoa Andriamanitra, amin’ny andro 
fitsanganana, ary hamafisina, fa Mahita ny zavatra rehetra 
Andriamanitra.

22.18 - Moa tsy hitanao va, fa eo anatrehan’Andriamanitra no 
iankohofan’ireo rehetra, any an-danitra sy ety tany, ny 
masoandro, ny volana, ireo kintana, ireo tendrombohitra, ireo 
hazo, ireo biby, ary koa olona maro? Fa maro ihany koa no 
mendrika ny sazy. Ary na iza na iza hahetrin’Andriamanitra, dia 
tsy misy hanome voninahitra azy intsony, satria manao araka 
izay Tiany Andriamanitra.

22.19 - Indro antoko anankiroa mpifanohitra, izay nifanditra 
mikasika ny Tompon’izy ireo. Ho an’ireo tsy mino, dia fitafiana 
amin’ny afo, no ampitafiana azy, ary horarahana rano 
mangotraka ny lohany,

22.20 - izay hampitsonika ny ao anatin’ny kibon’izy ireo, ary 
koa ny hodiny.

22.21 - Ary hisy fively fandraka amin’ny vy ho azy ireo.

22.22 -  Isaka ny te-hivoaka ao izy ireo (hiala), noho ny 
fahoriana, dia averina ao indray (ary lazaina aminy hoe): 
“Andramo ny sazin’ny afo”.

22.23 - Hamafisina, fa ireo mpino izay nanao asa soa, dia 
ampidir in’Andriamanitra ao amin’ny zaridaina, izay 
ikorianan’ireo renirano eo ambaniny. Ho ampihaingoina amin’ny 
haban-tànana volamena izy ireo ao, ary koa vatosoa, ary ny 
lamba lasoa no fitafian’izy ireo ao. 

22.24 - Voatarika ho any amin’ny teny tsara izy ireo, eny, 
voatarika ho any amin’ny làlana mendri-piderana .

22.25 - Fa i reo izay tsy mino, sy misakana ny 
làlan’Andriamanitra, ary ny trano fivavahana masina, izay 
natsanganay ho an’ny olona, na ireo izay mipetraka ao, na 
ireo mpivahiny (mpandalo), ka izay mitady hanao fandotoana 
zava-masina ao, amin’ny tsy rariny, dia hampanandramanay 
azy ny sazy mamirifiry.

22.26 - Ary raha natoronay an’i Abrahama ny toeran’ny Trano 
(Ka’aba)  (tamim-pitenenana hoe): “Aoka ianao tsy 
ampitambatra Ahy na amin’inona na amin’inona; ary diovy ny 
tranoko, ho an’ireo izay manao fihodinana, ireo izay 
mitsangana, ary ho an’ireo izay miondrika sy miankohoka ao”.

22.27 - Ary manaova fiantsoana ny olona ho amin’ny 
Fivahinianana masina (Hajj) ianao. Fa ho tonga aminao am-
pandehanana an-tongotra izy ireo, sy amin’ny alalan’ny 
fitaingenana biby, izay avy amin’ny làlana lavitra rehetra,

22.28 - mba handray anjara amin’ireo tombontsoa izay 
nomena azy ireo, sy hiantso ny anaran’Andriamanitra amin’ny 
andro voatondro, amin’ny biby fiompy izay nomenay azy ireo. 
“Mihinàna amin’izany ianareo, ary ampihinano ihany koa, ireo 
mahantra fadiranovana”.

22.29 - Manaraka izany, dia aoka izy ireo hampijanona hatreo 
ny fady rehetra, sy hanatanteraka ny voadin’izy ireo, ary 
hanao ny fihodinana manodidina ny Trano Tranainy.

22.30 - Izany (no tsy maintsy tandremana), fa izay mandray 
tsara ny fetra masina avy amin’Andriamanitra, dia tsara ho azy 
izany eo anatrehan’ny Tompony. Ary ny biby fiompy, dia tsy 
voarara ho anareo, afa-tsy izay notanisaina taminareo. 
Alavironareo àry ny loton’ireo sampy, ary alaviro ihany koa, ny 
teny feno lainga.

22.31 -  Aoka ianareo ho an’Andriamanitra irery, fa aza 
mampitambatra Azy amin’ny hafa, satria na iza na iza 
mampitambatra an’Andriamanitra amin’ny hafa, dia sahala 
amin’ny nianjera avy eny an-danitra, ka ireo vorona no 
mitsaingoka azy, na ny rivotra hitondra azy haingana, ho any 
amin’ny lavaka tena lalina.

22.32 -  Izany (no didy). Ary izay manome voninahitra ireo 
famantarana masina avy amin’Andriamanitra, dia mahatonga 
ny fo ho vontompinoana izany.

22.33 - Avy amin’izany (ireo biby), dia makà tombontsoa 
hatramin’ny fotoana voafetra ianareo, ary ny toerana fanaovana 
sorona azy ireo, dia eo akaikin’ilay Trano Tranainy.

22.34 - Ny vahoaka tsirairay, dia samy nomenay fomba 
fanaovana sorona, mba hahatsiarovan’ izy ireo, ny 
anaran’Andriamanitra, amin’ireo biby fiompy nomeny azy ireo. 
Andriamanitra tokana ny Andriamanitrareo, ka aoka ianareo 
hankato Azy, ary ilazao vaovao tsara ireo manetritena,

22.35 - ireo izay mientana ny fony, raha vao tononina ny 
anaran’Andriamanitra, sy ireo manam-paharetana amin’izay 
zavatra mahazo azy, ary ireo mpanatanteraka ny vavaka 
fanompoana (soalat), sy ireo mandany (amin’ny tsara) izay 
nomenay azy.

22.36 - Nofidianay ho anareo ny rameva (na omby vavy), mba 
ho anisan’ireo famantarana masina avy amin’Andriamanitra, fa 
misy zavatra tsara ho anareo izy ireo. Koa tonony amin’izy 
ireny ny anaran’Andriamanitra, rehefa voafatotra ny tongony 
(ho atao sorona). Avy eo, rehefa lavo miorirana izy ireny, dia 
mihinàna amin’izany ianareo, ary ampihinano (amin’izany) ireo 
mahantra mahay mihonona, sy ireo mpangataka.Toy izany, dia 
nataonay ho anareo izy ireny, mba hahaizanareo mankasitraka.

22.37 - Na ny nofony, na ny ràny, dia tsy ho tonga any 
amin’Andriamanitra, fa ny fahatahoranareo no ho tonga any 
Aminy. Toy izany no nanaovany azy ireny ho anareo, mba 
hideranareo ny halehiben’Andriamanitra, tamin’ny nitarihiny 
anareo amin’ny làlana mahitsy. Ary lazao vaovao mahafaly ireo 
mpanao soa.

22.38 - Miaro ireo mpino tokoa Andriamanitra. Fa tsy tia izay 
rehetra mpamadika tsy mahay mankasitraka Andriamanitra.



337 ۳۳۷

Fiz.1722: Al-hadj

22.39 - Nomena alalana ireo izay niharan’ny famonoana (hiaro 
tena), satria niharan’ny tsy rariny izy ireo; fa manana fahefana 
hanavotra azy ireo Andriamanitra.

22.40 - Ireo izay noroahina teo amin’ny fonenany, tamin’ny tsy 
rariny, satria niteny izy ireny hoe: “Andriamanitra no Tomponay”. 
Raha tsy  nampifandroahan’Andriamanitra ny olona, dia ho 
nofoanana ny fitokana-monina amin’ireo fiangonana, ireo 
synagoga (trano fivavahan’ny jiosy), ary ireo trano fiankohofana 
(mosquée), izay iantsoana matetika ny anaran’Andriamanitra. 
Hamafisina, fa manohana izay manohana azy Andriamanitra. 
Fa Matanjaka sy Tsitoha Andriamanitra.

22.41 - Ireo izay, raha omenay azy ny hery ety ambonin’ny tany, 
dia manatanteraka ny vavaka fanompoana (soalat) izy ireo, 
manome ny harena fiantrana (zakat), ary mampirisika amin’ny 
tsara, sy mandrara amin’ny ratsy. Fa ny fiafaran'ny zavatra 
rehetra dia an’Andriamanitra.

22.42 - Ary raha manao anao ho mpandainga izy ireo, (fantaro 
fa)  ny vahoakan’i Noa koa, ireo Aad, ireo Tamod, talohan’izy 
ireo, dia nanao ho mpandainga (ireo Iraka).

22.43 - Toy izany koa ny vahoakan’i Abrahama, sy ny 
vahoakan’i Lota,

22.44 -  ary ireo olon’ny Madiana. Natao ho mpandainga ihany 
koa i Mosesy, ka nomeko fe-potoana ireo tsy mpino, manaraka 
izany, dia nosaziako izy ireo. Ary nanao ahoana ny Fanakianako 
(famaizana) azy ireo.

22.45 - Firifiry ireo tanàna noravanay, satria nanao ny tsy rariny 
izy ireo, ary nikoro teo aminy ny tafon-tranony, foana ny vovo, 
toy izany koa ny lapa lehibe.

22.46 - Nahoana no tsy mandeha manerana ny tany izy ireo, ka 
hananany fo mahafantatra, sy sofina mandre? Satria tsy ny 
maso akory no jamba, fa ny fo izay ao an-tratra no jamba.



338 ۳۳۸

Fiz.1722: Al-hadj

22.47 - Mangataka aminao hanafaingana ny loza izy ireo, fa 
tsy mivoana na oviana na oviana amin’ny fampanantenany 
Andriamanitra. Ny andro iray amin’Andriamanitra, dia toy ny 
arivo taona, araka ny fomba fanisanareo azy.

22.48 - Firifiry moa ireo tanàna nomeko fe-potoana, fa mpanao 
ny tsy rariny izy ireo. Avy eo, dia nosamboriko izy ireo, ary any 
Amiko no fiverenana. 

22.49 - Dia  lazao hoe: “Ry olombelona! Tsy inona akory aho, 
fa mpampitandrina miharihary ho anareo ihany”.

22.50 - Ireo izay nino sy nanao asa soa, dia hahazo famelan-
keloka sy fanomezana sesehena.

22.51 - Ireo izay mikely aina hanafoana ny famantaranay, dia 
izy ireny no olon’ny afo mamaivay.

22.52 - Tsy nandefa Izahay, na Iraka, na Mpaminany, 
talohanao, ka tsy nanelanelana araka ny faniriany ny devoly, fa 
soloin’Andriamanitra izay alefan’ny devoly. Avy eo, dia 
nohamafisin’Andriamanitra ny Andininy, fa Mahalala ny zavatra 
rehetra sy Tompon’ny fahendrena Andriamanitra.

22.53 - Ataon’Andriamanitra ho fakam-panahy, ny bitsiky ny 
devoly, ho an’ireo izay misy aretina ny fony, sy ireo mafy fo. 
Hamafisina, fa amin’ny fahaverezana tanteraka ireo mpanao 
ny tsy rariny. 

22.54 - Fa ho an’ireo izay nomena fahalalana kosa, dia 
fantany, fa fahamarinana avy amin’ny Tomponao izany. Mino 
izany izy, sady feno fietrena ny fony,  tarihin’Andriamanitra 
amin’ny làlana mahitsy ny mpino. 

22.55 - Misalasala hatrany ny tsy mpino ny amin’izany, 
ambara-pahatonga tampoka ny Ora, na koa ny sazy amin’ny 
andro iray mampihoron-koditra.

22.56 - Amin’izany Andro izany, dia an’Andriamanitra ny 
fanjakana, ka hitsara ny zanak’olombelona Izy. Ireo izay mino 
sy manao asa soa, dia ho any amin’ny zaridainan’ny 
fahasambarana.

22.57 - Fa ireo tsy nino kosa, sady niampanga lainga ny 
famantarana avy Aminay, dia izy ireny no hahazo sazy 
mahafabaraka.

22.58 - Eny, homen’Andriamanitra valisoa tsara, ireo izay 
nifindra monina tamin’ny làlan’Andriamanitra, ka novonoina, na 
maty, hamafisina, fa Andriamanitra no Mpanome mendrika 
indrindra ny anjaram-pivelomana.

22.59 - Hampidirin’Andriamanitra amin’ny toerana izay tsara ho 
azy, izy ireo. Hamafisina, fa Mahalala ny zavatra rehetra, sy be 
fangorahana Andriamanitra. 

22.60 - Izany (no fahamarinana), fa izay nampijaly, tahaka ny 
nampijaliana azy, avy eo, dia niharan’ny tsy rariny indray, dia 
harovan’Andriamanitra. Hamafisina, fa Manala ny fahotana, sy 
Mamela heloka Andriamanitra. 

22.61 - Toy izany no andrakofan’Andriamanitra ny andro 
amin’ny alina, ary andrakofany  ny alina amin’ny andro. 
Hamafisina, fa Mandre sy Mahita ny zavatra rehetra 
Andriamanitra.

22.62 - Toy izany satria, Andriamanitra dia fahamarinana, fa 
izay angatahin’izy ireo ankoatrany, izany no fahadisoana, fa 
Andriamanitra no Ilay Avo indrindra, Ilay lehibe indrindra.

22.63 - Moa tsy hitanao va, fa nampidina rano avy any an-
danitra Andriamanitra, ka tonga maitso mavana ny tany. Feno 
hamoram-po sy Mpahalala tonga lafatra Andriamanitra.

22.64 - Azy izay rehetra any an-danitra sy ety an-tany. Fa 
Andriamanitra irery ihany no manana ny ampy, sy mendri-
piderana.

22.65 - Tsy hitanao va, fa napetrak’Andriamanitra eo ambany 
fahefanareo, izay rehetra eny ambonin’ny tany, ary koa ny 
sambo, izay misosa eny ambonin’ny ranomasina amin’ny 
alalan’ny baikony? Tazoniny tsy hianjera amin’ny tany, ny 
lanitra, raha tsy hoe sitrany izany. Hamafisina, fa be hatsaram-
po, sy be famindram-po amin’ny olombelona Andriamanitra.

22.66 - Izy no manome anareo ny fiainana, avy eo, manome 
anareo ny fahafatesana, manaraka izany dia velominy indray 
ianareo. Nefa tsy mahay mankasitraka ny olombelona.

22.67 - Isaka ny vahoaka tsirairay, dia nomenay fombam-
pivavahana ho arahiny, ka aoka tsy hifanditra velively aminao 
amin’ny baiko azo, izy ireo, ary antsoy ny Tomponao. 
Hamafisina, fa amin’ny làlana mahitsy tokoa ianao.

22.68 - Ary raha miady hevitra aminao izy ireo, dia lazao hoe: 
“Andriamanitra no Mahalala indrindra izay ataonareo.

22.69 - Hitsara anareo amin’izay tsy nampitovy hevitra anareo 
Andriamanitra, amin’ny andro fitsanganana”.

22.70 - Tsy fantatrao va, fa Mahalala izay any an-danitra, sy ety 
an-tany Andriamanitra? Voarakitra anatin’ny Boky izany rehetra 
izany, ary mora ho an’Andriamanitra tokoa.

22.71 - Ary manompo ankoatra an’Andriamanitra izy ireo, izay 
tsy nampidinany, na porofo iray aza, sy tsy nananan’izy ireo 
fahalalana, ary tsy hanana mpiaro ireo mpanao ny tsy rariny.

22.72 - Raha vakiana amin’izy ireo ny teninay mazava tsara, 
dia tsikaritrao eny amin’ny tavan’ireo tsy mino ny tsy 
fankasitrahana. Zara raha tsy miantoraka amin’ireo izay 
mamaky ny teninay aminy izy ireo. Lazao hoe: “Ambarako 
anareo va, ny zavatra ratsy noho izany? Ny afo izay 
nampanantenain’Andriamanitra ireo tsy nino Azy. Fiafarana 
ratsy tokoa izany!

22.73 - Ry olombelona! Misy fanoharana atolotra anareo, ka 
henoy izany: “Ireo izay antsoinareo ankoatra an’Andriamanitra, 
dia tsy afa-mahary na lalitra iray akory aza, eny fa na dia 
hikambana aza izy ireo, amin’izany, ary raha misy zavatra 
esorin’ny lalitra eny amin’izy ireo, dia tsy afaka haka izany izy. 
Fa mitovy fahosana, ilay mpangataka sy ilay angatahina”.

22.74 - Tsy napetrak’izy ireo amin’ny maha Izy azy 
Andriamanitra,  hamafisina, fa Mahery sy Matanjaka 
Andriamanitra.

22.75 - Nifidy Iraka tamin’ireo anjely, sy tamin’ny olombelona 
Andriamanitra. Fa Mandre, sy Mahita Andriamanitra.

22.76 - Fantany izay anolohan’izy ireo, sy izay aoriany. Ary any 
amin’Andriamanitra no hiverenan’ny rehetra.

22.77 - Ianareo mpino! Miondreha sy miankohofa ianareo, ary 
tompoy ny Tomponareo, ary manaova ny tsara ianareo, 
hahazoanareo fahombiazana.

 22.78 - Ary miezaha ho an’Andriamanitra amin’ny ezaka 
mendrika Azy indrindra. Izy no nifidy anareo, ary tsy nametraka 
fahasarotana ho anareo amin’ny finoana, izay finoan’ny 
raibenareo Abrahama, ilay efa niantso anareo taloha hoe: 
“Mpankato (Silamo)”, ary ao amin’ity Boky ity, mba ho 
vavolombelona eo anatrehanareo ilay Iraka, ary ho 
vavolombelona eo anatrehan’ny olona ihany koa ianareo. 
Tanterahonareo àry ny vavaka fanompoana (soalat), ary omeo 
ny  harena fiantrana (zakat), ka mifikira mafy tsara 
amin’Andriamanitra, fa Izy no Tomponareo. Tompo tsara, sy 
mpanohana tsara tokoa Izy!

FIZARANA  FAHAVALOAMBINIFOLO

TOKO - 23

AL-MOU’MINOUN
 (IREO MPINO)

Andininy  118: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be Indrafo.

23.1 - Henika ny fahasambarana tanteraka ireo mpino,

23.2 - izay manetry tena ao amin’ny Fanompoany,

23.3 - fa manalavitra ireo zavatra tsy misy antony, 

23.4 - ary manome ny harena fiantrana (zakat),

23.5 - ka miaro ny taovam-pananahany amin’ny firaisana 
(voarara). 
 
23.6 - afa-tsy  amin’ny vadiny, na ireo mpanompovavy izay eo 
amin’izy ireo, ary hamafisina, fa tsy azo kianina amin’izany izy 
ireo,

23.7 - fa ireo izay mitady izany, ivelan’ireny fetra ireny kosa, dia  
mpandika lalàna.

23.8 -  Izay mitandrina tsara  ireo  zavatra nankinina taminy, sy 
izay manaja  ny fampanantenana nomeny,

23.9 - ary izay manatanteraka an-tsakany sy an-davany ny 
vavaka fanompoany,

23.10 - dia izy ireny no mpandova, 

23.11 - izay handova ny Paradisa honenany mandrakizay.

23.12 - Hamafisina, fa Noharianay avy tamin’ny tanimanga  ny 
olombelona,

23.13 - avy eo,  dia nasianay tetina tsirinaina tao anatin’ny 
toerana voaaro.

23.14 - Manaraka izany dia nataonay ho vaingan-drà io 
tsirinaina io, ary avy amin’izany no namboaranay vainga-nofo, 
ary avy amin’ny vainga-nofo no namboaranay taolana, ka 
notafianay nofo ny taolana, avy eo, dia nomenay endrika hafa 
tanteraka izany. Voninahitra ho an’Andriamanitra, Ilay Mpahary 
tsara indrindra. 

23.15 - Aorian’izany dia ho faty ianareo,  

23.16 - ka amin’ny andro fitsanganana, dia hatsangana amin’ny 
maty indray ianareo.

23.17 - Nahary lanitra fito tokoa Izahay, eo amboninareo. Ary tsy 
variana velively Izahay amin’ny fahariana ataonay.

23.18 - Ary nampidininay araka ny fetrany, avy any an-danitra ny 
rano. Avy eo, dia najanonay tao anatin’ny tany izany,  nefa 
azonay atao ny nampanjavona azy.

23.19 - Avy amin’izany no nampanirianay ho anareo ny 
zaridainan-kazo palma sy voaloboka, izay ahitanareo ireo 
voankazo marobe izay hohaninareo,

23.20 - ary koa  hazo anankiray maniry  amin’ny Tendrombohitra 
Sinaï,  izay manome menaka fanosotra, sy ampiasaina amin’ny 
fihinanana.

23.21 - Hamafisina, fa misy zavatra hodinihinareo amin’ireo biby 
fiompy, omenay hosotroinareo izay ao anatin’ny kibon’izy ireo, 
ary misy zavatra maro mahasoa anareo aminy, ary dia mihinana 
amin’izany ianareo.

23.22 - Entin’izy ireo ianareo, toy ny itondran’ny sambo anareo.

23.23 - Nalefanay tamin’ny vahoakany i  Noa, ka hoy izy: “Ry 
vahoakako! Aoka ianareo hanompo an’Andriamanitra! Tsy 
manana andriamanitra hafa, ankoatra Azy ianareo! Moa tsy 
matahotra Azy va ianareo?”

23.24 - Tamin’izany dia niteny ireo loholona tsy mpino tamin’ny 
vahoakany hoe: “Olombelona tahaka anareo ihany izy io, fa te-
hiavaka eo anatrehanareo. Raha sitrak’Andriamanitra, dia  
nampidina ireo Anjely Izy. Tsy mbola naheno izany velively 
izahay tamin’ireo razambenay taloha.

23.25 - Raha ny marina, dia lehilahy azon’ny hadalana izy io, 
koa  arahomaso tsara izy, mandritra ny fotoana vitsivitsy.

23.26 -  Ka hoy izy: “Tompo ô! Vonjeo aho,  fa manao ahy ho 
mpandainga izy ireo”.

23.27 -  Nambaranay taminy hoe: “Amboaro eto Imasonay ny 
sambofiara, araka ny Fanambaranay. Ka rehefa tonga ny 
didinay, ary hangotraka ny lafaoro, dia ampidiro ao anatin’ny 
sambofiara ny mpivady avy isaka ny karazany, ary koa ny 
fianakavianao, afa-tsy ireo izay efa nametrahana teny mialoha 
tsy ho amin’izany, ka aza miteny Amiko mikasika ireo mpanao 
ny tsy rariny intsony ianao, fa ho rendrika tanteraka izy ireny.

23.28 - Ary raha tafapetraka tsara ao anatin’ny sambofiara 
ianao, sy ireo izay miaraka aminao, dia lazao hoe: “Dera ho 
an’Andriamanitra, izay nanavotra anay tamin’ireo vahoaka 
mpanao ny tsy rariny”.

23.29 - Dia lazao hoe: “Tomp ô! Atodio  amin’ny fitodiana 
voatsodrano aho, fa Ianao no Ilay manome ny fitodiana tsara 
indrindra”.

23.30 - Misy famantarana maro tokoa amin’izany. Hamafisina, 
fa Izahay no Mpampisedra.

23.31 - Ary, taorian’izy ireo, dia Nahary taranaka hafa Izahay,

23.32 - Nandefa Iraka teo amin’izy ireo, izay avy aminy ihany 
Izahay, mba hiteny amin’izy ireo hoe: “Aoka ianareo hanompo 
an’Andriamanitra.Tsy manana andriamanitra hafa, ankoatra Azy 
ianareo. Moa tsy matahotra Azy va ianareo?”
23.33 - Niteny ireo loholona tsy mpino tamin’ny vahoakany, sy 
nanao ny fihaonana  any an-koatra ho lainga, nefa nomenay 
hatsarana amin’izao fiainana izao hoe: “Olombelona tahaka 
anareo ihany izy io, mihinana izay hohaninareo, ary misotro 
izay sotroinareo”.

23.34 - Raha mankato olombelona tahaka anareo ianareo, dia 
ho maty antoka.
23.35 - Moa mampanantena anareo va izy, fa raha ho faty 
ianareo, ka hanjary ho vovoka sy taolana, dia havoaka tao 
indray (fasana)?

23.36 - Lavitra dia lavitra tokoa, izay ampanantenaina anareo.

23.37 - Izany dia tsy inona, fa izao fiainanay eto an-tany izao 
ihany, ho faty ary ho velona izahay, fa tsy hatsangana amin’ny 
maty velively”.

23.38 -  Olona mamoron-dainga amin’Andriamanitra ihany izy 
io, ka tsy mino azy izahay.

23.39 - Hoy izy: “Tompo ô! Vonjeo aho,  fa manao ahy ho 
mpandainga izy ireo”. 

23.40 - Ka hoy Izy (Andiamanitra): “Eny, tsy ho ela dia hanenina 
izy ireo”.

23.41 - Ka  dia niharan’ny fidradradradrana tamim-
pahamarinana izy ireo, avy eo, dia nataonay toy ny fako entin-
driaka. Hanjavona tanteraka anie ireo mpanao ny tsy rariny!

23.42 - Ary taorian’izy ireo, dia Nahary taranaka hafa Izahay.



345 ۳٤٥

Fiz.1823: Al-mou’minoun

23.43 - Tsy misy vahoaka na iray aza afaka hampandroso, na 
hampihemotra ny fiafarany.
23.44 - Manaraka izany, dia nalefanay  nifanesisesy ireo Irakay. 
Ka  isaka ny tonga amin’ny vahoakany ny Iraka iray, dia 
nataon’izy ireo ho mpandainga izy. Ary nampifandimbiasinay 
(tamin’ny faharavana) izy ireo, ka napetrakay ho tantara izany. 
Hanjavona tanteraka anie ireo tsy mpino!
23.45 - Avy eo, dia nalefanay i  Mosesy sy ny rahalahiny 
Harona, niaraka tamin’ny fahagagana avy Aminay,  sy porofo 
miharihary,
23.46 - nankany amin’i Faraona, sy ireo loholony, nefa dia 
nampiseho f iavonavonana izy i reo, fa o lona feno 
fanamboniantena.
23.47 - Ka  hoy izy ireo: “Hino olona roa tahaka anay va izahay, 
nefa mpanomponay ny vahoakany?”
23.48 - Nataon’izy ireo ho mpandainga izy roalahy ireo, ka 
isan’ireo levona tanteraka izy ireo.
23.49 - Ary nomenay an’i  Mosesy ilay Boky, mba hahavoatarika 
azy ireo.
23.50 - Dia nataonay ho fahagagana ny zanak’i Maria sy ny 
Reniny, ka nomenay fialofana tony tsara izy roroa, teny ambony 
havoana, sady misy loharano.
23.51 - Ianareo Iraka! Mihinàna amin’ireo zavatra tsara ianareo, 
ary manaova ny soa, fa Mahafantatra izay rehetra ataonareo 
Aho.
23.52 - Ary Indro ny vahoakanareo, fa vahoaka tokana, ary 
Izaho no Tomponareo, koa matahora Ahy!
23.53 - Nefa dia nizarazara ho antoko izy ireo, ka isaka ny 
antoko dia nifaly tamin’izay teo am-pelatànany.
23.54 - Avelao amin’ny fahaverezany izy ireo, mandritra ny 
fotoana vitsivitsy.
23.55 - Moa mihevitra va izy ireo, fa izay nomenay azy amin’ny 
harena sy taranaka,
23.56 - dia fanomezana tsara haingana omenay azy ireo 
(amin’ny fiainana any an-koatra)? Tsy izany mihitsy, fa tsy 
tsapan’izy ireo.
23.57 - Fa ireo izay feno fahatahorana ny Tompony  kosa, dia 
fatra mpitandrina,
23.58 - izay mino ny tenin’ny Tompon’izy ireo,
23.59 - ka tsy mampitambatra ny Tompony na amin’inona na 
inona,

23.60 - izay mahafoy ny tokony homena, ary feno fahatahorana 
ny fony, fa tsy maintsy hiverina any amin’ny Tompony izy ireo.

23.61 - Mirohotra amin’ny fanaovana asa soa izy ireo, ary 
voalohany amin’ny fanatanterahana izany.

23.62 - Ary Izahay dia tsy manery na iza na iza hanao mihoatra 
ny zakany. Fa misy Boky anankiray, izay milaza ny 
fahamarinana eo Aminay, ka tsy ambakaina izy ireo.

23.63 - Nefa ny fon’izy ireo, dia mitoetra lalandava anatin’ny 
habadoana eo anatrehan’izany (Kor’any). Ankoatra izany, dia 
manana asa (ratsy) izay ataony izy ireo,

23.64 - mandra-pandefasanay sazy amin’ireo manankarena 
amin’izy ireo, ka  indro, fa hiantso vonjy izy ireo.

23.65 - Aza miantsoantso ianareo androany, fa tsy hisy hamonjy 
anareo afaka manohitra Anay.

23.66 - Efa novakiana taminareo taloha ny Teninay, nefa dia 
nihodinanareo izany,

23.67- feno fiavonavonana, ary nanamaivana izany ianareo 
nandritra ny fiaretan-tory nataonareo.

23.68 - Tsy mandinika ny Teny (Kor’any) va izy ireo? Sa tonga 
amin’izy ireo va, izay tsy mbola tonga tamin’ireo razambeny 
taloha?

23.69 - Sa tsy nahafantatra ny Iraka tonga taminy va izy ireo, no 
mandà izany?

23.70 - Sa, hilaza va izy ireo hoe: “Adala izy?”. Tsy izany mihitsy, 
fa ny fahamarinana no nentiny tamin’izy ireo. Nefa mankahala 
ny fahamarinana ny ankamaroan’izy ireo.

23.71 - Raha nifanaraka tamin’ny sitrapon’izy ireo ny 
fahamarinana, dia ho simba tokoa ny lanitra sy ny tany, ary izay 
misy ao anatin’izany.Tsy izany anefa, fa nomenay ny 
fampahatsiahivana izy ireo, saingy nihodina tamin’izany.

23.72 - Sa, mangataka fanomezana amin’izy ireo va ianao? 
Nefa ny fanomezana  avy amin’ny Tomponao no tsara indrindra. 
Ary Izy no Ilay Mpanome mendrika indrindra ny anjaram-
pivelomana.

23.73 - Ary miantso azy ireo amin’ny làlana mahitsy tokoa ianao.

23.74 - Nefa, ireo izay tsy mino ny any an-koatra, dia nihataka 
izany làlana izany.

23.75 -  Raha  namindrafo izahay, ka nanala ny ratsy tamin’izy 
ireo, dia mbola nikiry tamin’ny fandikany lalàna izy ireo tamim-
pahajambana.

23.76 - Nosazianay tokoa izy ireo, nefa tsy mbola nankato ny 
Tompony, ary tsy nitalaho Taminy mihitsy,

23.77 - ambara-pahatongavan’ny andro, izay hanokafanay 
amin’izy ireo, ny varavarana amin’ny sazy mahery, ary indro fa 
kivy tanteraka izy ireo.

23.78 - Ary Izy no Nahary ho anareo, ny fandrenesana, ny 
fahitana, ary ny fo. Nefa zara raha mankasitraka ianareo.

23.79 - Izy no nampiely anareo eny ambonin’ny tany, ary any 
Aminy no hangonina ianareo.

23.80 - Ary Izy no manome ny aina sy manome ny 
fahafatesana, miankina Aminy, ny fifandimbiasan’ny alina sy ny 
andro. Moa tsy mandinika va ianareo?

23.81 - Nefa dia niteny mitovy amin’ny tenin’ireo olona taloha 
izy ireo.

23.82 - Hoy izy ireo: “Raha maty izahay, ka hanjary ho vovoka 
sy taolana, dia moa hatsangana amin’ny maty tokoa va 
izahay?”

23.83 - Nampanantenaina anay izany, ary koa ireo razambenay 
taloha, anganon’ireo olona fahiny ihany izany”.

23.84 - Lazao hoe: “An’iza ny tany, sy izay rehetra ao 
aminy, raha fantatrareo?”.

23.85 -  Dia hamaly izy ireo hoe: “An’Andriamanitra”. Lazao 
hoe: “Moa tsy tsaroanareo va?”.

23.86 - Ka lazao hoe: “Iza no Tompon’ireo lanitra fito, ary iza no 
Tompon’ny Seza Fiandrianana lehibe?”.

23.87 - Hamaly izy ireo hoe: “An’Andriamanitra”. Lazao hoe: 
“Tsy matahotra va ianareo?”. 

23.88 - Lazao hoe: “Iza no manana ny fanjakana lehiben’ny 
zavatra rehetra eo am-pelatànany, ary iza no mpiaro izay tsy 
mila mpiaro, raha mba fantatrareo?”.

23.89 - Ka hamaly izy ireo hoe: “Andriamanitra”. Dia lazao koa 
hoe: “Nahoana àry no toa voavorika ihany ianareo?”.

23.90 - Nentinay tamin’izy ireo anefa ny fahamarinana, ary 
hamafisina, fa mpandainga izy ireo.
23.91 - Tsy manan-janaka Andriamanitra, ary tsy misy 
andriamanitra hafa velively miaraka Aminy, raha tsy izany, dia 
ho nandeha niaraka tamin’izay nohariany avy ny andriamanitra 
tsirairay, ka ho ambony noho ny hafa ireo sasany. 
An’Andriamanitra ny Voninahitra, sy ny Fahadiovana. 
Ambonin’izay nofaritan’izy ireo Izy.
23.92 -  Mpahalala ny zava-miafina rehetra sy ny hitamaso Izy! 
Ambony lavitra noho izay atambatr’izy ireo Aminy Izy!

23.93 - Lazao hoe: “Tompo ô! Raha mba asehonao ahy mantsy 
izay ampanantenaina azy ireo,

23.94 - amin’izay, Tompo ô, dia aza atao ho isan’ireo olona 
mpanao ny tsy rariny aho”.
23.95 - Hamafisina, fa afaka mampiseho anao izay 
ampanantenainay azy ireo Izahay.
23.96 - Esory amin’ny tsara ny ratsy. Fantatray tokoa izay 
famaritana foronin’izy ireo.
23.97 - Ary lazao hoe: “Tompo ô! Mangataka fiarovana Aminao 
aho, amin’ny fandrik’ireo devoly,

23.98 - ary mangataka fiarovana Aminao ihany koa aho Tompo 
ô, mba tsy hanatonan’izy ireo ahy”.

23.99 - Ka rehefa tonga amin’ny anankiray amin’izy ireo ny 
fahafatesana, dia hoy izy: “Tompo ô! Avereno indray aho (eny 
ambonin’ny tany),

23.100 - mba hanaovako ny tsara tamin’izay navelako”. Tsia, 
teny lazainy fotsiny ihany izany. Misy sakana, anefa, aorian’izy 
ireo, hatramin’ny andro izay hananganana azy ireo amin’ny 
maty.

23.101 - Ary, raha hotsofina ny Trompetra (Anjomara), dia tsy 
hisy fihavanana intsony amin’izy ireo, amin’izany andro izany, 
ka tsy hifametraka fanontaniana  izy ireo.

23.102 - Ireo izay mavesatra ny mizànany, dia izy ireny no ho 
olon-tsambatra,

23.103 - fa ireo izay maivana kosa ny mizànany, dia izy ireny no 
nanome fatiantoka ny fanahiny, ka honina mandrakizay ao 
amin’ny afobe.

23.104 - Handoro ny tavan’izy ireo ny afo, ary hivaloarika 
tanteraka izy ireo.

23.105 - “Moa tsy novakiana taminareo va ny Teniko, nefa 
nataonareo ho lainga izy ireny?”.

23.106 - Hoy izy ireo: “Tompo ô! Resin’ny fahorianay izahay, ary 
olona diso làlana”.

23.107 - “Tompo ô! Avoahy amin’izany izahay! Fa raha mbola 
mamerina izahay, dia olona mpanao ny tsy rariny tokoa”.

23.108 - Hoy Izy: “Mijanona ao ianareo, ary aza miteny Amiko 
intsony”.

23.109 - Nisy antokon’olona tamin’ireo mpanompoko izay niteny 
hoe: “Tompo ô! Mino izahay, ka avelao àry ny helokay, ary 
mamindrafo aminay, fa Ianao no Mpamindra-fo tsara indrindra”.

23.110 - Nefa dia noesoinareo izy ireny, hany ka hadinonareo ny 
mitalaho Amiko, ary nihomehezanareo izy ireny.

23.111 - Mamaly soa azy ireo tokoa Aho ankehitriny, noho ny 
faharetany, ary izy ireo no mpandresy.

23.112 - Hiteny Izy hoe: “Firy taona no nipetrahanareo teny 
ambonin’ny tany?”

23.113 - Hamaly izy ireo hoe: “Andro iray no nipetrahanay teny, 
na ampahana andro. Koa anontanio àry ireo mpanisa”.

23.114 - Hiteny Izy hoe: “Fotoana vitsivitsy monja no 
nipetrahanareo teny. Raha mba fantatrareo mantsy”.

23.115 -  Noheverinareo va, fa Noharianay tsy nisy tanjona 
ianareo, ary tsy averina aty Aminay?”.

23.116 - Ankalazaina anie Andriamanitra, Ilay Mpanjaka Marina, 
tsy misy andriamanitra hafa, ankoatra Azy, Ilay Tompon’ny Seza 
Fiandrianana ambony indrindra!

23.117 - Ka na iza na iza miantso andriamanitra hafa miaraka 
amin’Andriamanitra, nefa tsy manana porofo marina amin’izany, 
dia any amin’ny Tompony ny fitsarana momba azy. Hamafisina, 
fa tsy hahomby na oviana na oviana ireo tsy mpino.

23.118 - Ary lazao hoe: “Tompo ô! Aoka Ianao hamela heloka, 
sy hamindrafo, fa Ianao no Mpamindra-fo tsara indrindra”.

TOKO - 24
AN-NOOR (NY HAZAVANA)

Andininy 64: Nidina taorian’ny fifindra-monina (Hidjrah) 

Amin’ny anaran’Andriamanitra, Ilay be Fiantrana, Ilay be Indrafo.

24.1 - Ity ny antokon-tsoratra iray, izay nampidininay sy 
nodidianay, ary nampidininay tao ny andininy mazava, mba 
hotsarovanareo.

24.2 - Kapohy in-jato tsirairay avy, ny vehivavy mpijangajanga 
sy ny lehilahy mpijangajanga. Fa aza manana fiantrana azy ireo, 
amin’ny fanatanterahana ny didin’Andriamanitra, raha mino 
an’Andriamanitra sy ny andro farany tokoa ianareo. Ary aoka 
hisy vondrona mpino, hanatrika ny fanasaziana azy ireo. 

24.3 - Ny lehilahy mpijangajanga, dia tsy hanambady afa-tsy 
vehivavy mpijangajanga, na vehivavy mpanompo sampy. Ary ny 
vehivavy mpijangajanga, dia tsy hanambady azy, raha tsy 
lehilahy mpijangajanga,  na mpanompo sampy; fa voarara ho 
an’ireo mpino izany.

24.4 - Fa izay manao fiampangana ireo vehivavy madio 
fitondrantena kosa, nefa tsy mitondra vavolombelona efatra, dia 
kapohy im-balopolo izy reo, ary aza ekena intsony ny fijoroan’izy 
ireo vavolombelona. Fa  mpanao ratsy izy ireny,

24.5 - afa-tsy ireo izay nibebaka, taorian’izany sy  niova-toetra, 
fa Mpamela heloka sy Mpamindra-fo Andriamanitra.

24.6 - Ary ireo izay manao fiampangana ireo vadiny, nefa tsy 
manana vavolombelona, afa-tsy ny tenany ihany, ny fijoroan’ny 
iray amin’izy ireo vavolombelona, dia ampy ho fijoroana 
vavolombelona in’efatra amin’Andriamanitra, ary izy dia isan’ny 
mpilaza ny marina.

24.7 - Ary ny fahadiminy (amin’ny fijoroana vavolombelona), 
dia hianjera aminy (ilay lehilahy) ny ozon’Andriamanitra, raha 
isan’ireo mpandainga izy. 

 24.8 - Fa tsy hampiharina aminy (ilay vehivavy) ny fanasaziana, 
r a h a t o a i z y k a m i j o r o v a v o l o m b e l o n a i n ’ e f a t r a 
amin’Andriamanitra, fa izy (ny vadiny) dia tena isan’ireo 
mpandainga.

24.9 - Ary ny fahadiminy (amin’ny fijoroana vavolombelona), dia 
hianjera aminy (ilay vehivavy) ny hatezeran’Andriamanitra, raha 
isan’ireo mpilaza ny marina izy.

24.10 - Ary, raha tsy noho ny fahasoavan’Andriamanitra 
aminareo, sy ny Famindram-pony (dia nosaziany avy hatrany 
i a n a r e o ) . F a M p a n d r a y f i b e b a h a n a , s y b e 
Fahendrena Andriamanitra.

24.11 -  Ireo izay tonga niaraka tamin’ny fanendrikendrehana, 
dia isan’ny vondron’olona taminareo. Ka aza heverinareo, ho 
ratsy aminareo izany, fa tsara ho anareo kosa. Samy handray 
ny valiny amin’ny fahotana nataony ny tsirairay avy amin’izy 
ireo. Izay nandray anjara andraikitra lehibe tamin’izy ireo, dia 
hahazo sazy lehibe.

24.12 - Nahoana, raha naheno  izany (fanendrikendrehina) 
ianareo, no tsy nandefa eritreritra tsara ireo mpino lehilahy sy 
ireo mpino vehivavy, ka hiteny hoe: “Fanendrikendrehina 
mazava izany?”.

 24.13 - Nahoana izy ireo no tsy nitondra, vavolombelona 
efatra (ho fanohanana ny fiampangany)? Raha tsy mitondra 
v a v o l o m b e l o n a i z y i r e o , d i a m p a n d a i n g a e o 
anatrehan’Andriamanitra.

24.14 - Raha tsy ny fahasoavan’Andriamanitra, sy ny 
Famindram-pony aminareo, eto an-tany sy any an-koatra, dia 
ho tratran’ny sazy lehibe tokoa ianareo noho izay 
(fanendrikendrehina) naelinareo,

24.15 - raha mampiely vaovao amin’ny lelanareo ianareo, ary 
miteny amin’ny vavanareo izay tsy anananareo fahalalana, ka 
heverinareo ho tsy misy dikany izany, nefa lehibe tokoa eo 
anatrehan’Andriamanitra.

24.16 - Koa nahoana, raha naheno izany ianareo, no tsy nilaza 
hoe: “Tsy tokony hoteneninay izany. Voninahitra anie ho Anao 
(Andriamanitra)! Fanendrikendrehina lehibe tokoa izany”.

24.17 - Mananatra anareo Andriamanitra, mba tsy hiverina 
amin’ny zavatra toy izany intsony, raha mpino tokoa ianareo.

 24.18 - Asehon’Andriamanitra aminareo mazava tsara ny 
Teniny, fa Mahalala ny zavatra rehetra, sy be Fahendrena 
Andriamanitra.

 24.19 - Ireo izay tia ny fahalotoana hiparitaka amin’ireo mpino, 
dia hahazo sazy mamirifiry, eto an-tany sy any an-koatra. 
Andriamanitra Mahafantatra, fa ianareo kosa tsy mahalala. 

24.20 - Fa raha tsy ny fahasoavan’Andriamanitra aminareo, sy 
ny Famindram-pony (dia toy izany ianareo), fa be Fangorahana, 
sy be Indrafo Andriamanitra.

24.21 - Ary ianareo mpino! Aza manaraka ny dian’ny devoly 
ianareo. Fa izay manaraka ny dian’ny devoly, dia (fantaro fa) 
izy no mibaiko amin’ny fahalotoana sy ny faharatsiana. Ary 
raha tsy noho ny fahasoavan’Andriamanitra aminareo, sy ny 
Famindram-pony, dia tsy nisy na iza na iza aminareo hadio. Fa 
Andriamanitra no manadio izay sitrany. Mandre sy Mahalala ny 
zavatra rehetra Andriamanitra.

24.22 - Koa aoka ireo manan-karena, sy ireo manana ny ampy 
aminareo, mba tsy hianiana ny tsy hanao fanomezana intsony 
amin’ireo havana akaiky, amin’ireo mahantra, ary amin’ireo 
mpifindra-monina amin’ny làlan’Andriamanitra. Fa aoka izy ireo 
hamela heloka sy handef i t ra. Tsy t ianareo va ny 
hamelan’Andriamanitra heloka anareo? Nefa Andriamanitra dia 
Mpamela heloka sy Mpamindra-fo.

24.23 - Fa izay manao fiampangana ireo vehivavy maotina, tsy 
mieritreritra na inona na inona (hanao ratsy), ary mpino, dia 
voaozona izy ireo, eto an-tany sy any an-koatra, ka hahazo 
sazy lehibe izy ireo.

24.24 - Amin’ny andro izay hijoroan’ny lelan’izy ireo 
vavolombelona, ireo tànany,  ary ireo tongony amin’izay 
nataony,

24.25 - amin’izany andro izany, dia homen’Andriamanitra azy 
ireo feno sy marina izay tokony ho anjarany, ary hofantatr’izy 
ireo, fa Andriamanitra no Ilay Fahamarinana miharihary.

24.26 - Ireo vehivavy ratsy (fitondrantena) ho an’ny lehilahy 
ratsy (fitondrantena), ary ny lehilahy ratsy (fitondrantena) ho 
an’ny vehivavy ratsy (fitondrantena). Toy izany koa, ny vehivavy 
tsara (fitondrantena) ho an’ny lehilahy tsara (fitondrantena), ary 
ny lehilahy tsara (fitondrantena) ho an’ny vehivavy tsara 
(fitondrantena).Tsy manan-tsiny amin’izay lazain’ny hafa izy 
ireny, fa hahazo famelan-keloka sy valisoa lehibe.

24.27 - Ianareo mpino! Aza miditra amin’ ny trano hafa 
ankoatran’ny tranonareo ianareo, raha tsy efa nangataka 
alalana (amin’ny fomba mendrika), sy niarahaba ny 
t o m p o n t r a n o . I z a n y n o t s a r a h o a n a r e o , m b a 
hahatsiarovanareo tena.

24.28 - Raha tsy mahita olona ao ianareo, dia aza miditra 
mialohan’ny hanomezana alàlana anareo. Fa raha ilazana 
ianareo hoe: “Miverena”, dia miverena. Fa izany no madio ho 
anareo. Ary mahafantatra izay rehetra ataonareo Andriamanitra.

24.29 - Tsy misy hadisoana ho anareo, ny miditra amin’ireo 
trano tsy ipetrahana izay misy hasoavana ho anareo. 
Fantatr’Andriamanitra izay ambaranareo, sy izay afeninareo.

24.30. - Lazao amin’ireo mpino lehilahy, mba hampiondrika ny 
fijeriny izy ireo sy hitandrina ny fahadiovam-pitondrantenany, fa 
izany no madio ho azy ireo. Hamafisina, fa Mahalala izay 
ataon’izy ireo Andriamanitra.

24.31 - Lazao amin’ireo mpino vehivavy, mba hampiondrika ny 
fijeriny izy ireo, sy hitandrina ny fahadiovam-pitondrantenany, 
ary tsy hampiseho ireo haingony, afa-tsy izay miseho ety 
ivelany, ary aoka izy ireo hampidina ny lamba fisalotra amin’ny 
tratrany, ka tsy hampiseho ireo haingony afa-tsy amin’ny 
vadin’izy ireo, na amin’ny rainy, na amin’ny rafozan-dahiny, na 
amin’ny zanany, na amin’ny zana-badiny, na amin’ny 
anadahiny, na amin’ny zanak’anadahiny, na amin’ny zana-
drahavaviny, na amin’ireo vevihavy (mpino Islamo), na 
amin’ireo mpanompo vaviny, na amin’ireo mpanompo lehilahy 
tsy manan-kery (amin’ny firaisana), na amin’ireo zazalahy tsy 
ampy taona izay tsy mbola mahafantatra ny henatry ny 
vehivavy. Ary aoka izy ireo tsy hamindra amim-pijadojadonana, 
ka hisehoan’ny  haingo izay afenin’izy ireo. Dia mibebaha eo 
anatrehan’Andriamanitra ianareo rehetra ry mpino! Mba 
hahazoanareo ny fahombiazana.

24.32 - Ampanambadio izay tsy manam-bady aminareo, sy ireo 
olo-mendrika amin’ireo mpanomponareo, lehilahy sy vehivavy. 
Raha mahantra izy ireo, dia Andriamanitra no hampanankarena 
azy amin’ny Fahasoavany. Fa Malala-tànana, sy Mahalala ny 
zavatra rehetra Andriamanitra.

24.33 - Ary ireo izay tsy manan-katao hanatanteraka 
fanambadiana, dia aoka izy ireo hi janona amin’ny 
fahamaotinany, mandra-pahatongan’Andriamanitra hanome 
harena azy, amin’ny alalan’ny Fahasoavany. Fa amin’ireo 
mpanomponareo izay mitady fifanekem-pamotsorana, dia 
tanteraho aminy izany fifanekena izany, raha tsapanareo, fa 
misy fahatsarana ao aminy; ka omeo ampahany amin’ny  
harena avy amin’Andriamanitra izay Nomeny anareo izy ireo. 
Ary amin’ny fitadiavanareo tombontsoa mandalo amin’izao 
fiainana izao, dia aza terena amin’ny fijangajangana ireo 
mpanompovavinareo, raha te-hijanona amin’ny fahamaotinana 
izy ireo. Fa raha terena amin’izany izy ireo, dia Hamela sy 
Hamindrafo azy ireo Andriamanitra, taorian’ny nanerena azy.

24.34 - Nampidininay taminareo tokoa ireo andininy mazava, sy 
ireo fanoharana mikasika ireo talohanareo, ary fananarana ho 
an’ireo tia-vavaka.

24.35 - Andriamanitra no fahazavan’ny lanitra sy ny tany. 
Mitovy amin’ny lavaka izay misy jiro mazava ny Fahazavany. 
Ary ny jiro mazava dia ao anatin’ny fitaratra, ka mitovy amin’ny 
kintana tena mamirapiratra izy io, avy amin’ny hazo masina ny 
firehetany, hazon’oliva, izay tsy avy any atsinanana, sady tsy 
avy any andrefana, izay toa manazava ny diloilony, na tsy 
voakas iky ny a fo akory aza. Hazavana, ambony 
hazavana.Tarihin’Andriamanitra mankany amin’ny Hazavany 
izay sitrany. Manao fanoharana amin’ny olombelona 
Andriamanitra, fa Mahalala ny zavatra rehetra Andriamanitra.

24.36 - (Ary izany hazavana izany dia mamiratra) ao amin’ireo 
trano, izay nomen’Andriamanitra alalana hatsangana, ka 
hiantsoana ny Anarany, mankalaza Azy ao anatin’izany marain-
tsy hariva (izy ireo).

24.37 - Ny olona izay tsy variana noho ny varotra na ny takalo, 
amin’ny fahatsiarovana an’Andriamanitra, sy ny 
fanatanterahana ny vavaka fanompoana (soalat), ary ny 
fanomezana ny harena fiantrana (zakat), ka matahotra ilay 
andro izay ampivadika ny fo sy ny fijery.

24.38 - Mba hamalian’Andriamanitra soa azy ireo, amin’izay 
tsara nataony, ary mbola hampiany amin’ny Fahasoavany izy 
ireo. Manome an-kalalahana ny anjaram-pahasoavana ho 
an’izay tiany Andriamanitra.

24.39 - Fa ireo izay tsy nino kosa, dia tahaka ny fisehoana 
mamita-maso amin’ny tany efitra ny asan’izy ireo, ka 
heverin’ireo mangetaheta ho rano. Avy eo, rehefa tonga eny 
izy, dia hitany, fa tsinontsinona akory izany, ka hahita 
an’Andriamanitra izy eo anatrehany, hitsara azy amin’ny 
antsipiriany. Satria Haingam-pitsarana Andriamanitra.

24.40 - (Ny asan’ireo tsy mpino) dia mbola mitovy amin’ny 
aizina anatin’ny ranomasina lalina, rakofan’ny onja, onja izay 
misy onja hafa eo amboniny, ary misy rahona matevina ihany 
koa eo amboniny. Aizina mifanongoa. Raha misy olona 
mamoaka ny tànany, dia mila tsy ho hitany. Izay tsy 
omen’Andriamanitra hazavana, dia tsy hanam-pahazavana na 
kely aza.

24.41 - Tsy hitanao va, fa mankalaza an’Andriamanitra, izay 
rehetra any an-danitra sy ety an-tany, ary koa ireo 
voromanidina mikopak’elatra? Hamafisina, fa samy mahalala 
ny fomba fanompoana sy ny fankalazana Azy, ny tsirairay. 
Fantatr’Andriamanitra tsara izay ataon’izy ireo.

24.42 - An’Andriamanitra ny fanjakan’ny lanitra sy ny tany. Ary 
any amin’Andriamanitra no fiafarana.

24.43 - Tsy hitanao va, ny fanosehan’Andriamanitra ireo 
rahona? Manaraka izany, dia angoniny izy ireny, ary ataony 
mivangongo, ka hitanao mivoaka avy amin’izany ny orana. Ary 
Izy no mampidina avy any an-danitra, ny havandra avy 
amin’ireo rahona, izay azo ampitahaina amin’ny 
tendrombohitra. Kapohiny amin’izany izay tiany (ho kapohina),  
ary halaviriny amin’izany izay tiany (ampanalavirina). Zara raha 
tsy manaisotra ny fahitana ny famirapiratan’ny tselatra.

24.44 - Ampifandimbiasin’Andriamanitra ny alina sy ny andro. 
Hamafisina, fa amin’izany, dia misy lesona ho an’ireo 
mahiratra.

24.45 - Ary Noharian’Andriamanitra avy amin’ny rano ny biby 
rehetra. Misy amin’izy ireo, mandeha amin’ny kibony, ny 
sasany mandeha amin’ny tongotra roa, ary ny sasany hafa 
mandeha amin’ny tongotra efatra. Mahary araka izay tiany 
Andriamanitra, fa Mahefa ny zavatra rehetra Andriamanitra.

24.46 - Hamafisina, fa nampidina andininy mazava Izahay. Ary 
mitarika izay sitrany amin’ny làlana mahitsy Andriamanitra.

24.47 - Ary hoy izy ireo: “Mino an’Andriamanitra sy ny Irany, ary 
mankato izahay”. Nefa taorian’izany, dia niverin-dàlana ny 
sasany amin’izy ireo. Tsy mpino velively izy ireny.

24.48 - Ary raha antsoina ho any amin’Andriamanitra sy ny 
Irany izy ireo, mba hitsaràny azy ireo, dia indro fa nisintaka ny 
sasany amin’izy ireo.

24.49 - Nefa raha an’izy ireo ny fahamarinana, dia ho tonga 
any aminy izy ireo, amim-pankatoavana. 

24.50 - Moa va, misy aretina ao am-pon’izy ireo?  Sa, 
misalasala va izy ireo? Sa,   matahotra va izy ireo sao 
ampijalian’Andriamanitra sy ny Irany? Tsia !... fa izy ireny no 
mpanao ny tsy rariny.

24.51 - Ny hany teny tokana ataon’ireo mpino, raha antsoina ho 
any amin’Andriamanitra sy ny Irany izy ireo, hitsarany azy ireo, 
dia ny hoe: “Nandre izahay, ary nankato”. Izy ireny no hahazo 
fahombiazana.

24.52 - Ary izay mankato an’Andriamanitra sy ny Irany, ary 
matahotra an’Andriamanitra, sy vontompinoana Aminy, dia izy 
ireny no hahazo fandresena.

24.53 - Ary mianiana amin’Andriamanitra amin’ny fianianana 
lehibe izy ireo, fa raha mibaiko azy ireo ianao, dia hivoaka 
(amin’ny ady) izy ireo. Dia lazao hoe: “Koa aza mianiana àry 
ianareo. Fantatra tsara ny fankatoavanareo (am-bava). Fa 
Mahalala tsara izay ataonareo Andriamanitra”.

24.54 - Dia lazao hoe: “Mankatoava an’Andriamanitra ianareo, 
ary mankatoava ny Iraka. Fa raha mivily làlana izy ireo, dia tsy 
tomponandraikitra afa-tsy amin’izay nankinina taminy izy 
(Iraka),  ary ianareo dia tsy tomponandraikitra afa-tsy izay 
nankinina taminareo. Ary raha mankato azy ianareo, dia ho 
voatarika amin’ny làlana mahitsy.  Fa ny hany andraikitry ny 
Iraka, dia ny fampitana mazava tsara (ny hafatra).

24.55 - Nampanantena ireo mpino aminareo, sy ireo nanao asa 
soa Andriamanitra, fa homeny azy ireo ny fifandimbiasana, ety 
ambonin’ny tany, tahaka ny nanomezany izany ireo talohan’izy 
ireo. Homeny hery sy fahamboniana ny finoan’izy ireo, izay 
ankasitrahany ho azy ireo. Ovainy ho fandriampahalemana ny 
tahotr’izy ireo taloha. Manompo Ahy izy ireo, ary tsy 
mampitambatra Ahy, na amin’inona na amin’inona, fa izay tsy 
mino aorian’izany kosa, dia izy ireny no olo-dratsy.
.
24.56 - Aoka ianareo hanatanteraka ny vavaka fanompoana 
(soalat), sy hanome ny harena fiantrana (zakat), ary hankato 
ny Iraka, mba hahazoanareo ny famindram-po.

24.57 - Aza heverinao, fa ireo tsy mino, dia afaka hanohitra (ny 
fahefan’Andriamanitra) ety ambonin’ny tany. Ny afo, no ho 
fialofan’izy ireo. Fiafarana ratsy tokoa izany!

24.58 - Ianareo mpino! Aoka hangataka alalana aminareo 
mialohan’ny hidirany, ireo mpanomponareo, sy ireo mbola tsy 
ampy taona aminareo, amin’ny fotoana telo: alohan’ny vavaka 
fanompoana (soalat) amin’ny vaomangirandratsy, amin’ny 
mitataovovonana, raha manaisotra ny fitafianareo ianareo, ary 
koa aor ian’ny vavaka fanompoana amin’ny a l ina, 
vanimpotoana telo mba hialanareo akanjo. Ankoatra ireny 
fotoana ireny, dia tsy misy tsiny na ho anareo, na ho azy ireo 
n y h i f a m p i t s i d i h a n a r e o . D i a t o y i z a n y n o 
ampisehoan’Andriamanitra mazava ny Teniny (andininy), fa 
Mahalala ny zavatra rehetra, sy be Fahendrena Andriamanitra.

24.59 - Ary rehefa ampy taona ireo ankizy aminareo, dia aoka 
izy ireo hangata-dàlana mialohan’ny hiditra, tahaka ny 
n a t a o n ’ i r e o z o k i n y , D i a t o y i z a n y n o  
ampisehoan’Andriamanitra mazava ny Teniny (andininy), fa 
Mahala la ny zavatra rehetra, sy be Fahendrena 
Andriamanitra.

24.60 - Ary ho an’ireo vehivavy tsy afa-miteraka intsony, ka tsy 
manantena hanambady, dia tsy misy tsiny ho azy ireo, ny 
manaisotra ny fitafiany (fitondra mivoaka), nefa tsy 
mampiseho ny haingony, ary raha mitady ny fahadiovana 
(fahamaotinana) izy ireo, dia tsara ho azy izany. Fa  Mandre 
sy Mahalala ny zavatra rehetra Andriamanitra.

24.61 - Tsy misy tsiny ho an’ny jamba, ny mandringa, ny 
marary, ary koa ho anareo, ny mihinana ao an-tranonareo, na 
ao amin’ny tranon’ny Rainareo, na ao amin’ny tranon’ny 
Reninareo, na ao amin’ny tranon’ny rahalahinareo, na ao 
amin’ny tranon’ny  anabavinareo, na ao amin’ny tranon’ny 
rahalahin-drainareo, na ao amin’ny tranon’ny  anabavin-
drainareo, na ao amin’ny tranon’ny anadahin-dreninareo, na 
ao amin’ny tranon’ny rahavavin-dreninareo, na ao amin’ireo 
trano, izay anananareo ny fanalahidiny, na ao amin’ireo 
sakaizanareo. Tsy misy tsiny ho anareo ihany koa, ny 
mihinana miaraka, na misaratsaraka. Koa raha miditra 
amin’ireo trano ianareo, dia aoka, hifampiarahaba amin’ny 
fiarahabana avy amin’Andriamanitra, voatsodrano sy tsara.Toy 
izany no ampisehoan’Andriamanitra anareo ny Teniny, mba 
handinihanareo.

24.62 - Ny  mpino marina dia ireo izay mino an’Andriamanitra 
sy ny Irany, ary raha miaraka aminy izy ireo, amin’ny raharaha 
hahazoan’ny maro tombontsoa, dia mangataka alalana aminy 
(izy ireo) vao mandeha. Ireo izay mangataka alalana aminao, 
dia izy ireny no mino an’Andriamanitra sy ny Irany. Koa raha 
mangataka alalana aminao, ho amin’ny raharaha samirery izy 
ireo, dia omeo alalana izay tianao homena amin’izy ireo, ary 
mangataha famelan-keloka amin’Andriamanitra ho azy ireo 
ianao, fa Mpamela heloka sy Mpamindra-fo Andriamanitra.

24.63 - Aza heverinareo ho toy ny antso hifanaovanareo samy 
i a n a r e o , n y a n t s o n ’ n y I r a k a . H a m a f i s i n a , f a 
fantatr’Andriamanitra izay mandeha an-tsokosoko aminareo 
amim-piafenana. Koa aoka ireo izay manohitra ny didiny, 
hitandrina, tsy ho azon’ny fisedrana, na tsy ho tratran’ny sazy 
mamirifiry.

24.64 - Hamafisina, fa an’Andriamanitra, izay rehetra any an-
danitra sy eto an-tany. Fantany tsara ny toerana misy anareo, 
sy ny andro izay hitondrana ny olombelona mankany Aminy, ka 
hampahafantariny azy ireo izay asa nataony. Fa Mahalala ny 
zavatra rehetra Andriamanitra.

TOKO - 25

AL-FOURQANE
 (NY FANAVAHANA)

   Andininy 77: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be 
Indrafo.

25.1 - Hankalazaina anie Ilay nampidina ny Boky Fanavahana 
tamin’ny mpanompony, ho mpampitandrina an’izao tontolo izao 
izy.

25.2 - Azy ny fanjakan’ny lanitra sy ny tany, ary tsy manan-
janaka velively Izy, sady tsy misy mitambatra amin’ny 
Fanjakany, fa Nahary ny zavatra rehetra Izy, ary nametra ny 
anjara sahaza azy avy.

25.3 - Nefa ankoatra Azy, dia naka andriamanitra maro izy ireo, 
izay nohariana ihany koa (izy ireo), fa tsy mahary na inona na 
inona, ary tsy manana fahafahana hanao ny ratsy, na ny tsara 
ho an’ny tenany izy ireo akory, ary tsy tompon’ny fahafatesana, 
na ny fiainana, na ny fitsanganana amin’ny maty izy ireo.

25.4 - Dia niteny ireo tsy mpino hoe: “Izany rehetra izany dia 
lainga noforoniny  (Mohammad) fotsiny ihany, sy ireo olona 
hafa, izay nanampy azy tamin’izany”. Nefa izy ireo no nanao ny 
tsy rariny, sy nandainga.

 25.5 -  Ka hoy izy ireo namaly: “Anganon’ireo olona fahiny, izay 
nampanoratiny izany! Tononina aminy marain-tsy hariva izany”.

25.6 - Valio hoe: “Nampidina izany Ilay Mahafantatra ny 
tsiambaratelo any an-danitra sy ety an-tany. Ary Izy no 
Mpamela heloka sy Mpamindra-fo”.

 25.7- Ary hoy izy ireo: “Ahoana àry ity Iraka izay mihinana 
sakafo sy mandehandeha eny an-tsena ity? Nahoana no tsy 
nampidinina taminy ny Anjely iray, ho mpampitandrina miaraka 
aminy?”.

25.8 - Na, nahoana no tsy nalefa taminy ny harena sarobidy? 
Na, nahoana no tsy manana zaridaina izy, ka hahazoany 
mihinana amin’izany (voankazo)?”. Hoy ireo mpanao ny tsy 
rariny: “Lehilahy voan’ny famosaviana no arahinareo”.

25.9 - Jereo ange, ahoana ny fomba hanaovan’izy ireo 
fampitahana aminao! Diso làlana izy ireo, ary tsy afa-mahita 
làlana velively.

25.10 - Ankalazaina anie, Ilay nanome anao tsara noho izany, 
araka izay sitrany: Zaridaina izay ikorianan’ireo renirano eo 
ambaniny, ary homeny anao ireo lapa soa.

25.11 - Nefa nataon’izy ireo ho lainga ilay Ora. Ary Izahay, dia 
efa nanomana, lelan’afo mandoro, ho an’ireo milaza ilay Ora ho 
lainga.

25: Al-fourqane

25.12 - Raha hitany (afo) avy lavitra izy ireo, dia haheno ny 
hatezerany, sy ny fipoapoakany izy ireo.

25.13 - Ary raha avarina ao izy ireo, amin’ny toerana tery, ary ny 
tànana voafatotra aorian’ny vozona, dia haniry ny faharavana 
tanteraka izy ireo.

25.14 - Androany, dia aza maniry faharavana indray mandeha 
ianareo, fa maniria faharavana maro.

25.15 - Lazao hoe: “Moa tsara va izao, sa ny Paradisa 
mandrakizay izay nampanantenaina ireo tia-vavaka, ho valisoa 
sy ho fiafarana?”.

25.16 - Hanana izay rehetra iriny izy ireo ao, ary hitoetra 
mandrakizay. Fampanantenana, izay andraikitry ny Tomponao 
ny fanatanterahana izany.

25.17 - Ary amin’ny Andro izay hanangonany azy ireo, sy ireo 
izay notompoiny ankoatra an’Andriamanitra, dia hiteny Izy hoe: 
“Moa va ianareo no namily làlana ireto mpanompoko ireto, sa 
izy ireo no efa very làlana?”.

25.18 - Dia hoy izy ireo: “Voninahitra ho Anao! Tsy mendrika 
anay velively ny maka ankoatra Anao ho Tompo Mpiaro, fa 
nofenoinao hafaliana izy ireo, ary koa ireo razambeny,  hany ka 
nanadino ny fampahatsiarovana (Kor’any). Fa olona very izy 
ireo”.

25.19 -  Nataon’izy ireo lainga izay nolazainareo, ka tsy afa-
miala ianareo, na hahita famonjena (amin’ny sazy). Ary izay 
manao ny tsy rariny aminareo, dia hampanandramanay azy ny 
sazy lehibe.

25.20 - Ary tsy nandefa Iraka Izahay talohanao, ka tsy nihinana 
sakafo, sy tsy nandehandeha teny an-tsena. Ary ny sasany 
aminareo, dia nataonay ho fitsapana ny sasany hafa, moa 
manam-paharetana va ianareo? Fa ny Tomponao dia Mahita ny 
zavatra rehetra.

25: Al-fourqane



362 ۳٦۲

Fiz.1925: Al-fourqane

FIZARANA FAHASIVIAMBINIFOLO

25.21 - Ary ireo izay tsy manantena ny hihaona Aminay dia 
milaza hoe: “Raha mba nampidinina taminay mantsy ireo 
Anjely, na afaka hitanay ny Tomponay!”. Hamafisina, fa feno 
fiavonavonana izy ireo, ary tafahoatra ny fiavonavonany.

25.22 - Ny andro izay hahitan’izy ireo ny Anjely, dia tsy hisy 
vaovao mahafaly amin’izany andro izany, ho an’ireo mpanao 
ratsy, fa hiteny izy ireo (ny Anjely) hoe: “Voasakana tanteraka”.

25.23 - Ary niverenanay ny asa izay notanterahin’izy ireo, ka 
nataonay vovoka miparitaka izany.

25.24 - Amin’izany andro izany, ireo olon’ny Paradisa, dia ho 
ao amin’ny fonenana tena tsara, sy ho ao amin’ny toeram-
pialan-tsasatra mendrika indrindra.

25.25 - Ary amin’ny andro, izay hitresahan’ny lanitra, amin’ny 
alalan’ny rahona, sy hampidinana ireo anjely,

25.26 - amin’izany andro izany, dia an’Ilay be Fiantrana, ny 
fanjakana marina, ary andro sarotra tokoa izany, ho an’ireo tsy 
mpino.

25.27 - Andro izay hanaikeran’ny mpanao ny tsy rariny ny 
tànany roa, ka hilazàny hoe: “Indrisy mantsy ho ahy! Raha 
mba nizotra nanaraka ny làlana niaraka tamin’ny Iraka mantsy 
aho”. 

25.28 - “Lozako! Indrisy mantsy! Raha mba tsy naka an-
dranona ho sakaiza mantsy aho! 

2 5 . 2 9 - Te n a n a n d i s o l à l a n a a h y i z y t a m i n ’ n y 
f a m p a h a t s i a r o v a n a ( n y K o r ’ a n y ) , t a o r i a n ’ n y 
nahatongavan’izany tamiko”. Ary mamitaka ny olombelona 
tokoa ny devoly.

25.30 - Ary hoy ny Iraka: “Tompo ô! Nataon’ireo  vahoakako ho 
anjorom-bala ity Kor’any ity”.

25.31 - Ary toy izany, dia nasianay fahavalo ny Mpaminany 
tsirairay, amin’ireo olo-meloka. Nefa ampy ho Mpitarika, sy 
Mpanohana ny Tomponao.

25.32 - Ary ireo izay tsy mino dia milaza hoe: “Nahoana no tsy 
nampidinina taminy indray mandeha monja ny Kor’any?”. Toy 
izany no nanambaranay azy, hampaherezanay ny fonao. Ary 
novakianay amim-pitandremana izany.

25.33 - Tsy hitondra fanoharana aminao izy ireo, raha tsy 
Izahay no mitondra aminao ny fahamarinana, sy ny fandikana 
azy tsara indrindra.

25.34 - Ireo izay hotarihina amin’ny tavany (miaraka) mankany 
amin’ny afobe, dia ireny no ho ao amin’ny toerana ratsy, sy 
diso làlana indrindra.

25.35 - Ary hamafisina, fa nomenay an’i Mosesy ny Boky, ary 
nampiarahinay taminy ny rahalahiny Harona, ho mpanampy 
(azy).

25.36 - Ka niteny Izahay hoe: “Mandehana ianareo roa, 
mankany amin’ireo olona izay nanao ny porofonay ho lainga”. 
Avy eo dia nopotehinay tanteraka izy ireo.

25.37 - Fa ireo vahoakan’i  Noa, rehefa nilaza, ireo Iraka ho 
mpandainga izy ireo, dia narendrikay, ary nataonay 
famantarana (fampitandremana) ho an’ny olona. Fa 
nanomananay sazy mamirifiry ireo mpanao ny tsy rariny.

25.38 - Ary ireo Aad, ireo Tamod, ireo olon’i  Ar-Rass, sy ireo 
taranaka maro nifandimby teo anelanelan’izany.

25.39 - Nanaovanay fanoharana anefa izy rehetra, ary 
naringanay tamin’ny fomba maherivaika izy ireo.

25.40 - Nandalo teny amin’ny tanàna iray, izay nirotsahan’ny 
orana nitondra loza izy ireo. Moa tsy hitany va izany? Fa tsy 
manantena fitsanganana amin’ny maty izy ireo.

25.41 - Raha mahita anao izy ireo, dia tsy manao afa-tsy ny 
maneso anao: “Moa va, ity ilay nalefan’Andriamanitra ho Iraka?
 
25.42 - Saika nampanalaviriny ireo andriamanitray izahay, raha 
tsy nifikitra tamin’izy ireo tamim-paharetana. Nefa ho fantany 
tsy ho ela, rehefa mahita ny sazy izy ireo, iza no diso làlana 
indrindra?”.

25.43 - Moa tsy hitanao va, ireo izay manao ny sitrapony ho 
andriamaniny? Moa ho mpiantoka azy va ianao?

25.44 - Heverinao va, fa mandre sy misaina ny ankamaroan’izy 
ireo?  Hamafisina, fa azo ampitahaina amin’ny biby fiompy izy 
ireo. Ary mbola diso làlana lavitra noho izany aza.

25.45 - Tsy hitanao va, ny fomba famelaran’ny Tomponao ny 
aloka? Azony atao ny tsy nampihetsika azy raha tiany. Ny 
masoandro no nataonay ho famantarana azy.

25.46 - Avy eo dia raisinay ho aty Aminay amim-pahamoràna 
izany.

25.47 - Izy no nanao ho anareo ny alina ho firakotra, ny 
torimaso ho fialan-tsasatra, ary nataony ho fitsanganana ny 
andro.

25.48 - Izy no nandefa ny rivotra ho filazana mialoha ny 
Famindram-pony. Ary mandrotsaka rano madio, avy any an-
danitra Izahay.

25.49 - Mba hamelona ny faritra maty, ary hanala hetaheta ireo 
biby maro, sy ny olombelona izay Noharianay.

25.50 - Ary Nohazavainay teo anatrehan’izy ireo izany, mba ho 
tsaroany, nefa mandà izany ny ankamaroan’ny olona, afa-tsy ny 
tsy fankasitrahana.

25.51 - Ary raha sitrakay, dia nandefa mpampitandrina tamin’ny 
tanàna tsirairay Izahay.

25.52 -  Koa aza mankato ireo tsy mpino ianao, fa miadia mafy 
amin’izy ireo, amin’ny alalan’ity (Kor’any).

25.53 - Ary Izy no nampikoriana ny ranomasina roa, ny 
anankiray mamy sady manala hetaheta, ny faharoa kosa 
masira sy mangidy. Ary nasiany elanelana eo amin’izy roa, sy 
sakana tsy azo dinganina.

25.54 -  Ary Izy no Nahary ny olombelona, avy tamin’ny rano, 
izay natambany  amin’ny rohim-pihavanana sy fifandraisana. Fa 
Mahefa ny zavatra rehetra ny Tomponao.

25.55 - Nefa izy ireo dia manompo ankoatra an’Andriamanitra, 
izay tsy manome tombontsoa azy ireo, na manisy ratsy azy. Ary 
ny tsy mpino dia miandany mandrakariva amin’ny fanoherana 
ny Tompony.

25.56 - Noho izany, dia tsy nalefanay ianao raha tsy ho mpilaza, 
sy ho mpampitandrina.

25.57 - Dia lazao hoe: “Tsy mangataka valisoa aminareo 
amin’izany aho. Fa izay mankasitraka izany kosa, dia afaka 
manaraka ny làlana mankany amin’ny Tompony”.

25.58 - Ary apetraho amin’Ilay Velona, izay tsy maty na oviana 
na oviana ny fitokianao. Ka derao Izy amin’ny fankalazana Azy. 
Ampy ho Mpahalala Tongalatra ireo fahotan’ny mpanompony 
Izy.

25.59 - Izy no Nahary ny lanitra sy ny tany, sy izay eo 
anelanelan’izany, nandritra ny enina andro, avy eo dia nandray 
ny Seza Fiandrianana Ilay be Fiantrana. Koa aoka ianao 
hanontany ny Aminy amin’izay tena mahafantatra Azy.

25.60 - Ary raha ilazana izy ireo hoe: “Miankohofa eo 
anatrehan’Ilay be Fiantrana ianareo”, dia hamaly izy ireo 
hoe: “Fa iza Ilay be Fiantrana? Handeha hiankohoka eo 
anatrehan’izay andidianao anay va izahay?”. Ary mampitombo 
ny fankahalan’izy ireo izany.

25.61 - Hankalazaina anie, Ilay Nametraka eny an-danitra ireo 
kintana, ary Nametraka ny hazavana (ny masoandro), sy ny 
volana mpanazava.  

25.62 - Ary Izy no nampisy fifandimbiasana eo amin’ny alina sy 
ny andro, ho an’izay te-handinika izany, na te-haneho 
fankasitrahana.

25.63 - Ireo mpanompon’Ilay be Fiantrana, dia izay mandeha 
amim-panetrentena eny ambonin’ny tany, ary raha miteny 
amin ’ izy i reo ny bado, d ia mamaly izy i reo hoe: 
“Fiadanana anie”,

25.64 - izay mandany ny alina amim-piankohofana sy amim-
pitsanganana eo anatrehan’ny Tompon’izy ireo,

25.65 - ka miteny hoe: “Tomponay ô! Alaviro aminay ny sazin’ny 
afobe”, fa maharitra ny saziny.

25.66 - Tena fonenana sy toeram-pialan-tsasatra ratsy tokoa 
izany!

25.67 - Ary ireo izay tsy mandanilany foana, na mahihitra rehefa 
manao fandaniana, fa amin’ny antonony eo anelanelan’izany.

25.68 - Izay tsy mangataka amin’andriamanitra hafa, miaraka 
amin’Andriamanitra, sy tsy mamono ny aina izay 
nataon’Andriamanitra voarara, raha tsy amin’ny fahamarinana, 
ary tsy mijangajanga, fa hosaziana izay manao izany,

25.69 - ka hatao avo roa heny ny saziny, amin’ny andro 
fitsanganana, ary honina ao mandrakizay feno henatra izy,

25.70 - afa-tsy izay mibebaka, mino sy manao asa soa, izy 
ireny no hovan’Andriamanitra ho asa soa ny asa ratsiny, fa 
Mpamela heloka sy Mpamindra-fo Andriamanitra,

25.71 - ary izay mibebaka sy manao asa soa, dia miverina 
amin’Andriamanitra amin’ny fibebahana.

25.72 - Ireo izay tsy manao fijoroana vavolombelona diso, ary 
raha mandalo akaikina rendrarendra izy ireo, dia mandalo 
amim-pahamendrehana.

25.73 - Ireo izay tsy misary jamba, na marenina, rehefa 
ampahatsiarovana azy ireo ny tenin’ny Tompony,

25.74 - ary ireo izay milaza hoe: “Tomponay ô! Omeo 
fahafinaretan’ny maso izahay, amin’ireo vadinay sy ireo 
taranakay, ary ataovy ho mpitarika ireo (mpino) tia-vavaka 
izahay”.

25.75 - Izy ireny no hanana toerana ambony (ao am-Paradisa), 
valisoa  noho ny fiaretany, ary amim-piarahabana hombam-
pandriampahalemana no handraisana azy ireo ao,

25.76 - ka hitoetra ao mandrakizay. Fonenana sy toeram-pialan-
tsasatra tsara tokoa izany!

25.77 - Dia lazao hoe: “Tsy hanome lanja anareo ny Tompoko, 
raha tsy noho ny fangatahanareo, nefa dia nataonareo ho 
nandainga izy (ny Mpaminany). Haharitra sy tsy azo ialana (ny 
sazinareo).

TOKO - 26

AS-SHOU’ARA 
(IREO MPANAO TONONKALO)

Andininy  227: Nidina talohan’ny fifindra-monina
 (Hidjrah)

Amin’ny anaran’Andriamanitra, Ilay be Fiantrana, Ilay be Indrafo.
26.1 - Tà, Sin, Mîm
26.2 - Indro ireo andinin’ilay Bokim-pahazavana.
26.3 - Mety ho reraky ny alahelo ianao, fa tsy mino izy ireo.
26.4 - Raha sitrakay, dia hampidina avy any an-danitra 
fahagagana amin’izy ireo Izahay, ka hampiondrika ny hatok’izy 
ireo eo anatrehan’izany.
26.5 - Tsy misy fampahatsiarovana vaovao tonga amin’izy ireo, 
avy amin’Ilay be Fiantrana, ka tsy ialan’izy ireo.
26.6 - Nataon’izy ireo ho lainga (izay rehetra avy amin’ny 
Tompon’izy ireo). Tsy ho ela dia ho tonga amin’izy ireo, ny 
vaovao amin’izay noesoiny.
26.7 -  Moa tsy nandinika ny tany va izy ireo, firifiry ireo karazan-
javatra tsiroaroa tsara nampanirianay ao?
26.8 - Misy famantarana tokoa amin’izany, nefa tsy mino ny 
ankamaroan’izy ireo.
26.9 - Ary hamafisina, fa ny Tomponao dia Ilay Tsitoha, Ilay be 
Indrafo.
26.10 - Ary raha niantso an’i Mosesy ny Tomponao hoe: 
“Mandehana ianao mankany amin’ireo vahoaka mpanao ny tsy 
rariny,
26.11 - any amin’ny vahoakan’i  Faraona”. Moa tsy hatahotra 
(an’Andriamanitra) va izy ireo?
26.12 - Ka hoy izy: “Tompo ô! Matahotra aho, sao ataon’izy ireo 
ho mpandainga,
26.13 - ka hihatery ny tratrako, ary ho vahotra ny lelako, koa 
alefaso i Harona.
26.14 - Mahita hadisoana hanakianana ahy izy ireo, ka 
matahotra aho, sao vonoin’izy ireo”.
26.15 - Fa hoy Izy (Andriamanitra): “Tsia! Mandehana ianareo 
roalahy, miaraka amin’ny fahagagana avy aty Aminay. Hijanona 
miaraka aminareo Izahay, ary hihaino”.
26.16 - Koa mandehana ianareo roalahy mankany amin’i 
Faraona, ary lazao hoe: “Iraky ny Tompon’izao tontolo izao tokoa 
izahay,
26.17 - mba handefasanao miaraka aminay, ireo zanak’Israely”.
26.18 - “Moa tsy notezaina teto aminay fony kely va ianao?” hoy 
i Faraona, “ary moa va ianao tsy nonina teto aminay, nandritra 
ny taona maro tamin’ny fiainanao?
26.19 - Ka nanao ny haratsiana izay nataonao ianao, ary 
isan’ireo tsy nahay nankasitraka”.

26.20 -  “Nataoko tokoa izany, hoy i Mosesy, fony izaho mbola 
isan’ireo diso làlana.
26.21 - Koa nandositra anareo aho, rehefa natahotra anareo, 
avy eo dia nomen’ny Tompoko fahendrena aho, ary nanendry 
ahy ho isan’ireo Iraka Izy.
26.22 - Ary izany dia asa soa avy aminao handatsanao ahy, 
nefa nandevozinao ireo zanak’Israely?”.
26.23 - “Ary iza moa ny Tompon’izao tontolo izao?”, hoy i 
Faraona.
26.24 - “Ny Tompon’ny lanitra sy ny tany, sy izay misy eo 
anelanelan’izy ireo”, hoy i Mosesy, “raha mino izany ianareo!”.
26.25 - Hoy i Faraona tamin’ireo izay nanodidina azy: 
“Henonareo va izany?”.
26.26 - Dia hoy izy (Mosesy): “ny Tomponareo, sy ny 
Tompon’ireo razambenareo taloha indrindra”.
26.27 - Hoy izy (Faraona): “Marina, fa ilay Iraka izay nalefa 
taminareo dia adala”.
26.28 - Hoy izy (Mosesy): “Tompon’ny atsinanana, sy ny 
andrefana, ary izay eo anelanelan’izy roa ireo, raha mba 
nodinihinareo”.
26.29 - “Raha manana andriamanitra hafa, ankoatra ahy 
ianao”, hoy i Faraona, “dia hataoko isan’ireo voagadra”.
26.30 - “Eny, fa na dia hitondra zavatra (porofo) mazava 
aminao va aho?” hoy izy (Mosesy). 
26.31 - “Ento aty izany”, hoy izy (Faraona), “raha isan’ireo 
mpilaza ny marina ianao”.
26.32 - Dia nanipy ny tehiny àry izy (Mosesy), ka indro fa tonga 
bibilava tokoa izany.
26.33 - Ary navoakany ny tànany, ka indro fa lasa fotsy 
(mamirapiratra) eo anatrehan’ireo mpijery izany.
26.34 - Niteny tamin’ireo loholona nanodidina azy izy 
(Faraona) hoe: “Izany tokoa no mpanao majika mahay”.
26.35 - Amin’ny alalan’ny majikany, no te-handroahany anareo 
amin’ny taninareo. Ka inona no baikonareo?   
26.36 - Hoy izy ireo namaly: “Ampiandraso amin’ny manaraka 
izy ireo, izy sy ny rahalahiny, ary andefaso olona any an-
tanàna mba hamory,
26.37 - sy hitondra aty aminao, izay mpanao majika rehetra 
mahay”.
26.38 - Koa dia navory tamin’ny fotoana nomena ireo mpanao 
majika, tamin’ny andro voatondro.
26.39 - Ary toy izao no nambara tamin’ireo olona: “Moa hivory 
va ianareo,



369 ۳٦۹

Fiz.1926: As-shou’ara

26.40 - mba hanarahanay ireo mpanao majika, raha izy ireo no 
mpandresy?”.
26.41 - Ary nony tonga ireo mpanao majika, dia hoy izy ireo 
tamin’i  Faraona: “Tena hisy valisoa tokoa va ho anay, raha 
mandresy izahay?”.
26.42 - Dia hoy izy: “ Eny, mazava loatra, fa (amin’izay dia) ho 
isan’ireo akaiky ahy ianareo”. 
26.43 - Hoy i Mosesy tamin’izy ireo: “Atsipazo izay atsipinareo”,
26.44 - dia natsipin’izy ireo ny tadiny sy ny tehiny, ka hoy izy 
ireo: “Amin’ny alalan’ny herin’i  Faraona, dia izahay no ho 
mpandresy”.
26.45 - Avy eo, dia natsipin’i Mosesy ny tehiny, ary indro fa 
nitsaingoka izay namboarin’izy ireo.
26.46 - Tamin’izay dia lavo niankohoka ireo mpanao majika,
26.47 - ka nilaza izy ireo hoe: “Mino ny Tompon’izao tontolo 
izao izahay,
26.48 -  Ilay Tompon’i Mosesy sy Harona”.
26.49 - Hoy izy (Faraona): “Moa mino azy mialohan’ny 
hanomezako alalana anareo va ianareo? Izy tokoa no 
lehibenareo, izay nampianatra anareo ny majika, noho izany, 
tsy ho ela dia ho fantatrareo! Ho tapahiko tokoa ny tànanareo 
sy ny tongotrareo, amin’ny andaniny avy mifanohitra, ary ho 
fantsihiko amin’ny hazo fijaliana avokoa ianareo rehetra”.
26.50 - Dia hoy izy ireo: “Tsy misy ny maha ratsy izany! Satria 
any amin’ny Tomponay no hiverenanay,
26.51 - irinay fatratra ny mba hamelan’ny Tomponay ny 
fahadisoanay, noho izahay nino voalohany”.
26.52 - Ary izao no nambaranay tamin’i  Mosesy: “Mandehana 
amin’ny alina miaraka amin’ireo mpanompoko ianao, fa hisy 
hanaraka ianareo”.
26.53 - Avy eo, dia nandefa mpamory olona tany an-tanàna i 
Faraona,
26.54 - andian’olona vitsivitsy monja izy ireo, 
26.55 - nefa nahatezitra anay izy ireo,
26.56 - fa izahay kosa, dia mitandrina tsara avokoa”.
26.57 - Noho izany dia navoakanay tamin’ireo zaridaina sy 
loharano izy ireo, 
26.58 - ary ireo harena sarobidy, sy toeram-pipetrahana 
mahafinaritra.
26.59 - Dia toy izany no niseho! Ary nomenay holovain’ireo 
zanak’Israely izany.
26.60 - Tamin’ny fiposahan’ny masoandro no nanarahany azy 
ireo.

26.61 - Ary rehefa nifampitazana ireo andiany anankiroa, dia 
hoy ireo mpanara-dia an’i Mosesy: “Ho tratra isika”.
26.62 - Hoy izy (Mosesy):  “Tsia, satria miaraka amiko ny 
Tompoko, izay hitarika ahy”.
26.63 - Dia nambaranay an’i Mosesy hoe: “Kapohy amin’ny 
tehinao ny ranomasina”, ka dia nisokatra izany, ary dia nitovy 
tamin’ny tendrombohitra lehibe ny andaniny sy ny ankilany.
26.64 - Ary nampanatoninay ny sasany (Faraona sy ireo 
mpanara-dia azy)
26.65 - Nefa navotanay i  Mosesy, sy ireo rehetra niaraka 
taminy,
26.66 - avy eo, dia narendrikay ireo sasany hafa.
26.67 - Misy fahagagana tokoa izany, nefa tsy mino ny 
ankamaroan’izy ireo.
26.68 - Hamafisina, fa ny Tomponao no Ilay Tsitoha, Ilay be 
Indrafo.
26.69 - Ary tantarao amin’izy ireo ny tantaran’i Abrahama,
26.70 - rehefa niteny tamin’ny Rainy, sy ny vahoakany izy hoe: 
“Inona no tompoinareo?”.
26.71 - Dia hoy izy ireo namaly: “Manompo ireo sampy izahay, 
ary miraiki-po amin’izy ireo”.
26.72 - Ka hoy izy: “Mandre anareo va izy ireo, rehefa 
antsoinareo?
26.73 - Sa manome tombontsoa anareo, na manisy ratsy 
anareo?”.
26.74 - Dia hoy izy ireo: “Tsia, fa hitanay nanao toy izany ireo 
razambenay”.
26.75 - Ka hoy izy: “Ahoana ny fahitanareo ireo izay 
tompoinareo?
26.76 - Ianareo sy ireo razambenareo taloha indrindra?
26.77 - Fahavaloko izy ireo, afa-tsy ny Tompon’izao tontolo 
izao.
26.78 - Izay Nahary ahy, ary Izy no mitarika ahy.
26.79 - Izay mampihinana sy mampisotro ahy.
26.80 - Ary rehefa marary aho, dia Izy no manasitrana ahy.
26.81 - Izay hamono ahy, avy eo, dia hamelona ahy indray.
26.82 - Izay iriko fatratra, mba hamela ny fahadisoako, amin’ny 
andro izay hanomezana ny valin’ny asa.
26.83 - Tompo ô! Omeo fahendrena aho, ary ampiaraho 
amin’ireo olo-mendrika.

26.84 - Omeo laza amin’ny fahamarinana aho, amin’ireo 
taranaka ho avy.
26.85 - Ary ataovy ho isan’ny mpandova ny zaridainan’ny 
fahasambarana aho.
26.86 - Avelao ny heloky ny Raiko, fa isan’ny olona diso làlana 
izy.
26.87 - Ary aza alaina baraka aho, amin’ny andro izay 
hitsanganana amin’ny maty,
26.88 - andro izay tsy misy ilàna, na ny harena na ireo zanaka,
26.89 - afa-tsy izay tonga eo anatrehan’Andriamanitra amin’ny 
fo madio”.
26.90 -  Koa hampanakaikezina ireo tia-vavaka ny Paradisa,
26.91 - ary haseho amin’ireo very làlana ny afobe.
26.92 - Ka ho lazaina amin’izy ireo hoe: “Aiza ireo izay 
notompoinareo,
26.93 - ankoatra an’Andriamanitra? Manavotra anareo va izy 
ireo, sa manavotra ny tenany?”.
26.94 - Koa dia hatsipy hifangaro ao izy ireo, sy ireo very làlana,
26.95 - ary koa ireo tafik’i iblis rehetra.
26.96 - Hiteny izy ireo ao, sady mifanditra, hoe: 
26.97 - “Marina eo anatrehan’Andriamanitra, fa tao anatin’ny 
fahaverezana tokoa izahay,
26.98 - raha nataonay mitovy amin’Ilay Tompon’izao tontolo izao 
ianareo.
26.99 - Tsy nandiso làlana anay, raha-tsy ireo olo-meloka.
26.100 - Ary tsy manana mpanelanelana izahay,
26.101 - na sakaiza mafana fo.
26.102 - Raha mba misy fiverenana azonay atao, dia ho 
isan’ireo mpino izahay!”.
26.103 - Misy famantarana tokoa izany, nefa tsy mino ny 
ankamaroan’izy ireo.
26.104 - Ary ny Tomponao, Izy no Ilay Mahery, Ilay be 
Fiantrana.
26.105 - Nataon’ireo vahoakan’i Noa ho mpandainga ireo Iraka,
26.106 - raha niteny tamin’izy ireo i  Noa, rahalahin’izy ireo 
nanao hoe: “Tsy matahotra (an’Andriamanitra) va ianareo?
26.107 - Izaho dia Iraka ho anareo, mendri-pitokiana.
26.108 - Koa matahora an’Andriamanitra ianareo, ary 
mankatoava ahy.
26.109 - Ary tsy mangataka tambiny aminareo amin’izany aho, 
fa ny Tompon’izao tontolo izao no manome tambiny ahy.
26.110 - Koa matahora an’Andriamanitra ianareo, ary 
mankatoava ahy”.
26.111 - Dia hoy izy ireo: “Hino anao va izahay, nefa ireo 
ambany saranga indrindra no manaraka anao?”

26.112 - Hoy izy: “Tsy mahafantatra izay nataon’izy ireo aho.
26.113 - Ny fitsarana azy ireo, dia any amin’ny Tompoko, raha 
tsapanareo.
26.114 - Tsy mba olona manosi-bohontànana ireo mpino aho.
26.115 - Fa izaho dia Mpampitandrina mazava”.
26.116 - Dia hoy izy ireo: “Raha tsy mitsahatra ianao, ry Noa, 
dia ho isan’ireo voatora-bato tokoa”.
26.117 - Ka hoy izy: “Tompo ô! Ataon’ireo vahoakako ho 
mpandainga aho.
26.118 - Koa sarao mazava tsara amin’izy ireo aho, ary vonjeo 
aho, sy ireo mpino miaraka amiko”.
26.119 - Ka dia novonjenay àry izy, sy izay niaraka taminy, tao 
anatin’ny sambofiara tena feno.
26.120 - Avy eo, dia narendrikay ireo sisa (ireo tsy mpino).
26.121 - Misy famantarana tokoa izany, nefa tsy mino ny 
ankamaroan’izy ireo.
26.122 - Ary ny Tomponao,  Izy no Ilay Tsitoha, Ilay be Indrafo.
26.123 - Nataon’ireo Aad ho mpandainga ireo Iraka.
26.124 - Ary raha niteny tamin’izy ireo i  Houd, rahalahin’izy ireo 
nanao hoe: “Moa tsy matahotra (an’Andriamanitra) va ianareo?”.
26.125 - Fa izaho dia Iraka mendri-pitokiana ho anareo,
26.126 - Koa matahora an’Andriamanitra àry ianareo, ary 
mankatoava ahy.
26.127 - Ary tsy mangataka tambiny aminareo amin’izany aho, 
fa ny Tompon’izao tontolo izao no manome tambiny ahy.
26.128 - Manorina tsangam-bato, eny ambony havoana tsirairay 
amin’ny tsisy antony va ianareo?
26.129 - Ary manangana lapa lehibe ianareo, toy ny hipetraka 
mandrakizay?
26.130 -  Ary raha manasazy olona ianareo, dia ataonareo tsy 
misy fiantrana izany.
26.131 - Koa matahora an’Andriamanitra àry ianareo, ary 
mankatoava ahy.
26.132 - Ary matahora ianareo, Ilay Nanome anareo (ireo 
zavatra tsara rehetra) izay fantatrareo,
26.133 - izay nanome anareo ireo biby fiompy, sy ireo taranaka,
26.134 - ireo zaridaina sy loharano.
26.135 - Atahorako aminareo ny sazy, amin’ilay andro 
mahatsiravina”.
26.136 - Dia hoy izy ireo: “Na mananatra anay ianao, na tsia, dia 
mitovy ihany izany aminay.

26.137 - Fomban’ireo olona taloha izany,
26.138 - fa tsy ho voasazy velively izahay”.
26.139 - Nataon’izy ireo ho mpandainga àry izy, ka naringanay 
izy ireo. Izany tokoa no famantarana! Nefa tsy mino ny 
ankamaroan’izy ireo.
26.140 - Ary ny Tomponao, Izy no Ilay Tsitoha, Ilay be Indrafo.
26.141 - Nataon’ireo Tamod ho mpandainga ireo Iraka. 
26.142 - Rehefa niteny tamin’izy ireo, ny rahalahiny Soaleh 
nanao hoe: “Tsy matahotra (an’Andriamanitra) va ianareo?”.
26.143 - Iraka ho anareo mendri-pitokiana aho.
26.144 - Koa Matahora an’Andriamanitra ianareo, ary 
mankatoava ahy.
26.145 - Ary tsy mangataka tambiny aminareo amin’izany aho, 
fa ny Tompon’izao tontolo izao no manome tambiny ahy.
26.146 - Ho avela ao anatin’ny filaminana va ianareo, amin’izao 
misy anareo izao?
26.147 - Eo afovoan’ireo zaridaina, sy ireo loharano, 
26.148 - ireo voly sy ireo hazo palma, izay misy voankazo mora 
levonina?
26.149 - Mandavaka trano amim-pahakingana anaty 
tendrombohitra va ianareo?
26.150 - Koa matahora an’Andriamanitra ianareo, ary 
mankatoava ahy.
26.151 - Fa aza mankato ny baikon’ireo mpihoa-pefy ianareo,
26.152 - izay manimba ety ambonin’ny tany, fa tsy manatsara 
na inona na inona”.
26.153 - Hoy izy ireo: “Olona voan’ny famosaviana ianao.
26.154 - Olombelona tahaka anay ihany ianao, ka mitondrà àry 
fahagagana, raha isan’ireo mpilaza ny marina ianao”.
26.155 - Hoy izy: “Indro ramevavavy anankiray, hisotro izy 
amin’ny andro voatondro, ary hisotro ianareo amin’ny andro 
iray.
26.156 - fa aza manao ratsy aminy ianareo, raha tsy izany, dia 
ho tonga aminareo ny sazy amin’ilay andro mahatsiravina”.
26.157 - Nefa dia novonoin’izy ireo izy. Noho izany dia 
nanenina izy ireo.
26.158 - Koa dia tonga tamin’izy ireo ny sazy. Izany tokoa no 
fahagagana, nefa tsy mino ny ankamaroan’izy ireo.
26.159 - Ary ny Tomponao, Izy no Ilay Tsitoha, Ilay be Indrafo.

26.160 - Nataon’ny vahoakan’i Lota ho mpandainga ireo Iraka.
26.161 - Rehefa niteny tamin’izy ireo, ny rahalahiny Lota nanao 
hoe: “Tsy matahotra (an’Andriamanitra) va ianareo?”.
26.162 - Iraka ho anareo mendri-pitokiana aho.
26.163 - Koa matahora an’Andriamanitra àry ianareo, ary 
mankatoava ahy.
26.164 - Ary tsy mangataka tambiny aminareo amin’izany aho, 
fa ny Tompon’izao tontolo izao no manome tambiny ahy.
26.165 - Moa manao firaisana ara-nofo, miaraka amin’ireo 
(samy) lehilahy amin’izao tontolo izao va ianareo?
26.166 - Ary moa avelanareo va ny vadinareo, izay noharin’ny 
Tomponareo ho anareo? Fa olona mpandika lalàna ianareo”.
26.167 - Dia hoy izy ireo namaly: “Raha tsy mitsahatra ianao ry 
Lota, dia ho isan’ireo voaroaka tokoa”.
26.168 - Hoy izy: “Tena mankahala ny zavatra ataonareo aho.
26.169 - Tompo ô! Vonjeo aho, sy ny fianakaviako, amin’izay 
ataon’izy ireo”.
26.170 - Koa dia navotanay izy, sy ny fianakaviany rehetra,
26.171 - afa-tsy ilay anti-bavy anankiray, izay isan’ireo 
naringana.
26.172 - Avy eo, dia naringanay ny sasany hafa,
26.173 - ka narotsakay tamin’izy ireo ny orana. Ary orana ratsy 
ho an’ireo nampitandremana izany!
26.174 - Misy fahagagana tokoa izany, nefa tsy mino ny 
ankamaroan’izy ireo.
26.175 - Ary ny Tomponao, Izy no Ilay Tsitoha, Ilay be Indrafo.
26.176 - Nataon’ireo olon’i Al-Aykah ho mpandainga ireo Iraka.
26.177 - Rehefa niteny tamin’izy ireo i Shoaiba nanao hoe: “Tsy 
matahotra (an’Andriamanitra) va ianareo?”.
26.178 - Iraka ho anareo mendri-pitokiana aho.
26.179 - Koa matahora an’Andriamanitra ianareo, ary 
mankatoava ahy.
26.180 - Ary tsy mangataka tambiny aminareo amin’izany aho,  
fa ny Tompon’izao tontolo izao no manome tambiny ahy.
26.181 - Manomeza fatra feno ianareo, fa aza manao ho 
isan’ireo mpanena fatra,
26.182 - ary mandanjà, amin’ny mizàna marina,
26.183 - fa aza omena ny olona ny latsak’izay sahaza azy ireo, 
ary aza manely fanimbana ety an-tany.



375 ۳۷٥

Fiz.1926: As-shou’ara

26.184 - Ary matahora Ilay Nahary anareo, sy ireo taranaka 
fahiny”.
26.185 - Dia hoy izy ireo namaly: “Isan’ireo voan’ny 
famosaviana tokoa ianao,
26.186 - olombelona tahaka anay ihany ianao, ary mino tokoa 
izahay, fa isan’ireo mpandainga ianao.
26.187 - Alatsaho aminay àry ny ampahany amin’ny lanitra, raha 
isan’ireo mpilaza ny marina ianao”.
26.188 - Ka hoy izy: “Mahalala tsara izay ataonareo ny 
Tompoko”.
26.189 - Nefa nataon’izy ireo ho mpandainga izy, ka tamin’izay, 
dia azon’ny sazin’ny andron’ny aloka izy ireo. Izany no sazin’ny 
andro mahatsiravina.
26.190 - Misy fahagagana tokoa izany, nefa tsy mino ny 
ankamaroan’izy ireo.
26.191 - Ary ny Tomponao, Izy no Ilay Tsitoha, Ilay be Indrafo.
26.192 - Ka ity (Kor’any), dia Ilay Tompon’izao tontolo izao no 
nampidina azy,
26.193 - ary nidina niaraka tamin’izany, Ilay Fanahy mendri-
pitokiana, 
26.194 - tao am-ponao, mba ho isan’ireo mpampitandrina ianao,
26.195 - amin’ny teny arabo mazava tsara.
26.196 - Ary izy ity, dia efa voalaza tao amin’ny rakitsoratr’ireo 
fahiny (Iraka).
26.197 - Moa tsy famantarana ho azy ireo va, fa ireo 
manampahaizana amin’ny zanak’Israely dia mahalala izany?
26.198 - Raha nampidininay tamin’ny olona tsy arabo izany,
26.199 - ka novakiany tamin’izy ireo (izany), dia tsy hino izany 
izy ireo. 
26.200 - Toy izany no hampidirinay azy (ny tsy finoana) ao am-
pon’ireo meloka,
26.201 - fa tsy hino izany (ny Kor’any) izy ireo, mandra-pahitany 
ny sazy mamirifiry,
26.202 - izay ho tonga tampoka amin’izy ireo, ary tsy ho tsapany 
akory,
26.203 - dia hiteny izy ireo hoe: “Moa homena fe-potoana va 
izahay?”
26.204 - Moa mitady ny hanafaingana ny sazinay va izy ireo?
26.205 - Hitanao va, fa raha mamela azy ireo hifaly mandritra ny 
taona maro izahay,
26.206 - ka ho tonga amin’izy ireo avy eo, izay nandrahonana 
azy,
 



376 ۳۷٦

Fiz.1926: As-shou’ara

26.207 - dia tsy hisy ilàn’izy ireo, ny hafaliana izay nomena azy.
26.208 - Ary tsy mandringana tanàna Izahay, mialohan’ny 
hananany ireo mpampitandrina,
26.209 - ho fampahatsiarovana, fa Izahay dia tsy mpanao ny tsy 
rariny.
26.210 - Ary tsy ireo devoly velively no nidina niaraka tamin’ity 
(Kor’any),
26.211- fa tsy mendrika azy ireo izany, ary tsy afa-manao izany 
izy ireo.
26.212 - Satria nohalavirina azy ireo ny fihainoana (ny hafatra 
avy amin’Andriamanitra).
26.213 - Koa aza miantso andrimanitra hafa, miaraka 
amin’Andriamanitra ianao, raha tsy izany dia ho isan’ireo 
hosaziana.
26.214 - Ary ampitandremo ireo havanao akaiky.
26.215 - Ary aoka ianao hanetry tena, sy halemy fanahy, 
amin’ireo mpino izay manaraka anao.
26.216 - Nefa, raha tsy mankato anao izy ireo, dia lazao hoe: 
“Miala tanteraka amin’izay ataonareo aho”.
26.217 - Ary apetraho amin’Ilay Tsitoha, Ilay be Indrafo ny 
fitokianao,
26.218 - izay mahita anao, rehefa eo am-pitsanganana ianao,
26.219 - sy (mahita) ny fihetsikao, rehefa isan’ireo miankohoka 
ianao.
26.220 - Hamafisina, fa Izy no Ilay Mandre, Ilay Mahalala ny 
zavatra rehetra.
26.221 - Holazaiko anareo va, amin’iza no idinan’ireo devoly?
26.222 - Midina amin’ireo mpanendrikendrika rehetra, sy 
mpanota izy ireo.
26.223 - Manongilan-tsofina izy ireo (hampiely izany amin’ny 
hafa), nefa mpandainga ny ankamaroany.
26.224 - Fa ireo mpanao tononkalo kosa, dia ireo diso làlana no 
manaraka azy ireo.
26.225 - Tsy hitanao va, fa mirenireny isaka ny lohasaha izy ireo,
26.226 - ary milaza izay tsy ataony izy ireo?
26.227 - afa-tsy ireo izay mino sy manao asa soa, ary miantso 
matetika ny anaran’Andriamanitra, sy miaro tena amin’ny tsy 
rariny atao azy ireo. Tsy ho ela dia ho fantatr’ireo mpanao ny tsy 
rariny ny fivadihana hahazo azy ireo!

TOKO - 27
AN-NAML

 (IREO VITSIKA)
Andininy 93: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be Indrafo.

27.1 - Tà, Sin. Indro ireo andinin’ny Kor’any, sy ny Bokim-
pahazavana,
27.2 - tari-dàlana, sy fanambarana tsara ho an’ireo mpino,
27.3 - izay manatanteraka ny vavaka fanompoana (soalat), sy 
manome ny harena fiantrana (zakat), ary mino tanteraka ny any 
an-koatra.
27.4 - Fa ireo izay tsy mino ny any an-koatra kosa, dia 
hatsarainay (eo imason’izy ireo) ny asany, ka sahiran-tsaina sy 
misalasala izy ireo.
27.5 - Izy ireo no hahazo ny sazy ratsy indrindra, ary izy ireo 
ihany koa no ho maty antoka indrindra any an-koatra.
27.6 - Mandray ny Kor’any avy amin’Ilay be Fahendrena tokoa 
ianao, Ilay Mahalala ny zavatra rehetra.
27.7 - (Tsarovy) raha niteny tamin’ny fianakaviany i Mosesy hoe: 
“Nahatazana afo aho, hitondrako vaovao amin’izany ianareo, na 
koa hitondrako tapa-porohana mirehitra mba hangalanareo 
hafanana”.
27.8 - Nony tonga teny izy, dia nantsoina: “Masina anie, ilay ao 
anatin’ny afo, sy izay manodidina azy, ary voninahitra ho 
an’Andriamanitra, Tompon’izao tontolo izao”.
27.9 - “Ry Mosesy! Izaho no Andriamanitra, Ilay Tsitoha, Ilay be 
Fahendrena,
27.10 -  ary atsipazo ny tehinao”. Raha nahita azy mihetsika toy 
ny bibilava izy, dia nitodi-damosina tsy hiverina intsony. “Ry 
Mosesy! Aza matahotra ianao, fa tsy matahotra velively ireo 
Iraka eto anatrehako,
27.11 - afa-tsy izay nanao ny tsy rariny, sy nanakalo ny tsara 
amin’ny ratsy. Fa Mpamela heloka sy be Indrafo Aho”.
27.12 - “Ary ampidiro ao anatin’ny paosinao (ambony) ny 
tànanao. Hivoaka fotsy izany tsy misy zavatra ratsy, anankiray 
amin’ireo fahagagana sivy, ho an’i Faraona sy ny vahoakany 
izany, fa olona ratsy fanahy tokoa izy ireo”.
27.13 - Ary nony tonga tamin’izy ireo ny fahagagana nataonay, 
izay mazava, dia hoy izy ireo: “Majika miharihary tokoa ity”.

27: An-naml

27.14 - Nolavin’izy ireo tsy amim-pahamarinana sy amim-
piavonavonana izany, nefa tao anatin’izy ireo dia nino izany. 
Jereo àry ny fomba fiafaran’ireo mpanao ratsy.

27.15 -  Nomenay fahaizana tokoa i Davida sy i Salômôna, ary 
niteny izy ireo hoe: “Dera ho an’Andriamanitra, izay nitsimbina 
anay manokana amin’ireo mpino mpanompony”.

27.16 - Ary nandova an’i  Davida i  Salômôna, ary nilaza hoe: “Ry 
olona! Nampianarina anay ny fitenin’ireo voromanidina, ary 
nomena anjara amin’ny zavatra rehetra izahay. Izany tokoa no 
fahasoavana miharihary”.

27.17 - Ary nangonina ho an’i  Salômôna ireo miaramilany 
amin’ireo djiny, sy ireo olombelona, ary ireo voromanidina, ka 
nampilaharina izy ireo.

27.18 - Nony tonga tao amin’ny lohasahan’ireo vitsika izy ireo, 
dia hoy ity vitsika anankiray: “Ry vitsika! Midira amin’ny 
fonenanareo ianareo, sao hitsahin’i  Salômôna sy ny 
miaramilany, izay tsy ho tsapan’izy ireo akory”.

27.19 - Nitsiky izy, faly tamin’izany teniny izany, ary nilaza hoe: 
“Avelao aho ry Tompo, mba hisaotra ny fahasoavanao izay 
nomenao ahy, sy ireo Ray aman-dReniko, ary hanao asa soa 
izay ankasitrahanao, ka ampidiro ho isan’ireo mpanomponao 
mendrika aho, amin’ny famindram-ponao”.

27.20 - Avy eo izy dia nijery ireo voromanidina, ary niteny hoe: 
“Nahoana no tsy hitako ny vorona misy sanga? anisan’ireo tsy 
tonga va izy? 

27.21 - Hosaziako mafy izy, na holentaiko, na izy hitondra 
amiko porofo mazava”.

27.22 - Nefa tsy niandry ela izy, (dia indro fa tonga ilay vorona), 
ary niteny hoe: “Fantatro izay mbola tsy fantatrao, ka entiko ho 
anao avy any Saba(*) ny vaovao marina”.

27.23 - Izaho dia nahita vehivavy izay tompon’ny fanjakana eo 
amin’izy ireo, nomena azy ny zavatra rehetra, ary manana seza 
fiandrianana lehibe izy.
27.24 - Hitako izy sy ny vahoakany, niankohoka teo 
anatrehan’ny masoandro, fa tsy amin’Andriamanitra. 
Nohatsarain’ny devoly ny asan’izy ireo, ka nanakana azy tsy ho 
amin’ny làlana mahitsy, ary tsy voatari-dàlana izy ireo.
2 7 . 2 5 - N a h o a n a n o t s y m i a n k o h o k a e o 
anatrehan’Andriamanitra izy ireo, Ilay Mampiseho izay miafina 
any an-danitra sy eto an-tany, ary Mahalala izay afeninareo, sy 
asehonareo?
27.26 - Andriamanitra! Tsy misy andriamanitra hafa, afa-tsy Izy, 
Ilay Tompon’ny Seza Fiandrianana lehibe indrindra.
27.27 - Dia hoy izy (Salômôna): “Hohitanay raha nilaza ny 
marina ianao, na mandainga”.
27.28 - “Mandehana, ento ity taratasiko ity, ary atsipazo eo 
amin’izy ireo izany, avy eo, dia  misintaha kely amin’izy ireo 
ianao, mba hijery izay ho valitenin’izy ireo”.
27.29 - Hoy izy (ny mpanjakavavy): “Ry loholona! Nisy taratasy 
tsara anankiray nalefa aty amiko,
27.30 - avy any amin’i Salômôna izany,  ary amin’ny 
anaran’Andriamanitra, Ilay be Fiantrana, Ilay be Indrafo,
27.31 - aza miavonavona amiko ianareo, fa avia aty amiko 
amim-pankatoavana”.
27.32 - Hoy izy (mpanjakavavy): “Ry loholona! Toroy hevitra 
amin’ity raharaha ity aho, tsy hanapa-kevitra mihitsy aho, raha 
tsy eo ianareo (hanoro hevitra ahy)”.
27.33 - Ka hoy izy ireo: “Manana hery sy tanjaka mafy izahay. 
Anao anefa ny fanapahana. Koa jereo izay tianao hanomezana 
baiko”.
27.34 - Hoy izy (mpanjakavavy): “Hamafisina, fa raha miditra ny 
tanàna ireo mpanjaka dia manimba, ary alainy baraka ireo 
mponina manan-kaja ao. Dia toy izany no ataon’izy ireo.
27.35 - Handefa fanomezana amin’izy ireo aho, ka hohitako izay 
hoentin’ireo iraka hiverina aty”.

27.36 - Fa raha tonga tany amin’i  Salômôna izy ireo (ireo 
iraka), dia hoy izy: “Moa amin’ny fananana va, no 
hanampianareo ahy? Nefa izay nomen’Andriamanitra ahy, dia 
tsara lavitra noho izay nomeny anareo. Fa ianareo no mifaly 
amin’ny fanomezanareo.
27.37 - Miverena any amin’izy ireo. Ho tonga miaraka amin’ny 
tafika izay tsy ho voatohitr’izy ireo izahay, ary horoahinay tao 
izy ireo, afa-baraka sy voaeso”.
27.38 - Dia hoy izy: “Ry loholona! Iza aminareo no hitondra aty 
amiko ny seza fiandrianany, mialohan’ny hahatongavan’izy ireo 
aty amiko, ho mpankato?”.
27.39 - Niteny ity djiny anankiray tena matanjaka: “Hitondra 
izany aty aminao aho, alohan’ny hitsangananao eo amin’ny 
toeranao, ary matanjaka sy mendri-pitokiana aho amin’izany”.
27.40 - Niteny ity olona anankiray manam-pahalalana momba 
ny Boky nanao hoe: “Ho entiko aty aminao izany, alohan’ny 
indray mipi-maso”.  Rehefa avy eo, dia hitan’i  Salômôna ilay 
seza fiandrianana mipetraka eo akaikiny, ka hoy izy: 
“Fahasoavana avy amin’ny Tompoko izany, mba hitsapany ahy, 
raha mahay mankasitraka aho, na tsy mahay mankasitraka. 
Izay mahay mankasitraka, dia ho an’ny tenany no anaovany 
izany, fa izay tsy mahay mankasitraka kosa, dia manana ny 
ampy tanteraka ny Tompoko, sady fatra Mpanome”.
27.41 - Ka hoy (indray) izy: “Avereno any aminy ny seza 
fiandrianany, amin’ny endrika tsy fantany, fa hohitantsika raha 
ho voatari-dàlana izy, na ho isan’ireo izay tsy voatari-dàlana”.
27.42 - Rehefa tonga izany, dia nolazaina taminy hoe: “Moa toy 
izao va, ny seza fiandriananao?”, dia niteny izy: “Ohatra ny toy 
izao izy”. (Hoy i Salômôna): “Nomena anay talohany ny 
fahalalana, ary efa nankato izahay”.
27.43 - Nefa, izay notompoiny ankoatra an’Andriamanitra, dia 
nisakana azy (ho mpino), satria isan’ireo vahoaka tsy mpino 
izy.
27.44 - Izao no notenenina taminy: “Midira ao amin’ny lapa 
ianao”. Ary, rehefa nahita izany izy, dia noheveriny ho rano 
lalina, ka dia navoakany ny ranjony. Tamin’izay, dia hoy izy 
(Salômôna): “Lapa misy gorodona kristaly izy ity”. Hoy izy 
(mpanjakavavy): “Tompo ô! Diso tamin’ny tenako ihany aho, ka 
mankato an’Andriamanitra, Tompon’izao tontolo izao miaraka 
amin’i Salômôna”.

27.45 - Nalefanay tamin’i  Tamod tokoa, ny rahalahin’izy ireo 
Soaleh, (izay niteny tamin’izy ireo hoe): “Tompoinareo 
Andriamanitra”, ary indro, fa nizara ho vondron’olona roa izay 
nifanditra izy ireo.

27.46 - Hoy izy: “Ry vahoakako! Nahoana ianareo no mitady 
hanafaingana ny ratsy mialohan’ny tsara? Raha mangata-
pamelana amin’Andriamanitra mantsy ianareo, dia mety 
hahazo famindram-po”.

27.47 - Ka hoy izy ireo: “Hitanay aminao sy amin’ireo izay 
miaraka aminao, fa olona mpitondra loza ianareo”. Hoy izy: 
“Miankina amin’Andriamanitra ny anjaranareo. Nefa ianareo 
dia olona iharan’ny fakam-panahy”.

27.48 -  Ary nisy vondron’olona sivy tao an-tanàna, izay 
nampiely fanakorontanana tety an-tany, ary tsy nanao tsara na 
kely aza.

27.49 - Dia hoy izy ireo namaly: “Aoka isika hianiana 
amin’Andriamanitra, fa hamely azy ireo, sy ny fianakaviany 
amin’ny alina. Avy eo, dia hotenenintsika amin’izay namalifaty 
azy hoe: tsy nanatrika ny famonoana ny fianakaviany izahay, 
ary milaza ny marina izahay”.

27.50 -  Nanao ny teti-dratsiny izy ireo, ary Izahay koa nanao 
ny tetikay, fa tsy tsapan’izy ireo.

27.51 - Jereo ny voka-dratsin’ny tetik’izy ireo. Naringanay izy 
ireo, sy ny vahoakany rehetra.

27.52 - Indro àry, fa foana ny tranon’izy ireo, noho ny ratsy 
nataony. Fampitandremana tokoa ho an’ireo olona izay 
mahalala izany.

27.53 - Ary navotanay ireo nino sy tia-vavaka.

27.54 - Ary (ampahatsiahivo azy ireo) i Lota, raha niteny 
tamin’ny vahoakany izy hoe: “Mirona amin’ny fahalotoana va 
ianareo, nefa mahita tsara (ny faharatsiany)”

27.55 - Mandeha any amin’ireo lehilahy ianareo, fa tsy any 
amin’ireo vehivavy, mba hanalanareo ny hetahetanareo? 
Vahoaka bado ianareo.



382 ۳۸۲

Fiz.2027: An-naml

FIZARANA FAHAROAPOLO

27.56 - Ka ny hany valitenin’ny vahoakany, dia tsy misy afa-tsy 
ny filazana hoe: “Roahy amin’ny tanànanareo ny fianakavian’i 
Lota, satria olona manokan-tena amin’ny fahadiovana izy ireo”.

27.57 - Novonjenay izy, ary koa ny fianakaviany, afa-tsy ny 
vadiny izay nofaritanay ho isan’ireo haringana.

27.58 - Ary narotsakay tamin’izy ireo ny orana (amin’ny vato). 
Ka orana ratsy tokoa izany, ho an’ireo olona nampitandremana!

27.59 - Lazao hoe: “Dera ho an’Andriamanitra, ary fiadanana 
ho amin’ireo mpanompony izay nofidiny”. Ka iza àry no tsara 
indrindra, Andriamanitra sa izay atambatr’izy ireo Aminy?

27.60 - Tsy Izy va no Nahary ny lanitra sy ny tany, sy nampidina 
ny rano ho anareo avy any an-danitra, ka nampanirianay avy 
amin’izany ireo zaridaina feno hatsarana. Tsy afaka hampitsiry 
velively ireo hazon’izy ireo ianareo. Misy andriamanitra hafa va, 
miaraka amin’Andriamanitra? Tsia, fa ireo olona no manome 
mpitovy Aminy.

27.61 -  Tsy Izy va no nanao ny tany ho toeram-ponenana, 
nametraka ireo renirano mamakivaky azy, nampisy ireo 
tendrombohitra, ary nametraka fisarahana eo anelanelan’ireo 
ranomasina roa. Misy andriamanitra hafa va, miaraka 
amin’Andriamanitra? Tsia, fa tsy mahalala ny ankamaroan’izy 
ireo.

27.62 - Tsy Izy va no mamaly ny sahiran-tsaina,  raha 
mangataka Aminy izy, ka manala ny ratsy, ary manao anareo 
ho taranaka mifandimby (na mpitarika) eny ambonin’ny tany. 
Misy andriamanitra hafa va, miaraka amin’Andriamanitra? Nefa 
zara raha mahatsiaro ianareo!

27.63 - Tsy Izy va no mitari-dàlana anareo amin’ny aizin’ny 
tany, sy ny ranomasina, ary mandefa ireo rivotra, ho filazana 
tsara mialohan’ny Famindram-pony (Fahasoavany). Misy 
andriamanitra hafa va, miaraka amin’Andriamanitra? Tena 
ambony lavitra noho izay atambatr’izy ireo Aminy 
Andriamanitra.

27.64 - Tsy Izy va no manomboka ny fahariana, avy eo dia 
mamerina izany indray, ary manome sakafo ho anareo avy any 
an-danitra, sy avy amin’ny tany. Misy andriamanitra hafa va, 
miaraka amin’Andriamanitra?  Dia lazao hoe: “Ento aty ny 
porofonareo, raha mpilaza ny marina ianareo”.

27.65 - Ka lazao hoe: “Tsy misy mahalala ny zava-miafina, na 
iza na iza amin’ireo izay any an-danitra, sy eto an-tany, afa-tsy 
Andriamanitra. Ary tsy fantatr’izy ireo na rahoviana no 
hampitsanganana azy amin’ny maty”.

27.66 - Nefa feno ny fahalalan’izy ireo mikasika ny any an-
koatra, mbola misalasala ny amin’izany anefa izy ireo. Ary 
jamba tokoa izy ireo ny amin’izany.

27.67 - Ary ireo izay tsy mino, dia milaza hoe: “Moa va, raha 
lasa vovoka izahay sy ireo razambenay, dia mbola ho avoaka 
(amin’ny fasanay) indray?

27.68 - Nampanantenaina anay sy ireo razambenay tokoa izany 
taloha. Fa anganon’ireo olona fahiny ihany izany!”.

27.69 - Dia lazao hoe: “Mandehana mitety ny tany ianareo, ary 
jereo ny fomba fiafaran’ireo olo-meloka”.

27.70 - Ka aza malahelo azy ireo ianao, ary aza manana ahiahy 
ihany koa amin’ny teti-dratsin’izy ireo.

27.71 - Fa hoy izy ireo: “Rahoviana izany fampanantenana 
izany, raha mpilaza ny marina tokoa ianareo?”.

27.72 - Dia valio hoe: “Mety ho efa manaraka anareo, ny 
ampahany amin’izay tadiavinareo hafainganina”.

27.73 - Mpanome fahasoavana ny olombelona tokoa ny 
Tomponao, nefa tsy mahay mankasitraka ny ankamaroan’izy 
ireo.

27.74 - Hamafisina, fa Mahafantatra izay afenin’ny tratran’izy 
ireo, sy izay aharihariny ny Tomponao.

27.75 - Tsy misy zava-miafina velively any an-danitra, sy eto an-
tany, ka tsy ao amin’ny Bokim-pahazavana.

27.76 - Ity Kor’any ity, dia mitantara tokoa amin’ireo 
zanak’Israely, ny ankamaroany amin’ireo zavatra izay tsy 
nampitovy hevitra azy ireo,

27.77 - nefa tari-dàlana sy famindram-po ho an’ireo mpino izy.
27.78 - Hamafisina, fa hitsara azy ireo araka ny lalàny ny 
Tomponao, fa Izy no Ilay Tsitoha, Ilay Mahalala ny zavatra 
rehetra. 
27.79 - Koa apetraho amin’Andriamanitra ny fitokianao, fa 
amin’ny fahamarinana miharihary tokoa ianao.
27.80 - Tsy afaka mampandre ireo maty ianao, na mampandre 
ny antso amin’ireo marenina, raha mandositra manome 
lamosina izy ireo.
27.81- Ary tsy afaka hitari-dàlana ireo jamba, amin’ny 
fahaverezan’izy ireo ihany koa ianao. Sady tsy afaka 
mampaheno, afa-tsy ireo izay mino ny Teninay sy mankato 
ianao.
27.82 - Ka rehefa latsaka amin’izy ireo ny Teny, dia 
havoakanay ho azy ireo avy amin’ny tany ny biby, izay hiteny 
amin’izy ireo, fa tsy resi-lahatra velively amin’ny fahamarinan’ny 
Famantarana avy aty Aminay ny olona.
27.83 - Ary amin’ny andro izay hanangonanay, avy amin’ny 
vahoaka tsirairay, andian’olona amin’ireo izay nampandainga 
ny Fanambaranay, ka alahatra izy ireo, 
27.84 -  fa rehefa tonga izy ireo, dia hiteny Izy (Andriamanitra) 
hoe: “Moa nataonareo ho lainga va, ireo Famantarana avy aty 
Amiko, nefa tsy voafehin’ny fahalalanareo? Sa, inona àry no 
nataonareo?”.
27.85 - Dia hihatra amin’izy ireo ny Teny, noho ny ratsy 
nataony. Ary tsy afaka hiteny izy ireo.
27.86 - Moa tsy hitan’izy ireo va, fa ny alina dia nataonay 
hialan’izy ireo sasatra, ary ny andro hahafahana mijery? Misy 
famantarana tokoa izany, ho an’ireo olona mino.
27.87 - Fa ny andro izay hitsofana ny Trompetra (Anjomara), 
dia hatahotra ireo rehetra any an-danitra, sy ety an-tany, afa-tsy 
ireo izay tian’Andriamanitra (harovana). Ka ho tonga any Aminy 
amim-panetrentena ny rehetra.
27.88 - Dia hohitanao ireo tendrombohitra, heverinao ho tsy 
mihetsika izy ireo, nefa mandalo toy ny rahona. Toy izany ny 
asan’Andriamanitra, izay namboatra ny zavatra rehetra 
tongalafatra. Mahalala izay ataonareo tokoa Izy!

27.89 - Na iza na iza tonga miaraka amin’ny asa tsara, dia 
hanana tsaratsara kokoa noho izany, ary amin’izany andro 
izany, dia ho voaaro amin’ny tahotra rehetra izy ireo.

27.90 - Fa izay tonga miaraka amin’ny asa ratsy kosa, dia 
havarina any amin’ny afo ny tarehin’izy ireo. “Moa tsy novaliana 
araka izay asanareo va ianareo?”.

27.91 - “Ny hanompo ihany Ilay Tompon’ity Tanàna ity (Makka), 
izay nohamasininy no nandidiana ahy, ary Azy ny zavatra 
rehetra, ka nobaikoina aho ho isan’ireo mpankato,

27.92 - sy hamaky ny Kor’any”. Izay mizotra amin’ny làla-
mahitsy, dia manitsy ny tenany ihany. Fa izay nivily làlana kosa, 
dia lazao hoe: “Isan’ireo mpampitandrina ihany aho”.

27. 93 - Dia lazao hoe: “Dera ho an’Andriamanitra! Ho 
ampahitany anareo ireo Porofony, ka hahafantatra izany 
ianareo”. Tsy variana amin’izay ataonareo ny Tomponao.

TOKO - 28
AL-QASAS 

(NY TANTARA)
Andininy 88: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be 
Indrafo.

28.1  Tà, Sin, Mîm.

28.2 - Indro ireo andinin’ilay Bokim-pahazavana.

28.3 - Lazainay anao amim-pahamarinana ny tantaran’i 
Mosesy sy i Faraona, ho an’ireo olona izay mino.

28.4 - Nanambony tena tokoa i  Faraona tety an-tany, nozarainy 
ho foko ireo mponina tao aminy, mba hoararaotiny ny 
fahalemen’ny anankiray amin’izy ireo. Nolentainy ny zanak’izy 
ireo, ary navelany ho velom-poana ny vehivavin’izy ireo. Fa izy, 
dia tena isan’ireo mpanimba.

28.5 - Nefa tianay ho tsimbinina manokana ireo izay osa tety 
an-tany, ary hataonay ho mpitarika sy ho mpandova izy ireo,

28.6 - fa hataonay marin-toerana izy ireo ety an-tany, ka 
hampahitanay an’i  Faraona, sy i Hamàn, ary ireo miaramilany, 
izay natahoran’izy ireo.

28.7 - Dia nambaranay tamin’ny Renin’i  Mosesy: “Ampinonoy 
izy, fa raha matahotra ny momba azy ianao, dia alefaso any 
amin’ny renirano izy. Ka aza matahotra sy malahelo intsony 
ianao, fa averinay aminao izy, ary hataonay isan’ireo Iraka”.

28.8 - Nalain’ireo olon’i  Faraona izy, mba ho fahavalon’izy ireo, 
sy hitondra fahoriana! Hamafisina, fa diso tokoa i  Faraona sy i 
Hamàn, ary ireo miaramilany.

28.9 - Ka hoy ny vadin’i Faraona: “Hitondra hafaliana ny 
masoko, sy ny masonao izy (ity zaza ity), ka aza vonoinareo. 
Mety hilaintsika izy, na raisintsika ho zanaka”. Fa tsy nahatsapa 
na inona na inona izy ireo.

28.10 - Ary lasa tsy nisy na inona na inona (ahiahy) ny fon’ny 
Renin’i Mosesy. Zara raha tsy naharihariny daholo ny rehetra, 
raha tsy nohamafisinay ny fony, mba hijanonany ho isan’ireo 
mpino.

28.11 - Hoy izy tamin’ny anabaviny: “Araho izy”, koa dia tazany 
lavitra izy, nefa tsy tsikaritr’izy ireo.

28.12 - Noraranay taminy teo aloha ireo mpampinono. Niteny 
àry izy (ny anabavin’i  Mosesy) hoe: “Tianareo va, ny hanoroako 
anareo olona amin’ny trano iray, izay hiandraikitra azy ho 
anareo, sady tsara fanahy aminy?”. 

28.13 - Ka dia naverinay tamin’ny Reniny izy, mba hifalian’ny 
masony, sy tsy hampalahelo azy, ary hahafantarany, fa marina 
ny fampanantenan’Andriamanitra. Nefa tsy mahalala ny 
ankamaroan’izy ireo.

28: Al-qasas

28.14 - Fa rehefa tonga amin’ny fahamatorana sy ny 
fahafenoana izy, dia nomenay azy ny fahafahana mitsara, sy ny 
fahalalana. Toy izany no anomezanay valisoa ireo mpanao soa.

28.15 - Niditra tao an-tanàna izy amin’ny fotoana izay 
nahavariana ny mponina, ka nahita lehilahy anankiroa niady izy 
tao, ny anankiray amin’izy ireo dia isan’ireo mpomba azy, fa ny 
faharoa dia isan’ireo mpanohitra azy. Niantso vonjy taminy ity 
lehilahy anankiray mpomba azy, hanohitra ny fahavalony. 
Nasian’i Mosesy totohondry izy, izay nahafaty azy. Hoy izy 
(Mosesy): “Izany dia asan’ny devoly, tena fahavalo mpandiso 
làlana miharihary tokoa izy”.

28.16 - Ka hoy izy: “Tompo ô! Nanao hadisoana tamin’ny 
tenako ihany aho, koa mamela ny heloko”. Dia navelany ny 
helony, fa  Mpamela heloka, sy Mpamindra-fo tokoa Izy.

28.17 - Ary hoy izy: “Tompo ô! Noho ny fahasoavana izay 
nomenao ahy, dia tsy hanohana ireo meloka velively aho”.

28.18 - Ny ampitso maraina, dia tany an-tanàna izy, matahotra 
sy mijerijery ny manodidina azy, ka indro fa niantso azy amin’ny 
feo mafy ilay nangataka famonjena taminy omaly. Hoy i Mosesy 
taminy: “Tena mpila ady miharihary tokoa ianao”.

28.19 - Raha nikasa ny hamela ny fahavalon’izy roa izy, dia hoy 
izy (ilay Israelita): “Ry Mosesy! Te-hamono ahy tahaka ny 
namonoanao ilay olona anankiray omaly va ianao? Tsy mitady 
afa-tsy ny ho mpanjakazaka eto ambonin’ny tany ianao, ka tsy 
te ho isan’ireo mpanao soa”.

28.20 - Ary tamin’izay, dia indro fa nisy lehilahy anankiray, 
tonga avy any amin’ny tendron’ny tanàna nihazakazaka, ary 
niteny hoe: “Ry Mosesy! Eo am-pikaonan-doha ny hamono 
anao ireo loholona. Koa mandehana ianao (miala ny tanàna). 
Izany no torohevitra omeko anao”.

28.21 - Nivoaka tao izy, matahotra sady mijerijery ny 
manodidina azy. Hoy izy: “Tompo ô! Avoty amin’ireo vahoaka 
mpanao ny tsy rariny aho”.

28: Al-qasas

28.22 - Ka rehefa nandeha nankany Madiana izy, dia niteny 
hoe: “Mirary ny ho tarihin’ny Tompoko amin’ny làlana mahitsy 
aho”.

28.23 - Ary rehefa tonga tamin’ny toerana misy rano iray tany 
Madiana izy, dia nahita vondron’olona nampisotro rano (ireo 
bibiny), ka nahita vehivavy anankiroa nipetraka lavidavitra 
miambina (ireo bibiny). Ka hoy izy: “Inona no tadiavinareo?”.  
Dia hoy izy ireo namaly: “Tsy mampisotro rano izahay, raha tsy 
lasa ireo mpiandry ondry, fa ny Rainay dia efa antitra”.

28.24 - Dia nampisotroiny rano ny biby fiompin’izy roavavy, 
avy eo, dia niverina teny amin’ny aloka izy, ary niteny hoe: 
“Tompo ô! Tena mila ny tsara izay hampidininao amiko aho”.

28.25 - Avy eo, dia nanatona azy tamin’ny famindra feno 
henatra ny anankiray tamin’ireo vehivavy, ary niteny taminy 
hoe: “Miantso anao ny Raiko, mba hamalisoa anao noho ianao 
nampisotro ireo biby fiompinay”. Koa rehefa tonga teo aminy 
izy, ka namisavisa taminy ny tantarany, dia hoy izy (ilay 
antidahy): “Aza matahotra na kely aza, fa afaka tamin’ireo 
olona mpanao ny tsy rariny ianao”.

28.26 - Ka hoy ny anankiray tamin’izy roa vavy: “Ry Dada ô! 
Raiso izy (hiasa ato aminao) hikarama (amin’ny antonony), fa 
ny tsara indrindra hokaramaina dia izay matanjaka, sy mendri-
pitokiana”.

28.27 -  Ka hoy izy namaly: “Tiako hampanambadiana anao ny 
anankiray amin’ireto zanako vavy ireto, raha ohatra ka miasa 
ato amiko mandritra ny valo taona ianao, raha fenoinao folo 
taona izany dia miankina aminao, fa tsy tiako ny hanery anao 
amin’ny tafahoatra. Hohitanao aho, fa ho isan’ireo olona tsara, 
raha sitrak’Andriamanitra”.

28.28 - Dia hoy izy (Mosesy) namaly: “Mifanaraka izaho sy 
ianao amin’izany, ka na inona na inona amin’ireo fe-potoana 
anankiroa ireo, dia ho ataoko, tsy misy faneriterena. Fa 
Mpiantoka amin’izay lazaintsika Andriamanitra”.

28: Al-qasas

28.29 - Koa rehefa nahavita ny fotoana nifanarahana i 
Mosesy, ka nandeha niaraka tamin’ny fianakaviany, dia nahita 
afo teny antsisin’ny tendrombohitra izy, ka hoy izy tamin’ny 
fianakaviany: “Mipetraha eto ianareo, fa nahita afo aho. Mety 
hitondra vaovao ho anareo amin’izany aho, na tapa-porohana 
amin’ny afo, mba hanafana anareo”.
 
28.30 - Ka rehefa tonga teny izy, dia nisy niantso azy, avy eo 
amin’ny sisiny havanan’ny lohasaha, tao amin’ny toerana 
masina, teo amin’ny hazo, nanao hoe: “Ry Mosesy! Izaho no 
Andriamanitra, Ilay Tompon’izao tontolo izao,

28.31 -  ary atsipazo ny tehinao”. Avy eo, rehefa hitany 
mihetsika toy ny bibilava izany, dia nitodi-doha (nandositra) tsy 
niherikerika intsony izy. “Ry Mosesy! Manatona, fa aza 
matahotra, isan’ireo izay voaaro tsara tokoa ianao”.

28.32 - “Ampidiro ao anatin’ny paosinao ny tànanao, fa 
hivoaka fotsy tsy misy faharatsiana izany. Dia akombony ny 
sandrinao, mba hialan’ny tahotra aminao. Ireny dia porofo 
anankiroa avy amin’ny Tomponao, ho an’i Faraona sy ireo 
loholony. Olona ratsy fitondrantena tokoa izy ireo”.

28.33 - “Tompo ô! Namono olona iray tamin’izy ireo aho, ka 
matahotra sao vonoin’izy ireo,

28.34 - fa ny rahalahiko Harona, dia mahay miteny kokoa 
noho izaho. Koa alefaso miaraka amiko izy ho mpanampy, 
mba hilaza ny fahamarinako, matahotra tokoa aho ny ho 
ataon’izy ireo mpandainga”.

28.35 - Ka hoy Izy (Andriamanitra): “Ho hamafisinay, amin’ny 
alalan’ny rahalahinao, ny sandrinao, ka homenay porofo tsy 
azo lavina ianareo, tsy afaka hahavoa anareo izy ireo, noho ny 
Famantarana avy aty Aminay (fahagagana). Ho mpandresy 
ianareo roalahy sy ireo izay hanaraka anareo”.

28.36 - Koa, rehefa tonga tamin’izy ireo niaraka tamin’ny 
Fahagagana mazava avy aty Aminay i  Mosesy, dia hoy izy 
ireo: “Majika noforonina ihany izany. Tsy naheno izany velively 
izahay tamin’ireo razambenay taloha”.

28.37 - Ka hoy i  Mosesy: “Fantatry ny Tompoko izay tonga 
miaraka amin’ny tari-dàlana avy Aminy, sy izay manana ny 
fonenana farany. Hamafisina, fa tsy ho avotra ireo mpanao ny 
tsy rariny”.

28.38 - Hoy i Faraona namaly: “Ry loholona! Izaho dia tsy 
mahafantatra andriamanitra hafa ho anareo afa-tsy izaho. Ry 
Hamàn, amelomy afo aho, eo ambony tanimanga (atao biriky), 
ary manorena tilikambo anankiray, mba hahafahako miakatra 
hatrany amin’ny Andriamanitr’i Mosesy. Ary izaho dia mihevitra, 
fa isan’ireo mpandainga izy”.

28.39 - Fa nirehareha teny ambonin’ny tany izy, sy ireo 
miaramilany, tamin’ny tsy fahamarinana. Dia nihevitra izy ireo, 
fa tsy averina aty Aminay.

28.40 - Koa dia nosamborinay izy, sy ireo miaramilany, ka 
natsipinay tao anatin’ny onjan-dranomasina. Koa Jereo ny 
fomba fiafaran’ireo mpanao ny tsy rariny!

28.41 - Nataonay ho mpitarika izay miantso ny olona ho any 
amin’ny afo izy ireo. Ka tsy hovonjena izy ireo amin’ny andro 
fitsanganana.

28.42 - Nampanarahinay azy ireo ny ozona amin’ity fiainana 
an-tany ity. Ary   amin’ny andro fitsanganana, dia ho isan’ireo 
afa-baraka izy ireo.

28.43 - Ary hamafisina, fa nomenay an’i Mosesy ny Boky, 
rehefa naringanay ireo taranaka taloha, ho porofo mazava 
amin’ny olona, sy tari-dàlana, ary famindram-po ho tsaroan’izy 
ireo.

28.44 - Tsy tao amin’ny ilany andrefan’ny tendrombohitra 
(Sinaï) ianao, raha namoaka ny didy tamin’i Mosesy Izahay, 
ary tsy isan’ireo vavolombelona ianao.

28.45 - Nefa napoitranay ireo taranaka izay nalavaina ny 
taonany, ary tsy nipetraka niaraka tamin’ireo olon’i  Madiana 
ianao, namaky ny Teninay tamin’izy ireo, fa Izahay no nandefa 
ireo Iraka.

28.46 - Ary tsy teo amin’ny ilan’ny tendrombohitra “Toor” 
ianao, rehefa niantso Izahay. Fa (tonga ianao) ho famindram-
po avy amin’ny Tomponao, ka hampitandrina ny vahoaka izay 
mbola tsy nisy mpampitandrina tonga tamin’izy ireo 
talohanao, mba ho tsaroan’izy ireo.

28.47 - Fa raha azon’ny loza izy ireo, ho valin’izay nataon’ny 
tànan’izy ireo, dia hiteny hoe: “Tompo ô! Nahoana no tsy 
nandefa Iraka taminay Ianao? Amin’izay dia hanaraka ny 
teninao izahay, ary ho mpino”.

28.48 - Nefa raha tonga tamin’izy ireo ny fahamarinana avy 
Aminay, dia niteny izy ireo hoe: “Raha nahazo zavatra mitovy 
amin’ny an’i Mosesy mantsy izy!”.  Moa tsy nandà izay 
nomena an’i Mosesy teo aloha va izy ireo? Hoy izy ireo: 
“Nifanohana ireo majika anankiroa”. Ka noho izany, dia hoy 
izy ireo: “Tsy mino izany rehetra izany izahay”.

28.49 - Lazao izy ireo hoe: “Mitondrà àry ianareo Boky 
anankiray avy amin’Andriamanitra, izay mpitari-dàlana tsara 
noho ireo roa ireo, ka hanaraka izany aho raha mpilaza ny 
marina ianareo”.

28.50 - Fa raha tsy mamaly anao izy ireo, dia fantaro fa ny 
sitrapony ihany no arahiny. Ary iza no diso làlana indrindra, 
raha tsy izay manaraka ny sitrapony, tsy misy tari-dàlana avy 
amin’Andriamanitra? Tsy mitari-dàlana ireo olona mpanao ny 
tsy rariny Andriamanitra.

28.51 - Efa nataonay tonga amin’izy ireo ny Teny (Kor’any), 
mba hahatsiarovan’izy ireo.

28.52 - Ireo izay nomenay ny Boky talohany (Kor’any), dia mino 
azy.

28.53 - Ary rehefa vakiana amin’izy ireo izany, dia miteny izy 
ireo hoe: “Mino izany izahay. Fahamarinana avy amin’ny 
Tomponay tokoa izany. Efa Mpankato izahay talohan’ny 
nahatongavany”.

28.54 - Izy Ireny no hahazo ny valisoany, in-droa, noho ny 
faharetany, sy noho izy ireo namaly tsara ny ratsy, sy nandany 
(amin’ny làlan’Andriamanitra) amin’izay nomenay azy ireo,

28.55 - fa rehefa mandre zavatra tsy misy antony izy ireo, dia 
misintaka izany, ary miteny hoe: “Anay ny asanay, ary anareo 
ny asanareo. Ho aminareo anie ny fiadanana. Tsy mitady ireo 
bado izahay”.

28.56 - Tsy mitarika izay tianao ianao (ry Mohammad), fa 
Andriamanitra no mitari-dàlana izay tiany. Ary Izy no 
Mahafantatra indrindra ireo voatari-dàlana.

28.57 - Ary hoy izy ireo: “Raha manaraka ny làlana tsara 
miaraka aminao izahay, dia hoesorina amin’ny taninay”. Moa tsy 
napetrakay tamin’ny tanàna masina azo antoka va izy ireo, izay 
hitondrana ireo vokatra amin’ny karazan-javatra rehetra, ho 
fanomezana avy Aminay? Fa tsy mahafantatra ny 
ankamaroan’izy ireo.

28.58 - Fa firifry moa ireo tanàna izay niaina tao anatin’ny 
fahampiana, nefa tsy nahay nankasitraka no naringanay, ary 
indro fa taorian’izy ireo, dia vitsy no nipetraka tamin’ireo 
fonenany, fa Izahay no mpandova azy.

28.59 - Tsy mandringana ireo tanàna ny Tomponao mialohan’ny 
handefasany Iraka amin’ny renivohitry ny tanàna, mba hamaky 
amin’izy ireo ny Teninay. Fa tsy mandringana ireo tanàna 
Izahay, raha tsy hoe mpanao ny tsy rariny ny mponina ao.

28.60 -  Izay zavatra rehetra nomena anareo, dia 
fahasambarana mandalo sy haingo amin’ity fiainana an-tany ity 
ihany, fa izay any amin’Andriamanitra no tsara indrindra, sy 
maharitra...Moa tsy mieritreritra va ianareo?

28.61 -  Moa va, izay nomenay fampanantenana tsara, ka 
hohitany ny fahatanterahan’izany, dia azo ampitahaina 
amin’izay nomenay fahasambarana amin’ny fiainana an-tany, 
avy eo izy, amin’ny andro fitsanganana dia ho isan’ireo tonga 
eo anatrehanay?

28.62 - Fa amin’ny andro izay hiantsoany azy ireo, ka hiteny 
Izy hoe: “Aiza ireo ireharehanareo ho mpitambatra Amiko?”.

28.63 - Ireo izay iharan’ny sazy, dia hilaza hoe: “Tompo ô! Izy 
ireto no nalainay fanahy. Notarihinay izy ireo, tahaka ny 
nahavoatarika anay. Manasa tànana eo anatrehanao izahay, fa 
tsy izahay no tompoin’izy ireo”.

28.64 - Ary holazaina (izy ireo) hoe: “Antsoy ireo izay 
natambatrareo amin’Andriamanitra”. Hiantso azy izy ireo, nefa 
tsy hamaly izy ireo. Rehefa mahita ny sazy izy, dia naniry ny 
hanaraka ny làlana mahitsy ( tety amin’ny fiainana an-tany).

28.65 - Ary amin’ny andro izay hiantsoany azy ireo, dia hiteny 
izy hoe: “Inona no navalinareo ireo Iraka?”.

28.66 - Fa amin’izany andro izany, dia hifamahofaho amin’izy 
ireo ny porofo fialantsiny, ka tsy hifampanontany.

28.67 - Nefa izay nibebaka sy nino, ary nanao asa soa, dia 
mety ho isan’ireo avotra.

28.68 - Fa ny Tomponao no Mahary izay tiany, sy misafidy, fa 
tsy anjaran’izy ireo velively ny misafidy. Voninahitra anie ho 
an’Andriamanitra!  Ambony noho izay atambatr’izy ireo Aminy 
Izy.

28.69 - Mahafantatra izay afenin’ny tratran’izy ireo, sy izay 
aharihariny ny Tomponao.

28.70 - Ary Izy no Andriamanitra.Tsy misy andrimanitra hafa, 
afa-tsy Izy. Azy ny fiderana eto an-tany, sy any an-koatra. Azy 
ny fitsarana. Ary any Aminy no hamerenana anareo.

28.71 - Dia lazao hoe: “Inona no holazainareo? Raha 
ataon’Andriamanitra maharitra hatramin’ny andro fitsanganana 
ny alina, andriamanitra iza ankoatra an’Andriamanitra, no 
afaka hitondra hazavana ho anareo? Moa tsy mandre va 
ianareo?”.

28.72 - Koa lazao hoe: “Inona no holazainareo? Raha 
ataon’Andriamanitra maharitra hatramin’ny andro fitsanganana 
ny andro, andriamanitra iza ankoatra an’Andriamanitra, no 
afaka hitondra ny alina aminareo, mba hialanareo sasatra? 
Moa tsy mahita va ianareo?”.

28.73 - Fa avy amin’ny famindram-pony, no nanaovany ny 
alina sy ny andro, ho anareo, mba hialanareo sasatra sy 
h i tad iavanareo ny fahasoavany, ka hahaizanareo 
mankasitraka.

28.74 - Ary amin’ny andro izay hiantsoany azy ireo, dia hiteny 
Izy hoe: “Aiza ireo izay ireharehanareo ho mpitambatra 
Amiko?”.

28.75 - Nefa dia hamoaka vavolombelona iray isaka ny 
vahoaka Izahay, ary hiteny Izahay hoe: “Ento aty ny porofo 
marina avy aminareo”, ka ho fantatr’izy ireo, fa ny marina dia 
an’Andriamanitra, ka nandao azy ireo izay noforonony.

28.76 - Hamafisina, fa i Karona dia avy amin’ny vahoakan’i 
Mosesy, nefa naherisetra tamin’izy ireo izy. Nomenay harena 
sarobidy izy, izay mavesatra amin’ireo andian’olona matanjaka 
ny fanalahidiny, ka niteny taminy ny vahoakany: “Aza mifaly 
amim-pireharehana velively ianao. Fa tsy tia ireo mpirehareha 
Andriamanitra”.

28.77 - Koa tadiavo amin’izay nomen’Andriamanitra anao ny 
fonenana any an-koatra, fa aza adino kosa ny anjaranao 
amin’izao fiainana izao. Ary manaova ny soa, tahaka ny 
nanaovan’Andriamanitra soa taminao. Fa aza mitady 
fanimbana ety ambonin’ny tany, fa tsy tia ireo mpanimba 
Andriamanitra.

28.78 - Ka hoy izy: “Tamin’ny alalan’ny fahaizana izay 
nananako no nahatongavan’ity tamiko”. Moa tsy fantany va, 
fa talohany dia nandringana taranaka matanjaka, sy 
manankarena kokoa noho izy Andriamanitra? Ary tsy ho 
anontaniana mikasika ireo fahotany, ireo olo-meloka!

28.79 -  Nivoaka teo anatrehan’ny vahoakany izy amin’ny 
haingony manontolo. Ireo izay tia izao fiainana izao, dia 
niteny hoe: “Raha mba nanana tahaka izay nomena an’i 
Karona mantsy izahay, fa nomena harena maro tokoa izy”.

28.80 -  Fa ireo izay nomena fahalalana kosa, dia niteny hoe: 
“Lozanareo! Tsara lavitra ny valisoa omen’Andriamanitra ho 
an’izay mino sy manao asa soa. Nefa tsy hisy hahazo izany, 
afa-tsy ireo izay maharitra”.

28.81 - Koa dia nataonay natelin’ny tany izy, sy ny tranony. 
Tsy nisy na andian’olona iray aza ankoatra an’Andriamanitra 
hanavotra azy, ary tsy afa-manavotra ny tenany izy.

28.82 - Fa ireo izay naniry ny ho eo amin’ny toerany, omaly, 
dia miteny hoe: “Hay! Mizara an-kalalahana ny Fanomezany, 
amin’izay sitrany amin’ireo mpanompony Andriamanitra, na 
mametra izany. Raha tsy nitsimbina anay manokana 
Andriamanitra, dia ho nalentiny tokoa izahay. Hamafisina, fa 
tsy mahomby ireo tsy mino”.

28.83 - Indro ny fonenana farany, izay natokanay ho an’ireo 
tsy mila fanambonian-tena eny ambonin’ny tany, na hampiely 
fanimbana. Nefa ny fiafarana tsara dia ho an’ireo tia-vavaka.

28.84 - Na iza na iza tonga miaraka amin’ny asa tsara, dia 
hahazo tsara noho izany, ary na iza na iza tonga miaraka 
amin’ny asa ratsy, (dia aoka ho fantany) fa ireo izay manao 
asa ratsy, dia tsy ho valiana raha tsy araka izay nataony.

28.85 - Ilay  nametraka ho anao ny didin’ny Kor’any tsy 
maintsy ho arahina, dia hamafisina, fa hitondra anao amin’ny 
fiverenana (izay tianao). Lazao hoe: “Fantatry ny Tompoko 
tsara, izay amin’ny làlana mahitsy, sy izay amin’ny 
fahaverezana miharihary”.

28.86 - Tsy nanantena mihitsy ianao, fa ny Boky dia ho ambara 
aminao. Fa izany dia famindram-po avy amin’ny Tomponao. 
Koa aoka tsy ho mpanohana velively ireo tsy mpino ianao,

28.87 - ary aoka izy ireo, tsy hampihataka anao amin’ireo 
tenin’Andriamanitra, raha vantany vao nampidinina taminao 
izany. Ary aoka ianao hiantso (ny olona) ho any amin’ny 
Tomponao, fa aza manao ho isan’ireo mpampitambatra.

28.88 - Fa aza mangataka amin’andriamanitra hafa, miaraka 
amin’Andriamanitra ianao, fa tsy misy andriamanitra hafa, afa-
tsy Izy. Tsy maintsy ho rava avokoa ny zavatra rehetra, afa-tsy 
ny Tavany. Azy ny fitsarana, ary any Aminy no hamerenana 
anareo.

TOKO - 29
AL-ANKABOUT

 (NY HALA)
Andininy 69: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be 
Indrafo. 

29.1 - Alif, Lam, Mîm.

29.2 - Mihevitra va ireo olona, fa avela hiteny izy ireo hoe: 
“Mino izahay!”, ka tsy hosedraina izy ireo?

29.3 - Nosedrainay tokoa ireo talohan’izy ireo, ka tena 
fantatr’Andriamanitra ireo izay milaza ny marina, ary fantany 
ihany koa ireo izay mandainga.

29.4 - Na, moa mihevitra va ireo izay manao ny ratsy, fa afaka 
handositra Anay? Ratsy tokoa ny fitsaran’izy ireo!

29.5 - Izay manantena ny hihaona amin’Andriamanitra, dia ho 
avy tokoa ny fotoana izay noferan’Andriamanitra. Fa Izy no Ilay 
Mandre, Ilay Mahalala ny zavatra rehetra.

29.6 - Fa izay miezaka, dia miezaka ho an’ny tenany ihany, 
satria, Andriamanitra dia manana ny ampy tanteraka amin’izao 
tontolo izao.

29.7 - Fa ireo izay mino, sy manao asa soa kosa, dia 
hofafanay ny ratsy nataony, ary homenay valisoa tsara 
indrindra, noho izay nataony izy ireo.

29.8 - Ary nodidianay hanao ny tsara amin’ireo Ray aman-
dReniny ny olombelona, fa raha manery anao ny 
hampitambatra Ahy amin’ny hafa izy ireo, izay tsy anananao 
fahalalana, dia aza mankato azy ireo, aty Amiko no 
fiverenanareo, ka ho ampahafantariko anareo izay nataonareo.

29.9 - Fa ireo izay mino sy manao asa soa kosa, dia 
hamafisina, fa hampidirinay ho isan’ireo olona mendrika izy 
ireo.

29.10 - Ary misy amin’ny olona no miteny hoe: “Mino 
an’Andriamanitra izahay”, avy eo, raha ampijaliana noho ny 
anton’Andriamanitra izy ireo, dia heveriny ho toy ny 
sazin’Andriamanitra, ny ankaso ataon’ny olona. Nefa, raha 
tonga ny famonjena avy amin’ny Tomponao, dia hilaza tokoa 
izy ireo hoe: “Niaraka taminareo izahay”. Tsy Andriamanitra va, 
no Mahalala indrindra izay ao am-pon’ny rehetra?

29.11 - Fa fantatr’Andriamanitra tsara, ireo mpino, ary fantany 
tsara ihany koa, ireo mpihatsaravelatsihy.

29.12 - Dia hiteny amin’ireo mino, ireo tsy mino hoe: 
“Arahonareo ny làlanay, ary aoka izahay hizaka ny 
hadisoanareo”. Nefa tsy hizaka na inona na inona amin’ny 
hadisoany izy ireo, fa mpandainga tokoa izy ireo.

29.13 - Koa hamafisina, fa hilanja ny enta-mavesany izy ireo, 
sy enta-mavesatra hafa, miaraka amin’ny entan’izy ireo 
manokana, ary ho anontaniana mikasika izay noforonony izy 
ireo amin’ny andro fitsanganana.

29.14 - Nalefanay tamin’ny vahoakany tokoa i Noa, ka 
nipetraka niaraka tamin’izy ireo, nandritra ny arivo taona 
latsaka dimampolo taona izy, avy eo, niharan’ny safodrano izy 
ireo, fa mpanao ny tsy rariny.

29: Al-ankabout

29.15 - ary dia navotanay izy, sy ireo olon’ny sambofiara, ka 
nataonay ho fampitandremana ho an’izao tontolo izao izany.

29.16 - Ary i  Abrahama, raha niteny tamin’ny vahoakany izy 
hoe: “Aoka ianareo hanompo an’Andriamanitra, ary matahora 
Azy, fa tsara ho anareo izany raha fantatrareo”.

29.17 - Tsy manompo afa-tsy ireo sampy ianareo ankoatra 
an’Andriamanitra, ary mamoron-dainga. Fa ireo izay 
tompoinareo ivelan’Andriamanitra, dia tsy manana fahefana 
hanome anjaram-pivelomana ho anareo, koa tadiavo any 
amin’Andriamanitra ny fivelomanareo. Ary aoka ianareo 
hanompo sy hahay hankasitraka Azy. Fa any Aminy no 
hamerenana anareo.

29.18 - Ary raha nanao ho mpandainga (ireo Iraka) ianareo, dia 
efa nanao ho mpandainga (azy ireo) ihany koa ireo taranaka 
talohanareo. Fa ny fampitana mazava tsara ihany anefa no 
adidin’ny Iraka.

2 9 . 1 9 - T s y h i t a n ’ i z y i r e o v a , n y f o m b a 
nanombohan’Andriamanitra ny fahariana, avy eo, dia namerina 
azy indray? Mora ho an’Andriamanitra tokoa izany.

29.20 - Lazao hoe: “Mandehana ianareo mitety ny tany, ary 
jereo ny fomba nanombohany ny fahariana, avy eo, ny fomba 
naharian’Andriamanitra ny fahariana hafa. Fa Mahefa ny 
zavatra rehetra Andriamanitra”.

29.21 - Saziany izay tiany ho amin’izany, ary amindrany fo izay 
tiany hahazo izany, ary any Aminy no hitondrana anareo.

29.22 - Ary tsy afaka manohitra ny Heriny ianareo, na eto an-
tany na any an-danitra, fa tsy manana mpiahy, na mpamonjy 
ankoatra an’Andriamanitra ianareo.

29.23 - Fa ireo izay tsy mino ny Tenin’Andriamanitra sy ny 
fihaonana Aminy, dia izy ireny no ho kivy amin’ny famindram-
poko, sy hahazo sazy mamirifiry.

29.24 - Ny hany valintenin’ny vahoakany, dia tsy misy afa-tsy 
h o e : “ V o n o i n a r e o i z y , n a d o r o i n a r e o ” . N e f a 
navotan’Andriamanitra tamin’ny afo izy. Famantarana ho 
an’ireo olona izay mino izany.

29.25 - Ka hoy izy (Abrahama): “Ny hanamafisanareo ny 
fifamatoranareo amin’izao fiainana an-tany izao tokoa, no 
nanaovanareo ireo sampy ankoatra an’Andriamanitra. 
Manarak’izany, dia  hifampandà sy hifampanozona ianareo 
amin’ny andro fitsanganana, ary ny afo no ho fialofanareo, fa 
tsy hanana mpiaro ianareo.

29.26 - Nino azy i Lota, ka hoy izy (Abrahama): “Hifindra-
monina any amin’ny Tompoko aho, fa Izy no Ilay Tsitoha, Ilay 
be Fahendrena”.

29.27 - Nomenay azy i  Ishaka sy i Jakoba, ary napetrakay 
tamin’ny taranany ny faminaniana sy ny Boky. Nomenay azy 
ny valisoany teto an-tany, ary ho isan’ireo olona tsara izy any 
an-koatra.

29.28 - Ary i  Lota, rehefa niteny tamin’ny vahoakany izy hoe: 
“Manao fomba maloto tokoa ianareo, izay tsy mbola nisy, na 
iray aza talohanareo nanao izany teto amin’izao tontolo izao.

29.29 - Manao firaisana amin’ireo samy lehilahy va ianareo, 
ary misakan-dàlana? Manao fomba ratsy va ianareo amin’ny 
toeram-pivorianareo?”. Nefa ny hany valitenin’ny vahoakany, 
dia tsy misy afa-tsy hoe: “Ataovy tonga aminay ny 
sazin’Andriamanitra, raha isan’ireo mpilaza ny marina ianao”.

29.30 - Ka hoy izy: “Tompo ô! Omeo fandresena aho, 
amin’ireto vahoaka mpanimba ireto”.



400 ٤۰۰

Fiz.2029: Al-ankabout

29.31 - Ary rehefa nitondra ny vaovao tsara tamin’i Abrahama 
ireo Irakay (ireo Anjely), dia hoy izy ireo: “Haringanay ny 
mponin’ity tanàna ity, fa mpanao ny tsy rariny ny mponina ao”.

29.32 - Dia hoy izy: “I Lota anefa ao!”. Hoy izy ireo: “Fantatray 
tsara izay monina ao, ary ho avotanay tokoa izy, sy ny 
fianakaviany, afa-tsy ny vadiny izay isan’ireo haringana”.

29.33 - Ary rehefa tonga tamin’i  Lota ireo Irakay (ireo Anjely), 
dia nalahelo azy ireo izy, ary nahatsapa fa tsy afa-miaro azy 
ireo. Hoy izy ireo taminy: “Aza matahotra na inona na inona 
ianao, ary aza malahelo...Havotanay ianao, sy ny 
fianakavianao, afa-tsy ny vadinao izay isan’ireo haringana.

29.34 - Halatsakay avy any an-danitra amin’ireo mponin’ity 
tanàna ity ny sazy, noho ny haratsian’izy ireo”.

29.35 - Hamafisina, fa namela famantarana Izahay (amin’ny 
faharavan’ity tanàna ity) ho an’ireo olona izay mandinika

29.36 - Ary nalefa ho any amin’ireo Madiana i  Shoaiba 
rahalahin’izy ireo, izay nilaza hoe: “Ry vahoakako! Aoka 
ianareo hanompo an’Andriamanitra, sy hanantena amim-
pahatahorana ny andro farany, fa aza mampiely fanimbana ety 
ambonin’ny tany ianareo”.

29.37 - Nefa nataon’izy ireo mpandainga izy, ka dia tonga 
tampoka namely azy ireo ny horohorontany maherivaika, ka 
indro fa nitsirara tao amin’ny fonenany izy ireo.

29.38 - Toy izany koa, (naringanay) ireo Aad sy ireo Tamod. 
Hitanareo mazava tsara eo amin’ny fonenan’izy ireo izany. Ary 
dia nohatsarain’ny devoly ireo asan’izy ireo, izay nanakana azy 
amin’ny làlana mahitsy, nefa mahiran-tsaina izy ireo.

29.39 -  Toy izany koa (no nandravanay an’) i Karona, sy 
Faraona, ary Hamàn. Nefa i Mosesy dia efa nitondra porofo 
tamin’izy ireo, ka mbola nirehareha ihany izy ireo tety an-tany. 
Ary tsy afa-bela (taminay) izy ireo.

29.40 - Nosazianay araka ny fahotany ny tsirairay. Tao ny 
nandefasanay rivo-doza; tao ny azon’ny hiakiaka; tao ny 
nasainay natelin’ny tany; ary tao ny narendrikay. Nefa tsy 
Andriamanitra velively no hanao tsy rariny amin’izy ireo, fa ny 
tenany ihany no nanaovany tsy rariny.
 
29.41 - Ireo izay naka mpiaro ankoatra an’Andriamanitra, dia 
mitovy amin’ny hala izay namboatra trano, nefa ny trano mora 
rava indrindra, dia ny tranon-kala. Raha mba fantatr’izy ireo 
mantsy!

29.42 - Fantatr’Andriamanitra ny zavatra rehetra izay 
anaovan’izy ireo fangatahana ankoatra Azy. Ary Izy no Ilay 
Tsitoha, Ilay be Fahendrena.

29.43 - Toy izany ireo fanoharana izay tanisainay amin’ny 
olona, nefa ireo manampahaizana ihany no mahazo azy.

29.44 - Tamim-pahamarinana no naharian’Andriamanitra ny 
lanitra sy ny tany. Izany dia misy porofo ho an’ireo mpino.

29.45 - Vakio izay nambara taminao tamin’ny Boky, ary 
tanteraho ny vavaka fanompoana (soalat). Hamafisina, fa ny 
vavaka fanompoana (soalat) dia manakana amin’ny 
fahavetavetana sy ny faharatsiana. Fa ny fahatsiarovana 
an ’And r i aman i t r a no t ena l eh ibe i nd r i nd ra . A ry 
fantatr’Andriamanitra izay ataonareo. 

29.46 - Ary aza miady hevitra amin’ireo olon’ny Boky ianareo, 
raha tsy amin’ny fomba mendrika indrindra, afa-tsy ireo izay 
mpanao ny tsy rariny amin’izy ireo. Ary lazao hoe: “Mino izay 
nampidinina taminay sy nampidinina taminareo izahay, ary ny 
Andriamanitray sy ny Andriamanitrareo dia iray ihany, ka Izy no 
ankatoavinay”.

29.47 - Toy izany no nampidinanay taminao ny Boky (Kor’any). 
Ireo izay nampidinanay ny Boky dia mino izany. Ary misy 
amin’izy ireo ihany koa ny mino izany. Fa ireo tsy mpino irery 
ihany no mandà ny Teninay.

29.48 - Ary talohan’izany, dia tsy namaky na boky iray aza 
ianao, ary tsy nanoratra izany tamin’ny tànanao ankavanana 
ihany koa. Nefa dia nisalasala ireo tsy miraharaha ny 
fahamarinana,

29.49 - mikasika ireo andininy mazava anefa izany, izay 
(voaaro) ao an-tratran’ireo nomena ny fahalalana. Fa ireo 
mpanao ny tsy rariny irery ihany, no tsy miraharaha ny Teninay.

29.50 - Ary hoy izy ireo: “Nahoana no tsy nampidinina taminy 
ireo fahagagana avy tamin’ny Tompony?”, dia lazao hoe: “Any 
amin’Andriamanitra i reo fahagagana, fa izaho dia 
mpampitandrina mazava ihany”.

29.51 - Moa tsy ampy azy ireo va, ny nampidinanay taminao ny 
Boky, ary ny namakiana azy tamin’izy ireo? Hamafisina, fa 
misy famindram-po sy fampahatsiarovana ho an’ireo olona izay 
mino amin’izany.
 
29.52 - Dia lazao hoe: “Ampy hiatrika hanelanelana ahy sy 
ianareo Andriamanitra”. Fantany izay any an-danitra sy eto an-
tany. Ka ireo izay mino ny diso, fa tsy mino an’Andriamanitra 
kosa, dia izy ireny no maty antoka.

29.53 - Ary mangataka aminao ny hanafainganana ny sazy izy 
ireo. Ka raha tsy nisy fotoana voafetra, dia tonga tamin’izy ireo 
tokoa ny sazy. Ary azo antoka, fa ho tonga amin’izy ireo 
tampoka tsy ampoiziny izany.

29.54 - Mangataka aminao ny hanafainganana ny sazy izy ireo, 
nefa manodidina ireo tsy mpino tokoa ny afobe.

29.55 - Amin’ny andro izay hahatongavan’ny sazy avy any 
ambonin’izy ireo, sy avy any ambanin’ny tongotr’izy ireo, dia 
hiteny (amin’izy ireo) izy hoe: “Andramo izay nataonareo”.

29.56 - Ry mpanompoko izay nino! Midadasika ny taniko, koa 
Izaho irery ihany no aoka ho tompoinareo!

29.57 - Tsy maintsy hanandrana ny fahafatesana ny aina 
rehetra. Avy eo, dia any Aminay no hamerenana anareo.

29.58 - Fa ireo izay nino sy nanao asa soa kosa, dia 
hapetrakay tokoa amin’ny rihana ambony any am-Paradisa izy 
ireo, izay ikorianan’ireo renirano eo ambaniny, ka hitoetra ao 
mandrakizay. Eny! Valisoa tsara tokoa ny an’ireo izay manao 
ny tsara,

29.59 - ireo izay niaritra, sy nametraka ny fitokiany tamin’ny 
Tompon’izy ireo.

29.60 - Ary firifiry moa ireo biby izay tsy miandraikitra velively 
ny sakafony, fa Andriamanitra no manome sakafo azy ireo, ary 
torak’izany koa ianareo. Eny! Izy no Ilay Mandre, Ilay Mahalala 
ny zavatra rehetra.

29.61 - Ary raha manontany azy ireo ianao hoe: “Iza no Nahary 
ny lanitra sy ny tany, ary mifehy ny masoandro sy ny volana?  
Dia hilaza tokoa izy ireo hoe: “Andriamanitra”. Koa nahoana no 
mbola mahatonga azy ireo mivily làlana indray?”

29.62 -  Mizara an-kalalahana ny Fanomezany, amin’izay 
sitrany amin’ireo mpanompony Andriamanitra, na mametra 
izany. Hamafisina, fa Mahalala ny zavatra rehetra 
Andriamanitra. 

29.63 - Raha anontanianao izy ireo hoe: “Iza no nampidina avy 
any an-danitra ny rano, izay namelomany indray ny tany 
taorian’ny nahafaty azy?”, dia hilaza tokoa izy ireo hoe: 
“Andriamanitra”. Ka lazao hoe: “Dera ho an’Andriamanitra!”. 
Nefa indrisy, fa tsy mandinika ny ankamaroan’izy ireo.

29.64 - Ity fiainana an-tany ity, dia fialam-boly sy lalao fotsiny 
ihany. Fa ny fonenana any an-koatra no tena fiainana. Raha 
mba fantatr’izy ireo!
29.65 - Rehefa niakatra teny ambonin’ny sambo izy ireo, dia 
nangataka tamin’Andriamanitra tamin’ny fanoloran’izy ireo ho 
Azy manokana ny fivavahana. Ka rehefa navotany (tamin’ny 
lozan’ny ranomasina) teny an-tanety anefa izy ireo, dia indro 
(izy ireo) fa mampitambatra an’Andriamanitra amin’ny hafa 
indray. 
29.66 - Aoka izy ireo tsy hiraharaha izay nomenay azy, ary 
hifaly amin’ny fiainana an-tany, fa hahafantatra tsy ho ela izy 
ireo!
29.67 - Tsy hitan’izy ireo va, fa nanao toerana masina azo 
antoka Izahay (Makka), nefa esorina ireo olona eny amin’ny 
manodidina azy? Hino ny diso àry va izy ireo, ka tsy 
hiraharaha ny fahasoavan’Andriamanitra?
29.68 - Ary iza no mpanao ny tsy rariny indrindra, raha tsy izay 
mamoron-dainga amin’Andriamanitra, na izay mampandainga 
ny fahamarinana rehefa tonga aminy izany? Moa tsy any 
amin’ny afobe va, no misy ny fonenana ho an’ireo tsy mpino?

29.69 - Ary ireo izay miezaka noho ny Aminay, dia hotarihinay 
tokoa amin’ireo Làlanay izy ireo. Ary hamafisina, fa 
Andriamanitra dia miaraka amin’ireo mpanao soa.

TOKO - 30
AR-ROUM 

(IREO ROMANINA)
Andininy 60: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be 
Indrafo.

30.1 - Alif, Lam, Mîm.
30.2 - Resy ireo Rômanina,
30.3 - tamin’ny firenena mpifanolo-bodirindrina aminy, ary 
aorian’ny fahareseny dia ho mpandresy izy ireo,

30.4 - rehefa afaka taona vitsivitsy. An’Andriamanitra ny 
fandidiana, hatramin’ny voalohany ka hatramin’ny farany, ary 
amin’io andro io, dia hifaly ireo mpino,

30.5 - noho ny famonjen’Andriamanitra.Vonjeny izay tiany ho 
vonjena, fa Izy no Ilay Tsitoha, Ilay be Indrafo. 

30.6 - Izany no fampanantenan’Andriamanitra. Tsy mivadika 
amin’ny fampanantenany velively Andriamanitra, saingy tsy 
mahafantatra izany ny ankamaroan’ny olona.

30.7 - Fantatr’izy ireo ny endrika ivelan’ny fiainana an-tany, fa 
tsy noraharahainy kosa ny any an-koatra.

30.8 - Tsy mandini-tena va izy ireo? Tsy Nahary ny lanitra sy ny 
tany, ary izay eo anelanelany Andriamanitra raha tsy noho ny 
antony marina, sy ho amin’ny fotoana voafetra. Maro anefa ny 
olona no tsy mino ny fihaonana amin’ny Tompony.

30.9 - Tsy nitety ny tany va izy ireo, mba hahita izay 
niafaran’ireo niaina talohany? Natanjaka noho izy ireo izy ireny, 
niasa ny tany, ary nameno azy mihoatra lavitra noho izay 
vitan’izy ireo. Tonga teo amin’izy ireo niaraka tamin’ny porofo 
mazava ireo Irany. Tsy Andriamanitra velively no nanao ny tsy 
rariny tamin’izy ireo, fa izy ireo ihany no nanao ny tsy rariny 
tamin’ny tenany.

30.10 - Rehefa izany, dia tena ratsy tokoa ny fiafaran’ny 
mpanao ratsy, izay niampanga ireo andian-teny avy 
amin’Andriamanitra ho lainga, sady naneso izany.

30.11 - Andriamanitra no nanomboka ny fahariana, Izy ihany 
koa no manao izany indray, avy eo, dia any Aminy no 
hamerenana anareo.

30.12 - Ary amin’ny andro hahatongavan’ilay Ora farany, dia 
ianjadian’ny hakiviana ireo mpanao ratsy.

30.13 - Ary tsy hanana mpanelanelana amin’ireo izay 
natambany tamin’Andriamanitra izy ireo, ary handà ny maha 
andriamanitra azy izy ireo.

30.14 - Amin’ny andro hahatongavan’i lay Ora, dia 
hisaratsaraka izy ireo amin’izany andro izany.

30.15 - Hifaly ao amin’ilay zaridaina, ireo nino sy nanao asa 
soa, 

30.16 - fa ireo izay tsy nino kosa, ka niampanga ireo 
famantarana avy Aminay sy ny fihaonana any an-koatra ho 
lainga, izy ireo dia hoentina any amin’ny famaizana.

30 .17 - Aoka à r y i ana reo hanome von inah i t r a 
an’Andriamanitra, marain-tsy hariva!

30.18 - Ho Azy ny Dera rehetra any an-danitra sy ety an-tany, 
amin’ny folakandro sy amin’ny mitatao-vovonana.

30.19 - Mamoaka ny velona avy amin’ny maty Izy, ary 
mamoaka ny maty avy amin’ny velona. Manome aina ny tany 
taorian’ny nahafaty azy Izy. Ary toy izany koa no hamoahany 
anareo (amin’ny fitsanganana amin’ny maty).

30.20 - Anisan’ireo famantarana avy Aminy, ny nahariany 
anareo avy amin’ny tany, dia indreny ianareo fa olombelona 
nieli-patrana (eran’izao tontolo izao).

30.21 - Ary anisan’ireo famantarana avy Aminy, ny nahariany 
ho anareo avy aminareo ny vadinareo, mba hiainanareo 
amim-pi laminana miaraka aminy, ary dia nasiany 
fifankatiavana sy hatsaram-panahy teo aminareo. Misy porofo 
tokoa ao anatin’izany ho an’ireo olona mieritreritra.

30.22 - Ary anisan’ireo famantarana avy Aminy, ny nahariany 
ny lanitra sy ny tany, ary ny fahasamihafan’ny fiteny sy ny 
volon-koditrareo. Misy porofo tokoa ao anatin’izany ho an’ireo 
manam-pahalalana.

30.23 - Ary anisan’ireo famantarana avy Aminy, ny 
torimasonareo amin’ny alina, sy ny andro, ary koa ny 
fitadiavanareo ny fahasoavany. Misy porofo tokoa ao 
anatin’izany ho an’ireo olona izay mandre. 

30.24 - Ary anisan’ireo famantarana avy Aminy, ny fanehoany 
aminareo ny tselatra sy ny tahotra ny varatra, ary ny 
fanantenana (ny orana), ampidininy avy eny amin’ny lanitra 
ny rano izay manome aina indray ny tany efa maty. Misy 
porofo tokoa ao anatin’izany ho an’ireo olona misaina.

30.25 - Ary anisan’ireo famantarana avy Aminy, ny 
fitsanganan’ny lanitra sy ny tany amin’ny alalan’ny Baikony, avy 
eo, rehefa hiantso anareo Izy, dia indro ianareo fa hipoitra avy 
any amin’ny tany.

30.26 - Azy izay rehetra any an-danitra sy ety an-tany, mankato 
Azy avokoa izao rehetra izao.

30.27 - Izy no nanomboka ny fahariana sy mamerina izany 
indray, ary mora Aminy izany. Manana ny fahamboniana tokoa 
Izy any an-danitra sy eto an-tany. Ary Izy no Ilay Tsitoha, Ilay 
be Fahendrena.

30.28 - Manao fanoharana ho anareo avy aminareo ihany 
Andriamanitra: ataonareo mpiray antoka aminareo va ny 
mpanomponareo, tamin’ny fananana izay nomenay anareo, ka 
hitovy avokoa ianareo, ary hatahotra azy ireo ianareo tahaka 
ny hifampahatahoranareo samy ianareo? Toy izany no 
hanazavanay ireo andininy avy Aminay, ho an’ireo olona 
misaina.

30.29 - Nefa Ireo izay nanao ny tsy rariny, dia nanaraka ny 
sitra-pony tsy amim-pahalalana. Dia iza àry no afaka hitari-
dàlana izay efa narian’Adriamanitra? Ary tsy manana 
mpamonjy izy ireny.

30.30 - Tariho ho amin’ny finoana an’Andriamanitra tokana ny 
t e n a n a o m a n o n t o l o , f a i z a n y n o t o e t r a e f a 
nomen’Andriamanitra ny olombelona (hatramin’izay). Tsy misy 
fanovana amin’ny fahariana nataon’Andriamanitra. Izany no 
finoana mahitsy, saingy tsy fantatry ny ankamaroan’ny olona.

30.31- Miverena eo Aminy (Andriamanitra) am-panenenana 
ianareo, ary matahora Azy, ka tanteraho ny vavaka 
fanompoana (soalat), ary aoka ianareo tsy ho isan’ireo 
mpampitambatra (an’Andriamanitra amin’ny hafa), 

30.32 -  izay isan’ireo nampisy fizarazarana ny finoany, ka lasa 
sampam-pinoana samihafa, izay samy faly amin’ny azy.

30.33 - Ary rehefa misy loza mahazo ny olona, dia miantso ny 
Tompony izy ireo, ka miverina Aminy amim-pibebahana. Ary 
rehefa omeny ampahany amin’ny Famindram-pony izy ireo, dia 
indro fa misy andiany amin’izy ireo mampitambatra ny 
Tompony amin’ny hafa.

30.34 - Ka lasa tsy mahay mankasitraka izy ireo amin’izay 
nomenay azy. “Koa mifalia àry ianareo, fa tsy ho ela dia ho 
fantatrareo”.

30.35 - Tsy e fa nampid ina tompom-pahefana va 
Izahay, niresaka tamin’izy ireo mikasika izay natambatr’izy ireo 
Taminy?

30.36 - Ary rehefa mampanandrana ny Famindram-ponay 
amin’ny olona Izahay, dia faly amin’izany izy ireo. Fa rehefa 
tra-doza kosa izy ireo, noho ny nataon’ny tànan’izy ireo ihany, 
dia indro fa feno fahakiviana.

30.37 - Tsy hitan’izy ireo va, fa mizara an-kalalahana ny 
Fanomezany amin’izay sitrany Andriamanitra, na mametra 
izany? Misy porofo tokoa amin’izany ho an’ireo olona mino.

30.38 - Omeo ny havana akaiky àry ny anjarany, toy izany koa 
ny an’ireo mahantra sy ny mpandeha lavitra sahirana. Izany dia 
tsara indrindra ho an’izay mitady ny tavan’Andriamanitra 
(fankasitrahany), ary izy ireny no hahita fahombiazana.

30.39 - Izay omenareo ho zanahina, mba hampitombo ny 
fanananareo amin’ny alalan’ny fananan’ny hafa, dia tsy 
mitombo izany eo anatrehan’Andriamanitra, fa izay omenareo 
ho harena fiantrana (zakat) kosa, ho fitadiavana ny 
fankasitrahan’Andriamanitra, no hitombo avo heny.

30.40 - Andriamanitra no Nahary sy nanome anjaram-
pivelomana anareo. Avy eo, dia hovonoiny ianareo, ka ho 
velominy indray. Misy mahavita tahaka izany va, amin’ireo 
lazainareo ho mpitambatra Aminy? Voninahitra ho Azy! 
Ambony lavitra noho izay atambatrareo Aminy Izy.

30.41 - Nipoitra teto an-tany sy tany an-dranomasina ny 
fanimbana, noho izay nataon’ny tànan’ny olona ihany, 
nampanandramany ny ampahany tamin’izay nataony izy ireo, 
mba hiverenan’izy ireo.

30.42 - Lazao hoe: “Tetezo ny tany, ka jereo izay niafaran’ireo 
niaina taloha. Fa mpampitambatra an’Andriamanitra amin’ny 
hafa ny ankamaroan’izy ireny”. 

30.43 - Tariho ho amin’ilay finoana mahitsy ny tenanao 
manontolo, mialohan’ny hahatongavan’ny andro izay tsy azo 
ahemotra intsony avy amin’Andriamanitra. Amin’izany andro 
izany dia hisaratsaraka ny olona.

30.44 - Izay tsy mino dia hizaka ny tsy finoany. Fa izay nanao 
ny tsara, dia ho azy ireo ihany no nanomanany izany,

30.45 - mba hamalian’Andriamanitra soa ireo izay mino sy 
manao asa soa, avy amin’ny Fahasoavany. Ary hamafisina, fa 
tsy tia ireo tsy mpino Izy.

30.46 - Anisan’ireo famantarana avy Aminy, ny fandefasany ny 
rivotra ho mpampilaza, mba hampanandramany anareo ny 
Famindram-pony, sy hampitsingevana ny sambo amin’ny 
alalan’ny didiny, ka hitadiavanareo ny Fahasoavany. Mba 
hahaizanareo mankasitraka.

30.47 - Nandefa iraka tamin’ny vahoakan’izy ireo tokoa Izahay 
talohanao, ary nitondra porofo izy ireo. Namaly ireo nanao 
ratsy Izahay, ary adidinay ny mamonjy ireo mpino.

30.48 - Andriamanitra, Izy no mandefa ny rivotra izay 
mampiakatra ny rahona, ary aparitany eny amin’ny lanitra 
araka izay itiavany azy izany, ka potehiny. Tazanao mipoitra 
avy amin’izany ny ranonorana. Ary rehefa nalefany tamin’izay 
tiany tamin’ireo mpanompony izany, dia indro fa feno fifaliana 
izy ireo,

30.49 - na dia kivy aza izy ireo talohan’ny nampidinany izany 
tamin’izy ireo.

30.50 - Jereo àry ny fiantraikan’ny famindram-
pon’Andriamanitra, ahoana no nanomezany aina indray ny 
tany efa maty. Izy no mamelona izay efa maty, fa Mahefa ny 
zavatra rehetra Izy.

30.51 - Ary raha nalefanay ny rivotra, ka hitan’izy ireo 
nihamavo ny zavamaniry, dia tsy nahay nankasitraka intsony 
izy ireo taorian’izany.

30.52 - Raha ny marina dia tsy afaka hampandre ny maty 
ianao, ary tsy afaka hampandre antso amin’ireo marenina, 
raha mandeha manome lamosina izy ireo.

30.53 - Tsy ianao no hitarika ny jamba efa very làlana. Izay 
mino ireo andininy avy Aminay ihany no ampandrenesinao, ka 
hankato tanteraka izy ireo.

30.54 - Andriamanitra, Izy no Nahary anareo tamin’ny 
fahalemena, ary taorian’ny fahalemena dia nomeny hery 
ianareo, ary taorian’ny hery dia ny fahosana indray sy ny 
fahanterana. Mahary izay tiany Andriamanitra, fa Izy no Ilay 
Mahalala, sy Ilay Mahefa ny zavatra rehetra.

30.55 - Ary amin’ny andro hahatongavan’ilay Ora, dia hianiana 
ireo mpanao ratsy, fa ora iray ihany no nijanonan’izy ireo. Toy 
izany no nampivily làlana azy ireo,

30.56 - fa ireo izay nomena ny fahalalana sy ny finoana kosa, 
dia hiteny hoe: “Hatramin’ny andro fitsanganana amin’ny maty 
no nijanonanareo tao, araka ny voarakitra ao amin’ny 
Bokin’Andriamanitra. Indro ny andro fitsanganana amin’ny 
maty, saingy tsy fantatrareo izany”.

30.57 - Amin’izany andro izany àry, dia tsy hilain’ireo olona 
mpanao ny tsy rariny intsony ny fialan-tsiny, ary tsy 
hangatahina amin’izy ireo ny hanao izay hahafaly 
an’Andriamanitra.

30.58 - Ary nanao fanoharana isan-karazany ho an’ny olona 
tokoa Izahay, ao amin’ity Kor’any ity. Ary raha itondranao 
fahagagana izy ireo, dia hiteny ireo tsy mino hoe: “Tena 
mpamitaka tokoa ianareo”.

30.59 - Toy izany no anidian’Andriamanitra ny fon’ireo izay tsy 
mahafantatra.

30.60 - Aoka àry ianao hanam-paharetana, fa marina ny 
fampanantenan’Andriamanitra. Ary aoka tsy hanozongozona 
anao ireo izay tena tsy mino.

TOKO - 31 
LOUQMAN 

Andininy 34: Nidina talohan’ny fifindra-monina (Hidjrah)
Amin’ny anaran’Andriamanitra, Ilay be Fiantrana, Ilay be 

Indrafo.

31.1 - Alif, Lam, Mim.

31.2 - Indro ireo andinin’ny Boky feno fahendrena.

31.3 - Tari-dàlana sy famindram-po ho an’ireo mpanao soa.

31.4 - Ireo izay manatanteraka ny vavaka fanompoana (soalat), 
sy manome ny harena fiantrana (zakat), ary mino tanteraka ny 
any an-koatra.

31.5 - Izy ireny no amin’ny làla-mahitsin’ny Tompony, ary izy 
ireny no olon-tsambatra.

31.6 - Ary misy amin’ireo olona tsy manam-pahalalana, no 
manao teny tsara lahatra, mampivily tsy ho any amin’ny 
làlan’Andriamanitra, ary maneso izany. Hiharan’ny famaizana 
mahafabaraka izy ireny.

31.7 - Ary rehefa vakiana aminy ireo andininy avy Aminay, dia 
manome lamosina amim-piavonavonana izy, tahaka ny tsy 
mbola nandre izany mihitsy, toy ny misy zavatra mavesatra ao 
an-tsofiny. Koa ambarao azy àry ny famaizana mamirifiry.

31.8 - Hahazo ny zaridainan’ny fahasambarana tokoa, ireo izay 
mino sy manao asa soa,

3 1 . 9 - k a h i t o e t r a a o m a n d r a k i z a y , 
fampanantenan’Andriamanitra marina tokoa izany, ary Izy no 
Ilay Tsitoha, Ilay be Fahendrena.

31.10 - Namboariny ny lanitra izay tsy misy andry hitan’ny 
masonareo, ary nalent iny mafy amin’ny tany i reo 
tendrombohitra, mba tsy hampihozongozona azy (tany) 
aminareo, ary dia nanaparitaka biby isan-karazany teo 
amin’izany Izy. Nampidina rano avy eny amin’ny lanitra Izahay, 
ka nentinay nampitsiry tsiroaroa ireo karazan-javamaniry 
mahasoa.

31.11 - Izany no fahariana nataon’Andriamanitra. Koa asehoy 
Ahy izay noharin’ireo ankoatra an’Andriamanitra, fa very làlana 
tokoa ireo olona mpanao ny tsy rariny.



412 ٤۱۲

Fiz.2131: Louqman

31.12 - Nomenay fahendrena tokoa i  Louqman: “Aoka ianao 
hahay hankasitraka an’Andriamanitra, fa izay mahay 
mankasitraka, dia mankasitraka ny tenany ihany, fa izay 
maniratsira kosa, dia hamafisina, fa tsy mila na inona na inona 
Andriamanitra, ary mendri-piderana Izy”.

31.13 - Ary rehefa niteny tamin’ny zanany lahy i Louqman, ka 
nananatra azy nanao hoe: “Anaka! Aza mampitambatra 
an’Andriamanitra amin’ny hafa ianao, fa ny fampitambarana 
an’Andriamanitra amin’ny hafa dia tsy rariny tafahoatra”.

31.14 - Nodidianay hanaja ireo Ray aman-dReniny ny olona, fa 
niaritra ny mafy tokoa ny Reniny nitondra azy tao am-bohoka, 
ary aorian’ny faharoataonany ny fanotazana azy (fisaraha-
nonony). Koa mahaiza mankasitraka Ahy sy ny Ray aman-
dReninao ianao, fa any Amiko no fiafarana.

31.15 - Fa raha manery anao hampitambatra Ahy amin’ny hafa 
ireo Ray aman-dReny, amin’ny zavatra izay tsy anananao 
fahalalana, dia aza mankato azy ireo ianao, saingy miaraha 
aminy amin’ny fomba mendrika eto an-tany. Ary aoka ianao 
hanaraka ny làlan’izay mitodi-doha aty Amiko. Aty Amiko 
mantsy avy eo no fiverenanareo, ary amin’izay dia hambarako 
anareo izay nataonareo.

31.16 - Anaka! Na dia mitovy lanja amin’ny voatsinampy iray 
aza, izay any anaty karaobato, na any an-danitra, na eto an-
tany, dia ataon’Andriamanitra ho tonga izany. Fa feno 
hamoram-po sy Mahafanta t ra ny zavat ra rehet ra 
Andriamanitra.

31.17 - Anaka! Tanteraho ny vavaka fanompoana (soalat), ary 
aoka ianao hampirisika amin’ny tsara, fa hanakana kosa tsy ho 
amin’ny ratsy, ary zakao amim-paharetana izay mihatra 
aminao. Izany no tsara indrindra amin’ny raharaha rehetra.

31.18 - Ary aza ahodinao ny olona ny tarehinao, ary aoka ianao 
tsy hani tsaka ny tany amim-pireharehana, fa tsy 
tian’Andriamanitra tokoa ny olona manambony tena sy 
mpirehareha.

31.19 - Ary aoka ianao ho tsotra amin’ny fomba fandehanao, sy 
ampidina ny feonao, fa ny feo ratsy indrindra dia ny feon’ny 
ampondra.

31.20 - Tsy hitanareo va fa Andriamanitra no nametraka izay 
eny amin’ny lanitra sy ety an-tany ho anareo? Ary nataony 
henika ny fahasoavany hitamaso, sy tsy hitamaso ianareo. 
M isy am in ’ny o lona no m iady hev i t r a m ikas i ka 
an’Andriamanitra tsy amim-pahalalana, tsy misy tari-dàlana, 
na boky manazava.

31.21 - Ary raha ilazana izy ireo hoe: “Manaraha izay 
nampidinin’Andriamanitra ianareo”, dia hoy izy ireo: “Izay 
nahitanay ireo razambenay ihany no arahinay”. Eny, fa na dia 
antsoin’ny devoly ho amin’ny famaizan’ny afo aza va izy ireo?

31.22 - Ary na iza na iza mampankato ny tenany 
amin’Andriamanitra, sady mpanao asa soa, dia efa nifikitra 
tamin’ny tahon-javatra mafy tokoa. Fa any amin’Andriamanitra 
ny fiafaran’ny zavatra rehetra.

21.23 - Fa ireo izay tsy mino, dia aoka tsy hampalahelo anao 
ny tsy finoany, aty Aminay no fiverenan’izy ireo, ka 
hambaranay azy ireo izay nataony. Fantatr’Andriamanitra 
tsara tokoa izay raiketin’ny tratra.

31.24 - Omenay fahafinaretana mandalo izy ireo, ka ho 
terenay ho any amin’ny famaizana mafy avy eo.

31.25 - Raha anontanianao izy ireo hoe: “Iza no Nahary ny 
lanitra sy ny tany?”, dia hiteny hoe: “Andriamanitra”. Lazao: 
“Dera ho an’Andriamanitra!”. Saingy tsy mahafantatra izany ny 
ankamaroan’izy ireo.

31.26 - An’Andriamanitra izay rehetra any an-danitra sy ety an-
tany. Fa tompon’ny harena Andriamanitra, ary Izy no Ilay 
Mendri-piderana .

31.27 - Na dia hiova ho penina fanoratana aza ny hazo rehetra 
eto an-tany, ary ho ranomainty ny ranomasina rehetra, ka 
hampiana ranomasina fito hafa indray, dia tsy ho lany akory ny 
Tenin’Andriamanitra, fa Tsitoha sy be Fahendrena 
Andriamanitra.

31.28 - Ny faharian’Andriamanitra anareo, sy ny fananganany 
anareo amin’ny maty, dia tahaka ny fanahy iray ihany (mora 
amin’Andriamanitra). Hamafisina, fa Mandre sy Mahita ny 
zavatra rehetra Andriamanitra.

31.29 - Tsy hitanao va ny nanosohan’Andriamanitra ny alina tao 
amin’ny andro, ary ny nanosohany ny andro amin’ny alina, ka 
nametrahany ny masoandro sy ny volana izay samy mizotra 
amin’ny diany amin’ny fotoana voafetra? Dia hamafisina, fa 
Mahafantatra tsara izay ataonareo Andriamanitra.

31.30 - Izany tokoa, satria Andriamanitra dia Fahamarinana, fa 
tsy marina avokoa izay rehetra antsoin’izy ireo ankoatra 
an’Andriamanitra. Eny! Andriamanitra, Izy no Ilay Avo indrindra, 
Ilay Lehibe indrindra.

31.31 - Tsy hitanao va, fa ny fahasoavan’Andriamanitra no 
mampitsingevana ny sambo eny ambonin’ny ranomasina, mba 
hampisehoany aminareo ireo zava-mahatalanjona avy Aminy? 
Misy porofo tokoa amin’izany ho an’ny manam-paharetana, sy 
mahay mankasitraka.

31.32 - Rehefa misy onja mandrakotra azy ireo toy ny aloka, 
dia miantso an’Andriamanitra izy ireo, ka manokana ny vavaka 
rehetra ho Azy, ary rehefa manavotra azy ireo Izy, ka mamerina 
azy ireo eny amin’ny tany, dia mbola misy amin’izy ireo no 
misalasala, saingy izay rehetra mpamadika sy tsy mahay 
mankasitraka ihany no tsy manaiky ireo famantarana avy 
Aminay.

31.33 - Ry olombelona! Aoka ianareo hatahotra ny 
Tomponareo, ary matahora ilay andro izay tsy hahafahan’ny 
Ray manao na inona na inona amin’ny zanany intsony, na ny 
z a n a n y a m i n ’ n y R a i n y . M a r i n a n y 
fampanantenan’Andriamanitra. Koa aoka tsy hahavoafitaka 
anareo ny fiainana an-tany, ary tsy hitarika anareo amin’ny 
fahadisoana mikasika an’Andriamanitra ilay mpamitaka.

31.34 - An’Andriamanitra ny fahafantarana ilay Ora farany, ary 
Izy no mampilatsaka ny ranon’orana, ary Izy ihany koa no 
mahafantatra izay ao am-bohoka. Ary tsy misy olona 
mahafantatra izay hahazo azy rahampitso, sy izay tany 
hahafatesany. Fa Mahalala sy Mahafantatra tanteraka ny 
zavatra rehetra Andriamanitra.

TOKO - 32
AS-SAJDAH

( NY FIANKOHOFANA)

Andininy 30: Nidina talohan’ny fifindra-monina (Hidjrah)

Amin’ny anaran’Andriamanitra, Ilay be Fiantrana, Ilay be 
Indrafo.

32.1 - Alif, Lam, Mim

32.2 - Ny Fanambaràna ny Boky dia tsy isalasalana, fa avy 
amin’ny Tompon’izao tontolo izao.

32.3 - Hilaza va izy ireo, fa noforoniny (Mohammad) izany? 
Nefa fahamar inana avy amin ’ny Tomponao izany, 
hamp i tandremanao i reo vahoaka t sy mbo la n i sy 
mpampitandrina talohanao, ka hahitan’izy ireo ny làlana 
mahitsy.

32.4 - Andriamanitra no Nahary ny lanitra sy ny tany, ary izay 
eo anelanelany, tao anatin’ny enina andro. Avy eo, dia nandray 
ny Seza Fiandrianany Izy. Tsy manana mpiahy na 
mpanelanelana ankoatra Azy ianareo. Tsy tsaroanareo va 
izany? 

32.5 - Tantaniny avokoa ny raharaha rehetra, ny any an-danitra 
ka hatrety an-tany, dia miakatra any Aminy avy eo, ao anatin’ny 
andro iray izay mitovy amin’ny arivo taona amin’ny fanisanareo.

32.6 - Izy no Ilay Mahafantatra ny miafina sy ny hitamaso, Ilay 
Tsitoha, Ilay be Indrafo,

32.7 - Ilay nandavorary izay Nohariany rehetra. Ary dia 
nanomboka ny fanamboarana ny olombelona avy amin’ny 
tanimanga Izy,

32.8 - avy eo, dia navoakany avy amin’ny rano ratsy indray 
mitete (tsirinaina) ny taranany,

32.9 - avy eo, dia nomeny vatana tonga lafatra izy, ka notsofiny 
tao aminy ny fanahy avy Aminy. Ary nomeny fandrenesana, 
fahitana sy fo ianareo. Nefa zara raha mankasitraka ianareo.

32.10 - Ary hoy izy ireo: “Rehefa ho very any anaty tany izahay 
(ho lasa vovoka), moa va hiverina ho zavaboahary vaovao 
indray?”, raha ny marina dia  tsy mino ny fihaonana amin’ny 
Tompony izy ireo.

32.11 - Dia lazao hoe: “Ho avy haka ny fofonainareo ny 
Anjelin’ny fahafatesana izay miandraikitra anareo. Avy eo, dia 
ho entina any amin’ny Tomponareo ianareo”.

32: As-sajdah


